ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ: ಲೇಖಕರ ಮಾತು
ಗಾಳಿ, ನೀರು ಆಹಾರ ಮಾನವನ ಮೂಲಭೂತ ಅಗತ್ಯಗಳಾಗಿವೆ. ಈ ತ್ರಿತಯಗಳಿಲ್ಲದ ಮನುಷ್ಯನ ಬದುಕು ಊಹಿಸಲು ಸಾಧ್ಯವಿಲ್ಲ. ಇಂತಹ ಅತ್ಯಮೂಲ್ಯ ಅಗತ್ಯ ವಸ್ತುಗಳನ್ನು ನಿಸರ್ಗದಿಂದ ಉಚಿತವಾಗಿ ಪಡೆಯಲಾಗುತ್ತಿತ್ತು. ಆದರೆ ಶತಮಾನಗಳು ಉರುಳಿದಂತೆ ಜನಸಂಖ್ಯೆ ಹೆಚ್ಚಿದಂತೆಲ್ಲಾ ಆಧುನಿಕರಣ, ಕೈಗಾರಿಕರಣ ಮತ್ತು ಖಾಸಗೀಕರಣಗಳ ಸರಣಿಯಲ್ಲಿ ಸಿಲುಕಿ ಪ್ರಕೃತಿಯಿಂದ ಉಚಿತವಾಗಿ ಪಡೆಯುತ್ತಿದ್ದ ಕೊಡುಗೆಗಳು ಮಾರುಕಟ್ಟೆಯ ಸರಕಾಗಿ ಪರಿವರ್ತನೆಗೊಳ್ಳುತ್ತಿವೆ. ಈಗಾಗಲೇ ಆಹಾರ ಮಾರುಕಟ್ಟೆಯ ವಸ್ತುವಾಗಿ ಜನರು ಹಣ ಕೊಟ್ಟು ಕೊಂಡು ತಿನ್ನುತ್ತಿದ್ದಾರೆ. ಸುರಕ್ಷಿತ ಕುಡಿಯುವ ನೀರು ಸಹ ಆಹಾರದ ಹಾದಿಯಲ್ಲೇ ಹರಿಯುತ್ತದೆ. ಇನ್ನು ಶುದ್ಧ ಗಾಳಿಯನ್ನು ಪಾಲಿಥಿನ್ ಚೀಲಗಳಲ್ಲಿ ಕೊಂಡು ಉಸಿರಾಡುವ ಕಾಲ ದೂರವಿಲ್ಲ.
ಕುಡಿಯುವ ನೀರು, ನೈಮರ್ಲ್ಯ, ವಸತಿ, ವಿದ್ಯುತ್ ಮತ್ತು ಶಿಕ್ಷಣ ಮುಂತಾದ ಮೂಲಭೂತ ಸೌಲಭ್ಯವನ್ನು ಒದಗಿಸುವಲ್ಲಿ ಗ್ರಾಮೀಣ ಮತ್ತು ನಗರಗಳ ಮಧ್ಯೆ ತಾರತಮ್ಯ ತೋರಲಾಗುತ್ತಿದೆ.
ಆಡಳಿತ ಸೂತ್ರ ಹಿಡಿದಿರುವ ಶ್ರೀಮಂತರು, ಮೇಲ್ಮಧ್ಯಮ ಜಾತಿಗಳು, ನಗರವಾಸಿ ಅಧಿಕಾರಿಗಳು ಸದಾ ತಮ್ಮ ಒಳಿತಿಗಾಗಿ ಚಿಂತಿಸುವವರಾಗಿರುತ್ತಾರೆ. ನಗರ ಪ್ರದೇಶಗಳಿಗೆ ಮೂಲಭೂತ ಸೌಲಭ್ಯ ಒದಗಿಸುವಲ್ಲಿ ಕಾಲ ಕಾಲಕ್ಕೆ ಅಗತ್ಯ ಕ್ರಮಗಳನ್ನು ಕೈಗೊಳ್ಳಲಾಗುತ್ತಿದೆ. ಆದರೆ ಗ್ರಾಮೀಣ ಬಡ ಜನತೆಗೆ ಇಂತಹ ಸೌಲಭ್ಯ ಒದಗಿಸುವಲ್ಲಿ ನಿರ್ಲಕ್ಷ ತೋರಲಾಗುತ್ತಿವೆ. ಇತ್ತೀಚಿಗೆ ಗ್ರಾಮೀಣ ಕುಡಿಯುವ ನೀರಿನ ಬಗ್ಗೆ ಒಂದಿಷ್ಟು ಕ್ರಮ ಕೈಗೊಂಡಿದ್ದರೂ, ನೈರ್ಮಲ್ಯದ ಬಗ್ಗೆ ದಿವ್ಯ ನಿರ್ಲಕ್ಷವಿದೆ. ಬಸವನ ಹಿಂದೆ ಬಾಲದಂತೆ ಕುಡಿಯುವ ನೀರು ನೈರ್ಮಲ್ಯ ಸೌಲಭ್ಯಗಳನ್ನು ಒದಗಿಸಿದಾದ್ದರೂ ನೀರು ಕುಡಿಯಲು ಸುರಕ್ಷಿತವಾಗಿಲ್ಲ, ದುರಸ್ಥಿಗೊಂಡ ನೀರಿನ ಮೂಲಗಳ ರಿಪೇರಿ ಕೆಲಸಗಳ ದೀರ್ಘಾವಧಿ ವಿಳಂಬ, ಆಗಾಗ ಕೈಕೋಡುವ ವಿದ್ಯುತ್ ಸರಬರಾಜು, ಶೌಚಾಲಯಗಳ ಬಳಕೆಗೆ ನೀರಿನ ಕೊರತೆ ಒಂದೆಡೆಯಾದರೆ, ಜನತೆಗೆ ಕುಡಿಯುವ ನೀರು+ನೈರ್ಮಲ್ಯ = ಆರೋಗ್ಯದ ಮಹತ್ವ ಮತ್ತು ಒದಗಿಸಲಾಗಿರುವ ಸೌಲಭ್ಯಗಳನ್ನು ಸಂಬಾಳಿಸಿಕೊಂಡು ಹೋಗುವಲ್ಲಿ ಜನರಿಗೆ ತಿಳುವಳಿಕೆ ಇಲ್ಲದಿರುವುದು ಮುಂತಾದ ಹಲಾವರು ಕಾರಣಗಳಿಂದಾಗಿ ಗ್ರಾಮೀಣ ಪ್ರದೇಶದಲ್ಲಿ ಜನತೆ ಕೈ ಪಂಪು, ಕೊಳವೆ ಬಾವಿ, ನಲ್ಲಿ, ಕೆರೆ, ಕಾಲುವೆಗಳಲ್ಲಿನ ಅಸುರಕ್ಷಿತ ನೀರು ಕುಡಿಯುತ್ತಿದ್ದಾರೆ ಮತ್ತು ಹೊಲ, ಗದ್ದೆ, ರಸ್ತೆಗಳ ಬದಿಯಲ್ಲಿ ಮಲಮೂತ್ರ ವಿಸರ್ಜನೆ ಮಾಡುತ್ತಿದ್ದಾರೆ. ಇಂತಹ ಪರಿಸರದಲ್ಲಿ ಬದುಕುತ್ತಿರುವ ಜನತೆ ಅನೇಕ ರೋಗ ರುಜಿನಗಳಿಗೆ ತುತ್ತಾಗುತ್ತಿದ್ದಾರೆ.
ಈ ಕಿರುಹೊತ್ತಿಗೆಯು ಕೃಷ್ಣನಗರ ಗ್ರಾಮ ಪಂಚಾಯ್ತಿಯ ವ್ಯಾಪ್ತಿಯಲ್ಲಿನ ಹಳ್ಳಿಗಳ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸ್ಥಿತಿಗತಿಗಳ ಕುರಿತು ನಡೆಸಲಾದ ಅಧ್ಯಯನವಾಗಿದೆ. ಜನರನ್ನು ಕೇಂದ್ರಿಕೃತಗೊಳಿಸುವ ಮತ್ತು ಸ್ವಾಲಂಬನೆ ಹೊಂದಿರುವ ಗ್ರಾಮ ಪಂಚಾಯ್ತಿಗಳು ಗ್ರಾಮೀಣ ಅಭಿವೃದ್ಧಿ ಕಾರ್ಯಕ್ರಮಗಳನ್ನು ಅನುಷ್ಠಾನಗೊಳಿಸುವಲ್ಲಿ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯಗಳನ್ನು ಸಮರ್ಪಕವಾಗಿ ಬಳಸಿಕೊಳ್ಳುವಲ್ಲಿ ಜನತೆಗೆ ತಿಳುವಳಿಕೆಯನ್ನು ಉಂಟುಮಾಡುವಲ್ಲಿ ತೀವ್ರ ಪ್ರಯತ್ನ ನಡೆಸುವುದು ಅಗತ್ಯವಾಗಿದೆಯೆಂದು ಒತ್ತಿ ಹೇಳಲಾಗಿದೆ.
ನನ್ನ ಬರಹ ಪುಸ್ತಕ ರೂಪ ತಾಳುವ ವಿವಿಧ ಹಂತಗಳಲ್ಲಿ ಕಾರಣೀಭೂತರಾದ ಕನ್ನಡ ವಿಶ್ವವಿದ್ಯಾಲಯದ ಕುಲಪತಿಗಳಾದ ಡಾ. ಬಿ. ಎ. ವಿವೇಕ ರೈ ಅವರಿಗೆ, ಕುಲಸಚಿವರಾದ ಡಾ. ಕರೀಗೌಡ ಬೀಚನಹಳ್ಳಿ ಮತ್ತು ಪ್ರಸಾರಾಂಗದ ನಿರ್ದೇಶಕರಾದ ಡಾ. ಹಿ.ಚಿ. ಬೋರಲಿಂಗಯ್ಯ ಇವರುಗಳಿಗೆ ನನ್ನ ಕೃತಜ್ಞತೆಗಳು. ಅಬಿವೃದ್ಧಿ ಅಧ್ಯಯನ ವಿಭಾಗದ ಮುಖ್ಯಸ್ಥರಾದ ಪ್ರೊ. ಚಂದ್ರಪೂಜಾರಿ ಇವರಿಗೆ ಹಾಗೂ ಸಹೋದ್ಯೋಗಿಗಳಾದ ಡಾ. ಟಿ.ಆರ್. ಚಂದ್ರಶೇಖರ ಮತ್ತು ಎ. ಶ್ರೀಧರ, ಡಾ. ಎಚ್.ಡಿ. ಪ್ರಶಾಂತ ಇವರಿಗೆ ನನ್ನ ವಂದನೆಗಳು.
ನನ್ನ ಪುಸ್ತಕ ಪ್ರಕಟವಾಗುವುದನ್ನು ಕಾಣಲು ನನಗಿಂತಲೂ ಹೆಚ್ಚು ಕಾತುರಳಾಗಿರುವ ಗೆಳತಿ ಡಾ. ಶೈಲಜಾ ಹಿರೇಮಠ ಇವರಿಗೆ ನನ್ನ ವಿಶೇಷ ವಂದನೆಗಳು.
ನನ್ನ ಬೌದ್ಧಿಕತೆಯನ್ನು ಬರವಣಿಗೆಯತ್ತ ಹರಿಸಿ ತಮ್ಮ ಪತ್ರಿಕೆಯಲ್ಲಿ ಲೇಖನವೊಂದನ್ನು ಪ್ರಕಟಿಸುವುದರ ಮೂಲಕ ನನ್ನ ಬರವಣಿಗೆಗೆ ಪ್ರೋತ್ಸಾಹಿಸಿದ ಡಾ. ಎಚ್.ಎಸ್. ಶ್ರೀಮತಿ ಇವರಿಗೆ ಕೃತಜ್ಞತೆಗಳು.
ಕ್ಷೇತ್ರಕಾರ್ಯದಲ್ಲಿ ಸಹಾಯ ಹಸ್ತ ನೀಡಿದ ಡಾ. ಜೆ. ಕೃಷ್ಣ, ಡಾ. ಯರ್ರಿಸ್ವಾಮಿ ಮತ್ತು ಇತರರಿಗೆ ಆಭಾರಿಯಾಗಿರುತ್ತೇನೆ.
ಮುದ್ರಣ ವಿನ್ಯಾಸದಲ್ಲಿ ನೆರವಾದ ಪ್ರಸಾರಾಂಗದ ಸಹಾಯಕ ನಿರ್ದೇಶಕರಾದ ಶ್ರೀ ಸುಜ್ಞಾನಮೂರ್ತಿಯವರಿಗೆ, ಮುಖಪುಟ ವಿನ್ಯಾಸ ಮಾಡಿದ ಶ್ರೀ ಕೆ.ಕೆ. ಮಕಾಳಿ ಹಾಗೂ ಸುಂದರವಾಗಿ ಅಕ್ಷರ ಸಂಯೋಜಿಸಿದ ವಿದ್ಯಾರಣ್ಯ ಗಣಕ ಕೇಂದ್ರದ ಶ್ರೀನಿವಾಸ ಕೆ. ಕಲಾಲ್ ಅವರಿಗೆ ವಂದನೆಗಳನ್ನು ಸಲ್ಲಿಸುತ್ತೇನೆ.
ಸಿದ್ಧ ಗಂಗಮ್ಮ
ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ: ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿಬಂದಿದೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಗೊಂಡಿದೆ. ಕನ್ನಡ ಮತ್ತು ಅಭಿವೃದ್ಧಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಆನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಮಾಹಿತಿ ತಂತ್ರಜ್ಞಾನವು ಜಾಗತೀಕರಣದ ಪ್ರಮುಖ ಅಸ್ತ್ರವಾಗಿ ಪ್ರಯೋಗವಾಗುತ್ತಿರುವಾಗ ಈ ಅಸ್ತ್ರವನ್ನು ಕನ್ನಡದ ಅಭಿವೃದ್ಧಿಗಾಗಿ ಬಳಸುವ ಹೊಣೆಗಾರಿಕೆಯು ಕನ್ನಡ ವಿಶ್ವವಿದ್ಯಾಲಯದ ಮೇಲೆ ಇದೆ. ಕನ್ನಡ ತಂತ್ರಾಂಶಗಳ ಅಭಿವೃದ್ಧಿಯ ಎಲ್ಲಾ ತೊಡಕುಗಳನ್ನು ನಿವಾರಿಸಿಕೊಂಡು ಮುಂದೆ ಸಾಗಬೇಕೆನ್ನುವ ಉದ್ದೇಶದಿಂದ ಕನ್ನಡ ವಿಶ್ವವಿದ್ಯಾಲಯ ಈ ಸಂಬಂಧ ಸಾಹಿತಿಗಳ, ಭಾಷಾತಜ್ಞರ ಸಮಾಲೋಚನೆಯನ್ನು ನಡೆಸಿ ಕನ್ನಡವು ಸರ್ವವ್ಯಾಪಿಯಾಗಿ ಬೆಳೆಯಲು ಶ್ರಮಿಸುತ್ತಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ – ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳಿಸುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜ ವಿಜ್ಞಾನ ಎನ್ನುವ ಬೌದ್ಧಿಕ ಗಡಿರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗವು ಇಂಥ ಪ್ರಕ್ರಿಯೆಯ ಅನಂತರೂಪಗಳನ್ನು ಸಾಕಾರಗೊಳಿಸುವ ಒಂದು ನವರಂಗ. ಈ ಪ್ರಕಟಣೆಗಳು ಚಿಂತನೆ ಮತ್ತು ಪ್ರಯೋಗಗಳ ಫಲಗಳಾಗಿರುವುದರ ಜೊತೆಗೆ ಕರ್ನಾಟಕವನ್ನು ಮತ್ತು ಕನ್ನಡ ಸಂಸ್ಕೃತಿಯನ್ನು ಇಪ್ಪತ್ತೊಂದನೆಯ ಶತಮಾನದುದ್ದಕ್ಕೂ ಮುನ್ನಡೆಸುವ ಬೆಳಕಿನ ಬೀಜಗಳಾಗಿವೆ. ಈ ಆಶಯದ ಹಿನ್ನೆಲೆಯಲ್ಲಿ ರೂಪುಗೊಂಡ ಪ್ರಸ್ತುತ ಕೃತಿ ‘ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ’. ಈ ಪುಸ್ತಕವನ್ನು ರಚಿಸಿಕೊಟ್ಟ ಸಿದ್ಧ ಗಂಗಮ್ಮ ಅವರಿಗೆ ನಮ್ಮ ಅಭಿನಂದನೆಗಳು.
ಬಿ.ಎ. ವಿವೇಕ ರೈ
ಕುಲಪತಿ
ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ: ೧. ಪ್ರಸ್ತಾವನೆ
ಕುಡಿಯುವ ನೀರು ಮತ್ತು ನೈರ್ಮಲ್ಯ ಒಂದೇ ನಾಣ್ಯದ ಎರಡು ಮುಖಗಳಿದ್ದಂತೆ. ನೀರು ಜೀವಸೆಲೆಯಾದರೆ ನೈರ್ಮಲ್ಯ ಬದುಕಿನ ಮಾರ್ಗ. ಜನತೆಗೆ ಆರೋಗ್ಯ ಒದಗಿಸುವಲ್ಲಿ ನೀರು ನೈರ್ಮಲ್ಯಗಳು ಒಂದಕ್ಕೊಂದು ಪೂರಕ ಅಂಶಗಳಾಗಿವೆ. ಜನರು ಉತ್ತಮ ಜೀವನ ನಡೆಸುವಲ್ಲಿ ನೀರು, ಆಹಾರ, ವಸತಿ, ನೈರ್ಮಲ್ಯಗಳು ಕನಿಷ್ಟ ಮೂಲಭೂತ ಅಗತ್ಯಗಳೆಂದು ಪರಿಗಣಿಸಲಾಗಿದೆ. ಅವಕಾಶ ವಂಚಿತರು, ದುರ್ಬಲ ವರ್ಗದವರು, ಮಹಿಳೆಯರು ಮುಂತಾದವರಿಗೆ ಇಂತಹ ಕನಿಷ್ಠ ಅಗತ್ಯಗಳನ್ನು ಪೂರೈಸುತ್ತಾ ಜನರ ಜೀವನ ಮಟ್ಟ ಉತ್ತಮ ಪಡಿಸುವುದೇ ಅಭಿವೃದ್ಧಿ ಪ್ರಕ್ರಿಯೆಯ ಮುಖ್ಯ ಕಾಳಜಿಯಾಗಿದೆ.
ಪ್ರಕೃತಿಯ ಹಲವು ವಿಸ್ಮಯಗಳಲ್ಲಿ ಒಂದಾಗಿರುವ ನೀರು ಮಾನವನ ಅಸ್ತಿತ್ವಕ್ಕೆ ಮೂಲ ವಸ್ತುವಾಗಿದೆ. ಇಡೀ ಜಗತ್ತಿನ ಜೀವ ಅಸ್ಥಿತ್ವವು ನೀರಿನಿಂದ ನಿರ್ದೇಶಿಸಲ್ಪಡುತ್ತಿದೆ. ನೀರು ಇಲ್ಲದೆ ಮಾನವನ ಬದುಕು ಊಹಿಸುವುದು ಅಸಾಧ್ಯವಾಗಿದೆ.
ವ್ಯಕ್ತಿಯೊಬ್ಬನಿಗೆ ಪ್ರತಿ ದಿನ ಕುಡಿಯಲು ೩-೪ ಲೀಟರ್ ನೀರಿನ ಅಗತ್ಯವಿದೆ ಹಾಗೂ ನಿತ್ಯದ ಅಗತ್ಯಗಳನ್ನು ಪೊರೈಸಿಕೊಳ್ಳಲು ಕೊನೆಪಕ್ಷ ೪೦ ಲೀಟರ್ ನೀರು ಬೇಕಾಗುತ್ತದೆ. ಶರೀರದಲ್ಲಿರುವ ಆಮ್ಲಜನಕ ಹಾಗೂ ರೋಗ ನಿರೋಧಕ ಜೀವಕಣಗಳನ್ನು ದೇಹದ ವಿವಿಧ ಭಾಗಗಳಿಗೆ ಸಾಗಿಸುವಲ್ಲಿ ನೀರು ಪ್ರಮುಖ ಪಾತ್ರ ವಹಿಸುತ್ತದೆ. ಚರ್ಮ ಒಣಗಲು ಬಿಡದೆ ನುಣುಪಾಗಿಡುತ್ತದೆ. ಶರೀರದ ಆಂತರೀಕ ನೈತೃವೀಕರಣ ಸವಲತ್ತು ನೀಡುತ್ತದೆ. ಆರೋಗ್ಯ ಕಾಪಾಡುವಲ್ಲಿ ಶುಚಿತ್ವಕ್ಕೆ ನೀರು ಸಹಕಾರಿಯಾಗುತ್ತದೆ. ಅನೈರ್ಮಲ್ಯದಿಂದ ಉಂಟಾಗಬಹುದಾದ ಅನೇಕ ಕಾಯಿಲೆಗಳನ್ನು ಅಗತ್ಯದಷ್ಟು ಪ್ರಮಾಣದ ನೀರು ಪೂರೈಕೆಯಿಂದ ತಡೆಯಬಹುದಾಗಿದೆ. ಇಷ್ಟೇ ಅಲ್ಲದೆ ಕೃಷಿ, ಕೈಗಾರಿಕೆ, ಮೀನುಗಾರಿಕೆ, ವಿದ್ಯುತ್ ಉತ್ಪಾದನೆ, ಮನರಂಜನೆ ಹೀಗೆ ಹಲವು ಹನ್ನೊಂದು ನಿಟ್ಟಿನಿಂದ ಮಾನವ ಬದುಕು ನೀರಿನಿಂದ ಸುತ್ತುವರಿಯಲ್ಪಟ್ಟಿದೆ.
ಇಂತಹ ಬಹುಬೇಡಿಕೆಯ ನೀರನ್ನು ಕೆರೆ, ಬಾವಿ, ನದಿ ಸರೋವರ ಮುಂತಾದ ಪ್ರಕೃತಿಯ ವಿವಿಧ ಮೂಲಗಳಿಂದ ಉಚಿತವಾಗಿ ಪಡೆಯಲಾಗುತ್ತಿತ್ತು. ಶತಮಾನಗಳು ಉರುಳಿದಂತೆ ಜನಸಂಖ್ಯೆ ಹೆಚ್ಚಳ, ಆಧುನೀಕರಣ ಕೈಗಾರೀಕರಣ, ಖಾಸಗೀಕರಣಗಳ ಸರಣಿಯಲ್ಲಿ ಪರಿಸರ ಮಾಲಿನ್ಯದಿಂದ ಪ್ರಕೃತಿಯ ಸಂಪನ್ಮೂಲಗಳ ಕೊರತೆ ಉಂಟಾಗತೊಡಗಿತು. ಇದರಿಂದಾಗಿ ಉಚಿತವಾಗಿ ಪಡೆಯುತ್ತಿದ್ದ ನಿಸರ್ಗದ ಸಂಪತ್ತೆಲ್ಲಾ ಮಾರುಕಟ್ಟೆಯ ಸರಕಾಗಿ ಪರಿವರ್ತನೆಗೊಳ್ಳುತ್ತಿದೆ. ಈಗಾಗಲೇ ಆಹಾರ ಮಾರುಕಟ್ಟೆಯ ವಸ್ತುವಾಗಿದ್ದು, ಹಣ ಕೊಟ್ಟು ಕೊಂಡು ತಿನ್ನಬೇಕಾಗಿದೆ. ಇನ್ನು ಕುಡಿಯುವ ನೀರು ಹಣಕೊಟ್ಟು ಕೊಂಡು ಕುಡಿಯುವ ಕಾಲ ದೂರವಿಲ್ಲ. ನಗರ ಪ್ರದೇಶಗಳಲ್ಲಿ ಸುರಕ್ಷಿತ ಕುಡಿಯುವ ನೀರನ್ನು ಬಾಟಲ್‌ಗಳಲ್ಲಿ ಕೊಂಡು ಕುಡಿಯುವುದನ್ನು ಕಾಣಬಹುದಾದರೂ ಗ್ರಾಮೀಣ ಪ್ರದೇಶಗಳಲ್ಲಿ ಈ ಪರಿಸ್ಥಿತಿ ಇನ್ನು ಉಂಟಾಗಿಲ್ಲ.
ಕುಡಿಯುವ ನೀರು ಸುರಕ್ಷಿತವಾಗಿರಬೇಕು. ಕಾಯಿಲೆಗಳನ್ನು ಉಂಟುಮಾಡುವ ಸೂಕ್ಷ್ಮ ಜೀವಾಣುಗಳಿಂದ ಮುಕ್ತವಾಗಿರಬೇಕು. ಅತಿ ಪ್ಲೋರೈಡ್, ವಿಷಯುಕ್ತತೆ, ಮಾದಕ ಮುಂತಾದ ಮತ್ತಿತರ ರಸಾಯನಿಕಗಳಿಲ್ಲದ ರುಚಿ, ವಾಸನೆ, ಬಣ್ಣವಿಲ್ಲದ ನೀರು ಕುಡಿಯಲು ಆರೋಗ್ಯಕರವಾಗಿರುತ್ತದೆ. ಆದರೆ ಕೆರೆ, ಕಾಲುವೆ, ನದಿ, ಹಳ್ಳ ಮೊದಲಾದ ಕಡೆ ಬಟ್ಟೆ ಒಗೆಯುವುದು ಸ್ನಾನ ಮಾಡುವುದು ದನಕುರಿಗಳ ಮೈ ತೊಳೆಯುವುದರಿಂದಾಗಿ ಹಾಗೂ ಮಾನವ ತ್ಯಾಜ್ಯಗಳು, ಕೃಷಿ ಕೈಗಾರಿಕೆಗಳ ತ್ಯಾಜ್ಯವಸ್ತುಗಳು ರಸಾಯನಿಕದಂತಹ ವಿಷವಸ್ತುಗಳು, ಸೀಸ ಹಾಗೂ ಪಾದರಸ ಮುಂತಾದ ಭಾರಿ ಪ್ರಮಾಣದ ಕಲುಷಿತ ವಸ್ತುಗಳು ಭೂಮಿಯ ಮೇಲ್ಮೈನ ಕುಡಿಯುವ ನೀರನ್ನು ಅಸುರಕ್ಷಿತವಾಗಿ ಮಾಡಿಬಿಡುತ್ತದೆ.
ಭೂತಲದ ಅಂತರ್ಜಲ ನೀರು ಕುಡಿಯಲು ಸುರಕ್ಷಿತ ಎಂದು ಹೇಳುವುದಾದರೂ ಮಣ್ಣಿನ ಮೂಲಕ ಭೂತಲ ಸೇರಿದ ನೀರು ಕೆಲವೊಂದು ನಿರ್ದಿಷ್ಟ ವಲಯಗಳಲ್ಲಿ ಪ್ಲೊರೈಡ್‌ಗಳ ಹಾನಿಕಾರಕಗಳಿಂದ ಮಲಿನಗೊಂಡಿರುತ್ತದೆ. ನೀರಿನ ಮೂಲಗಳ ಸುತ್ತಲೂ ನಿಂತಿರುವ ಕೊಳಚೆ ನೀರು, ಕಸಕಡ್ಡಿ ಮಲಮೂತ್ರ ಮುಂತಾದವುಗಳಲ್ಲಿರುವ ಸೂಕ್ಷ್ಮಾಣುಗಳು ಭೂತಲದ ನೀರನ್ನು ಮಲಿನಗೊಳಿಸುತ್ತವೆ.
ಮಳೆ ನೀರು ಕುಡಿಯಲು ಸುರಕ್ಷಿತವೆಂದಾದರೂ, ಮಳೆ ಬರುವಾಗಲೇ ಗಾಳಿಯಲ್ಲಿನ ಧೂಳು ಸೂಕ್ಷ್ಮಾಣುಗಳು ಸೇರಿಕೊಂಡು ಮಳೆ ನೀರು ಸಹ ಧರೆಗಿಳಿಯುವ ಮೊದಲೆ ಮಲಿನಗೊಂಡಿರುತ್ತದೆ. ಇನ್ನು ಇಂತಹ ನೀರು ಕುಡಿಯುವುದರಿಂದ ಅತಿಸಾರಭೇದಿ, ರಕ್ತಹೀನತೆ, ವಿಶಮಶೀತ ಜ್ವರ, ಪೋಲಿಯೋ ಮುಂತಾದ ಕಾಯಿಲೆಗಳಿಗೆ ಕಾರಣವಾಗುತ್ತದೆ. ಅತಿಸಾರ ಭೇದಿಯಿಂದಾಗಿ ನೀರು ಮತ್ತು ಉಪ್ಪಿನ ಅಂಶ ಕಡಿಮೆಯಾಗುವುದರಿಂದ ದೇಹವು ಶಕ್ತ್ಯಹೀನವಾಗಿ ಅತಿಸಾರ ರಕ್ತಹೀನತೆಯಂತಹ ಕಾಯಿಲೆಗಳಿಗೆ ಮಹಿಳೆಯರು ಮತ್ತು ಮಕ್ಕಳು ಹೆಚ್ಚಿನ ಸಂಖ್ಯೆಯಲ್ಲಿ ಬಲಿಯಾಗುತ್ತಿದ್ದಾರೆ.
ಆರೋಗ್ಯ ಮತ್ತು ಕಲ್ಯಾಣ ಕಾರ್ಯಪಡೆಯ ಹತ್ತನೆಯ ಯೋಜನೆ ವರದಿಯಂತೆ ಮರಣ ಹೊಂದುತ್ತಿರುವ ಶಿಶುಮರಣ ಪ್ರಮಾಣದಲ್ಲಿ ಶೇ. ೫೦ರಷ್ಟು ಮಕ್ಕಳು ನೀರಿನಲ್ಲಿರುವ ದೋಷಗಳಿಂದಾಗಿಯೇ ಮರಣ ಸಂಭವಿಸುತ್ತವೆ ಎಂದು ಕಂಡುಬಂದಿದೆ. ವಿಶ್ವ ನೀರಿನ ಅಂಗವಾಗಿ ವಿಶ್ವಸಂಸ್ಥೆ ಬಿಡುಗಡೆ ಮಾಡಿರುವ ವರದಿ ಜನರನ್ನು ಬೆಚ್ಚುಗೊಳಿಸುತ್ತದೆ. ಜಗತ್ತಿನಲ್ಲಿ ೧೧೦ ಕೋಟಿ ಜನರು ಸುರಕ್ಷಿತ ಕುಡಿಯುವ ನೀರಿನ ಸಮಸ್ಯೆಯಿಂದಾಗಿಯೆ ಪ್ರತಿವರ್ಷ ೫೦ ಲಕ್ಷ ಜನರು ಮರಣ ಹೊಂದುತ್ತಿದ್ದಾರೆ.
ಜನಸಮುದಾಯಗಳಲ್ಲಿನ ಕಾಯಿಲೆಗಳನ್ನು ತಡೆಗಟ್ಟಲು ಸುರಕ್ಷಿತ ಕುಡಿಯುವ ನೀರು ಪೂರೈಸಿದರಷ್ಟೆ ಸಾಲದು. ಮಲಮೂತ್ರಗಳ ಸುರಕ್ಷಿತ ವಿಲೇವಾರಿಯು ಪ್ರಮುಖ ಪಾತ್ರವಹಿಸುತ್ತದೆ.
ವಿಶ್ವ ಆರೋಗ್ಯ ಸಂಸ್ಥೆ ಅಂಕಿ ಅಂಶಗಳ ಪ್ರಕಾರ ಅತಿಸಾರ, ವಿಶಮಶೀತಜ್ವರ, ರಕ್ತಹೀನತೆ ಮುಂತಾದ ಶೇ. ೮೦ರಷ್ಟು ಕಾಯಿಲೆಗಳಿಗೆ ಸುರಕ್ಷಿತ ಕುಡಿಯುವ ನೀರು ಮತ್ತು ಶುಚಿತ್ವದ ಕೊರತೆಯು ಕಾರಣವಾಗಿದೆಯೆಂದು ತಿಳಿಸಿದೆ. ಗ್ರಾಮೀಣ ಅಭಿವೃದ್ಧಿ ರಾಷ್ಟ್ರೀಯ ಸಂಸ್ಥೆ (ಐ.ಇ.ಸಿ. ಭಾರತ ಸರ್ಕಾರ) ಎಲ್ಲ ಪ್ರಮುಖ ಖಾಯಿಲೆಗಳಿಗೂ ಎಲ್ಲೆಂದರಲ್ಲಿ ಬಯಲು ಪ್ರದೇಶಗಳಲ್ಲಿ ಮಲಮೂತ್ರ ವಿಸರ್ಜಿಸುವುದೇ ಪ್ರಮುಖ ಕಾರಣವಾಗಿದೆ. ಗ್ರಾಮೀಣ ಪ್ರದೇಶಗಳಲ್ಲಿ ಶೇ. ೮೬ರಷ್ಟು ಜನರು ಹೊಲಗದ್ದೆ, ರಸ್ತೆ, ಚರಂಡಿ ಮುಂತಾದ ತೆರೆದ ಪ್ರದೇಶಗಳಲ್ಲಿ ಮಲಮೂತ್ರ ವಿಸರ್ಜಿಸುತ್ತಿದ್ದಾರೆ, ಈ ಮಲಮೂತ್ರಗಳ ಮೂಲಕವೇ ಅನೇಕ ಖಾಯಿಲೆಗಳು ಹರಡುತ್ತಿವೆ. ಮಲಮೂತ್ರಗಳಲ್ಲಿ ರೋಗ ಉಂಟುಮಾಡುವ ಅಣುಜೀವಿ ಉತ್ಪತ್ತಿಯಾಗುತ್ತವೆ. ಈ ರೋಗಾಣುಗಳು ನೀರು, ಕೈಬೆರಳು, ಕೀಟಗಳು, ಮಣ್ಣು ಆಹಾರಗಳ ಮೂಲಕ ಇತರರಿಗೆ ಕಾಯಿಲೆ ಉಂಟುಮಾಡುವಲ್ಲಿ ಮೂಲ ಪಾತ್ರವಹಿಸುತ್ತವೆ.
ನಿಸರ್ಗದ ಮೂಲಗಳಿಂದ ಲಭ್ಯವಿರುವ ಒಟ್ಟು ನೀರಿನ ಪ್ರಮಾಣದಲ್ಲಿ ಶೇ. ೯೭.೨ರಷ್ಟು ನೀರು ಸಾಗರದಲ್ಲಿದೆ. ಈ ನೀರು ಉಪ್ಪು, ಕುಡಿಯಲು ಸುರಕ್ಷಿತವಾಗಿಲ್ಲ. ಶೇ. ೨.೨ರಷ್ಟು ನೀರು ಹಿಮಗಡ್ಡೆ ರೂಪದಲ್ಲಿದೆ. ಉಳಿದ ಶೇ. ೦.೬ರಷ್ಟು ಅಂದರೆ ೮೭೬೦೦೦೦ ಘನ ಕಿ.ಮೀ.ಗಳಷ್ಟು ಸಿಹಿನೀರು ಕುಡಿಯಲು ಯೋಗ್ಯವಾಗಿದೆ. ಒಟ್ಟು ಈ ಸಿಹಿನೀರಿನ ಶೇ. ೯೭.೭ರಷ್ಟು ನೀರು ಭೂಮಿಯ ಒಳಗಿದೆ. ಉಳಿದ ಶೇ. ೨.೩ರಷ್ಟು ನೀರು ಮಾತ್ರ ಮನುಷ್ಯನ ಬಳಕೆಗೆ ಲಭ್ಯವಿದೆ.
ಗ್ರಾಮೀಣ ಪ್ರದೇಶಗಳಲ್ಲಿ ಶೇ. ೯೭ರಷ್ಟು ಕುಡಿಯುವ ನೀರನ್ನು ಹಾಗೂ ಕೃಷಿಗೆ ಶೇ ೫೦ರಷ್ಟು ನೀರನ್ನು ಅಂತರ್ಜಲದಿಂದಲೇ ಪೂರೈಸಲಾಗುತ್ತಿದೆ. ಕೈಗಾರಿಕೆಗಳಿಗೂ ಸಹ ಅಂತರ್ಜಲವನ್ನೇ ಬಳಸಲಾಗುತ್ತದೆ. ಹೀಗೆ ಸತತವಾಗಿ ಅತಿಯಾದ ಅಂತರ್ಜಲ ಬಳಕೆಯಿಂದಾಗಿ ನೀರಿನ ಮಟ್ಟ ಕಡಿಮೆಯಾಗಲು ಕಾರಣವಾಗಿದೆ.
ಸುರಕ್ಷಿತ ಕುಡಿಯುವ ನೀರು ಮತ್ತು ಸ್ವಚ್ಛತೆಗೆ ಅಗತ್ಯವಾದಷ್ಟು ನೀರಿನ ಕೊರತೆಯೇ ಅನೇಕ ಖಾಯಿಲೆಗಳಿಗೆ ಕಾರಣವಾಗಿದೆ. ಪ್ರತಿವ್ಯಕ್ತಿಗೆ ಕುಡಿಯಲು ಮತ್ತು ನಿತ್ಯ ಅಗತ್ಯಗಳನ್ನು ಪೂರೈಸಿಕೊಳ್ಳಲು ತಲಾವಾರು ೧೦೦ ಲೀ. ನೀರಿನ ಅಗತ್ಯವಿದೆ. ಕೈಗಾರಿಕೆ ಪ್ರದೇಶಗಳಲ್ಲಿ ತಲಾವಾರು ೪೫೦ ಲೀ. ನೀರು ಪೂರೈಸಲಾಗುತ್ತಿದೆ. ಆದರೆ ಅಭಿವೃದ್ಧಿ ಹೊಂದುತ್ತಿರುವ ದೇಶಗಳಲ್ಲಿ ತಲಾವಾರು ೨೦ ಲೀ. ನೀರು ಪೂರೈಸಲಾಗುತ್ತಿಲ್ಲ. ಒಂದು ಅಂದಾಜಿನಂತೆ ಕೆಲವೇ ವರ್ಷಗಳಲ್ಲಿ ಪ್ರತಿವ್ಯಕ್ತಿಗೆ ನೀರಿನ ಲಭ್ಯತೆಯು ರಾಷ್ಟ್ರೀಯ ಸರಾಸರಿ ೫೦೦೦-೯೦೦೦ ಪ್ರಮಾಣಕ್ಕಿಂತ ಕಡಿಮೆ ಪ್ರಮಾಣದ ೧೭೦೦ ಕ್ಯೂಬಿಕ್ ಲೀಟರ್ ನೀರು ಪಡೆಯುವಂತಾಗುತ್ತದೆ. ನೀರು ಮತ್ತು ನೈರ್ಮಲ್ಯದ ಸಮಸ್ಯೆ ಹೆಚ್ಚಾದಂತೆಲ್ಲಾ ಅದು ನೇರವಾಗಿ ಮಹಿಳೆಯರು ಮತ್ತು ಮಕ್ಕಳ ಆರೋಗ್ಯದ ಮೇಲೆ ದುಷ್ಪರಿಣಾಮ ಉಂಟುಮಾಡುತ್ತದೆ. ಕುಟುಂಬಕ್ಕೆ ಅಗತ್ಯವಾದ ನೀರು ಸಂಗ್ರಹಣೆ ಮಾಡುವವರು ಹೆಂಗಸರು ಮತ್ತು ಮಕ್ಕಳ ಅಡುಗೆ ಮಾಡಲು, ಪಾತ್ರೆ ತೊಳೆಯಲು, ಬಟ್ಟೆ ಒಗೆಯಲು ಮುಂತಾದ ಮನೆ ಬಳಕೆಗೆ ಎಷ್ಟೆಷ್ಟು ನೀರು ಬೇಕೆಂದು ಖರ್ಚುಮಾಡುವವರು ಹೆಂಗಸರು. ನೀರಿನ ಸಮಸ್ಯೆ ಹೆಚ್ಚಾದಂತೆ ನೀರು ಸಂಗ್ರಹಣೆಗಾಗಿ ೫-೬ ಕಿ.ಮೀ. ಗಿಂತಲೂ ದೂರದಿಂದ ನೀರು ಸಂಗ್ರಹಿಸಬೇಕಾಗುತ್ತದೆ. ಇದರಿಂದಾಗಿ ಕಾಲು ನೋವು ಬೆನ್ನುನೋವಿನ ಸಮಸ್ಯೆಗಳಿಗೆ ಒಳಗಾಗುತ್ತಿದ್ದಾರೆ.
ಸ್ವಚ್ಛತೆಯ ದೃಷ್ಟಿಯಿಂದ ಮಹಿಳೆಯರಿಗೆ ಪುರುಷರಿಗಿಂತಲೂ ಹೆಚ್ಚು ನೀರು ಅಗತ್ಯವಾಗಿದೆ. ನೀರಿನ ಸಮಸ್ಯೆಯಿಂದಾಗಿ ಹಾಗೂ ಸ್ನಾನ ಗೃಹಗಳ ತೊಂದರೆಯಿಂದಾಗಿ ಅವರು ನಿತ್ಯ ಸ್ನಾನದ ಬಗ್ಗೆ ಅಷ್ಟಾಗಿ ಗಮನ ಕೊಡುತ್ತಿಲ್ಲ. ಕುಡಿಯುವ ನೀರಿನ ಸಮಸ್ಯೆ ಮತ್ತು ಸ್ವಚ್ಛತೆಯ ಕೊರತೆಯಿಂದಾಗಿಯೇ ಅನೇಕ ಕಾಯಿಲೆಗಳಿಗೆ ಒಳಗಾಗುತ್ತಿದ್ದಾರೆ. ಇದರಿಂದಾಗಿ ಅವರು ಕುಟುಂಬದ ಅಥವಾ ಸಾಮಾಜಿಕ ಅವಶ್ಯಕತೆಗಳ ಅಥವಾ ಜವಾಬ್ದಾರಿಗಳೂ ಪೂರೈಸಲು ಸಮಯ ಹಾಗೂ ಶಕ್ತಿ ಇಲ್ಲದಂತಾಗುವುದೆ ಇದರ ಪರಿಣಾಮದಿಂದಾಗಿ ಕುಟುಂಬದ ಆರ್ಥಿಕ ನೆರವಾಗುವಂತಹ ಕೃಷಿ ಮತ್ತಿತರ ಕೆಲಸಗಳಲ್ಲಿ ಭಾಗವಹಿಸಲು ಆಗುವುದಿಲ್ಲ. ಗ್ರಾಮೀಣ ಪ್ರದೇಶಗಳಲ್ಲಿ ಶೌಚಾಲಯಗಳ ಬಹುದೊಡ್ಡ ಸಮಸ್ಯೆ ಇದೆ. ತಮ್ಮ ನಿತ್ಯ ಕರ್ಮಗಳನ್ನು ತೀರಿಸಿಕೊಳ್ಳಲು ಮುಂಜಾವಿನಲ್ಲಿ ಅಥವಾ ರಾತ್ರಿಯ ವೇಳೆಯಲ್ಲಿ ರಸ್ತೆಗಳನ್ನು ಶೌಚಾಲಯಗಳಾಗಿ ಬಳಸುತ್ತಿದ್ದಾರೆ. ಬಯಲು ಪ್ರದೇಶಗಳಲ್ಲಿ ಮಲಮೂತ್ರ ವಿಸರ್ಜನೆ ಮತ್ತು ಅಂತಹ ಸ್ಥಳಗಳಲ್ಲಿ ಬರಿಗಾಲಿನಲ್ಲಿ ಓಡಾಡುವುದು ಮುಂತಾದ ಸಮಸ್ಯೆಗಳಿಂದಾಗಿ ಅನೇಕ ರೋಗಗಳಿಗೆ ತುತ್ತಾಗುತ್ತಿದ್ದಾರೆ. ಕುಡಿಯುವ ನೀರಿನ ಸಮಸ್ಯೆ ಹೆಚ್ಚಾದಂತೆಲ್ಲಾ ಜನರ ಆರೋಗ್ಯ ದುಸ್ಥಿತಿಗೊಂಡು ದೇಶದ ಅಭಿವೃದ್ಧಿಗೆ ಧಕ್ಕೆ ಉಂಟು ಮಾಡುತ್ತದೆ.
ಆರೋಗ್ಯ ಸಮಸ್ಯೆಯು ಸಾಮಾಜಿಕ ಸಮಸ್ಯೆಗಿಂತ ದೊಡ್ಡದು ಜನರ ಅನಾರೋಗ್ಯವು ಕುಟುಂಬಗಳ ರಾಷ್ಟ್ರದ ಆರ್ಥಿಕ ಪರಿಸ್ಥಿತಿಯ ಮೇಲೆ ನೇರ ದುಷ್ಪರಿಣಾಮ ಉಂಟು ಮಾಡುತ್ತಿದೆ.
ಒಂದು ದೇಶದ ಅಭಿವೃದ್ಧಿಯು ಯಶಸ್ವಿಯಾಗಬೇಕಾದರೆ ಅಲ್ಲಿನ ಸಂಪನ್ಮೂಲಗಳ ಲಭ್ಯತೆ ಮತ್ತು ಮಾನವ ಸಂಪನ್ಮೂಲ ಅಭಿವೃದ್ಧಿ ಇವೆರಡು ಅತ್ಯಂತ ಪ್ರಮುಖ ಅಂಶಗಳಾಗಿವೆ. ಜನರು ಅಭಿವೃದ್ಧಿಯ ಸಾಧನವು ಹೌದು. ಸಾಧ್ಯವೂ ಹೌದು. ವ್ಯಕ್ತಿ ಸಮಾಜಗಳ ಅಭಿವೃದ್ಧಿಯ ಒಟ್ಟು ಮೊತ್ತವೇ ರಾಷ್ಟ್ರದ ಅಭಿವೃದ್ಧಿ ಇಲ್ಲಿ ಜನರೇ ಅಭಿವೃದ್ಧಿಯ ಕೇಂದ್ರ ಬಿಂದು. ಅಭಿವೃದ್ಧಿ ಶೀಲ ಮತ್ತು ಹಿಂದುಳಿದ ರಾಷ್ಟ್ರಗಳಲ್ಲಿ ಜನಸಂಖ್ಯೆ ಮಿತಿಮೀರಿ ಬೆಳಿಯುತ್ತಿದೆ. ಪ್ರಪಂಚದಲ್ಲಿರುವ ಅರ್ಧದಷ್ಟು ಬಡವರು ದಕ್ಷಿಣ ಏಷ್ಯಿಯಾ ಖಂಡದಲ್ಲಿದ್ದಾರೆ. ಇವರಲ್ಲಿ ಬಹುತೇಕ ಬಡವರೆಲ್ಲಾ ಗ್ರಾಮೀಣ ಪ್ರದೇಶದಲ್ಲಿ ನೆಲೆಸಿದ್ದಾರೆ. ಈ ಜನತೆ ನೀರು, ವಸತಿ, ಆಹಾರ, ಆರೋಗ್ಯ, ಶುಚಿತ್ವ ಮುಂತಾದ ಮೂಲಭೂತ ಅಗತ್ಯಗಳ ಸಮಸ್ಯೆಯಿಂದಾಗಿ ಆಗಾಗ ಕಾಯಿಲೆಗಳಿಗೆ ತುತ್ತಾಗುವುದರಿಂದ ವ್ಯಕ್ತಿ ಹಾಗೂ ರಾಷ್ಟ್ರದ ಅಭಿವೃದ್ಧಿಗೆ ಧಕ್ಕೆಯುಂಟಾಗುತ್ತದೆ.
ದೈಹಿಕ ಪರಿಶ್ರಮವನ್ನೇ ಬದುಕಿನ ಬಂಡವಾಳವನ್ನಾಗಿಸಿಕೊಂಡ ಕೂಲಿಕಾರ್ಮಿಕರು, ಬಡವರಿಗೆ ಆರೋಗ್ಯವೇ ಮೂಲ ಸಂಪತ್ತು. ಕುಡಿಯುವ ನೀರು ಮತ್ತು ನೈರ್ಮಲ್ಯ ಸಮಸ್ಯೆಯಿಂದಾಗಿ ಉಂಟಾಗುವ ಕಾಯಿಲೆಗೆ ಆಗಾಗ ತುತ್ತಾಗಿ ಬದುಕಿ ಉಳಿದ ಜನರು ತಮ್ಮ ದೇಹದಲ್ಲಿನ ಪೌಷ್ಠಿಕತೆಯನ್ನು ಕಳೆದುಕೊಂಡು ದುಡಿಯುವ ಸಾಮರ್ಥ್ಯ ಕಳೆದುಕೊಳ್ಳುತ್ತಾರೆ. ಇದರ ಪರಿಣಾಮ ಅವರ ಉತ್ಪಾದನಾ ಶ್ರಮ ವ್ಯರ್ಥವಾಗುತ್ತದೆ. ಭಾರತದಲ್ಲಿ ಕುಡಿಯುವ ನೀರಿನ ಸಮಸ್ಯೆಯಿಂದ ಉಂಟಾಗುವ ಖಾಯಿಲೆಗಳಿಂದಲೇ ಪ್ರತಿವರ್ಷ ಸುಮಾರು ೧೮೦ ಕೋಟಿ ಮಾನವ ಗಂಟೆಗಳು ನಷ್ಟವಾಗುತ್ತಿವೆ ಎಂದು ಅಂದಾಜು ಮಾಡಲಾಗಿದೆ. ದುಡಿಯುವ ಸಾಮರ್ಥ್ಯ ಕಳೆದುಕೊಂಡು ವ್ಯಕ್ತಿಗೆ ವರಮಾನವಿಲ್ಲದೆ ತಿನ್ನಲು ಆಹಾರದ ಕೊರತೆ ಉಂಟಾಗಿ ಇದು ವ್ಯಕ್ತಿಯ ಹಾಗೂ ರಾಷ್ಟ್ರದ ಅಭಿವೃದ್ಧಿಗೆ ದಕ್ಕೆ ಉಂಟುಮಾಡುತ್ತದೆ. ಈಗಾಗಲೆ ದಕ್ಷಿಣ ಏಷಿಯಾ, ಉತ್ತರ ಅಮೇರಿಕಾ, ಆಸ್ಟ್ರೇಲಿಯಾ ಮುಂತಾದ ೨೬ಕ್ಕೂ ಹೆಚ್ಚು ರಾಷ್ಟ್ರಗಳು ಕುಡಿಯುವ ನೀರಿನ ಸಮಸ್ಯೆ ಎದುರಿಸಬೇಕಾಗುತ್ತದೆ. ಇವುಗಳಲ್ಲಿ ಭಾರತ ದೇಶವು ಒಂದು.
ಮಿತ ಪ್ರಮಾಣದಲ್ಲಿರುವ ಈ ನೀರು ಮಾನವ ಹಾಗೂ ಪ್ರಕೃತಿ ನಿರ್ಮಿತ ಮಾಲಿನ್ಯದಿಂದ ಮತ್ತು ಕೃಷಿ ನೀರಾವರಿಗಾಗಿ ಅಂತರ್ಜಲವನ್ನು ಹೆಚ್ಚು ಹೆಚ್ಚು ಬಳಸುತ್ತಿರುವುದರಿಂದ ಸುರಕ್ಷಿತ ಕುಡಿಯುವ ನೀರಿನ ಸಮಸ್ಯೆ ದಿನೆ ದಿನೆ ಹೆಚ್ಚುತ್ತಿದೆ. ಕುಡಿಯುವ ನೀರಿನ ಸಮಸ್ಯೆ ಭೀಕರಗೊಂಡಂತೆಲ್ಲಾ ಅನಾರೋಗ್ಯದಿಂದಾಗಿ ಮಾನವ ಅಸ್ತಿತ್ವವು ವಿನಾಶದ ಅಂಚಿಗೆ ತಲುಪಿತ್ತಿರುವುದನ್ನು ಗಮನಿಸಿದ ರಾಷ್ಟ್ರ ಸಂಘವು ಅಭಿವೃದ್ಧಿ ಶೀಲ ಮತ್ತು ಹಿಂದುಳಿದ ರಾಷ್ಟ್ರಗಳಲ್ಲಿನ ಜನಸಮುದಾಯಕ್ಕೆ ಸುರಕ್ಷಿತ ಕುಡಿಯುವ ನೀರು ಮತ್ತು ನೈರ್ಮಲ್ಯ ಪೂರೈಸುವುದರ ಮೂಲಕ ಜನರ ಆರೋಗ್ಯ ಸುಧಾರಿಸುವ ನಿಟ್ಟಿನಲ್ಲಿ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೇವೆಗಳನ್ನು ಮೂಲಭೂತ ಅಗತ್ಯಗಳೆಂದು ಸಾರ್ವತ್ರಿಕವಾಗಿ ಒಪ್ಪಿಕೊಂಡು ಜನತೆಗೆ ಮೂಲ ಆಕರಗಳನ್ನು ಒದಗಿಸುವಲ್ಲಿ ಶ್ರಮಿಸುತ್ತದೆ.
ಪ್ರಸ್ತುತದಲ್ಲಿ ದೇಶದ ಜನತೆಗೆ ಕುಡಿಯುವ ನೀರನ್ನು ನಳಗಳ (ಶೇ. ೩೬.೭), ಕೈಪಂಪು (ಶೇ. ೩೫.೭), ಬಾವಿಗಳು (ಶೇ. ೧೮.೨) ಹಾಗೂ ಕೊಳವೆ ಬಾವಿಗಳಿಂದ (ಶೇ. ೫.೬) ಕುಟುಂಬಗಳು ಕುಡಿಯುವ ನೀರು ಪೂರೈಸಿಕೊಳ್ಳುತ್ತಿದ್ದಾರೆ. ಇನ್ನೂ ಕೆರೆ, ಕೊಳ್ಳ ಹಳ್ಳ (ಶೇ. ೧.೦) ನದಿ (ಶೇ. ೧.೨) ಚಿಲುಮೆಗಳಿಂದ (ಶೇ. ೦.೭) ಹಾಗೂ ಮತ್ತಿತರ (ಶೇ. ೧.೨) ಮೂಲಗಳಿಂದ ಕುಟುಂಬಗಳಿಗೆ ಕುಡಿಯುವ ನೀರು ಪೂರೈಸಲಾಗುತ್ತದೆ. ಆದರೂ ಇನ್ನೂ ೫ ಮಿಲಿಯನ್ ಕುಟುಂಬಗಳು ಕುಡಿಯುವ ನೀರಿಗಾಗಿ ನದಿ ಕೆರೆಗಳನ್ನು ಅವಲಂಬಿಸಿದೆ. ಈಗಲೂ ಶೇ. ೧೭ರಷ್ಟು ಕುಟುಂಬಗಳು ಸಮುದಾಯ ಮೂಲಗಳಿಂದ ಕುಡಿಯುವ ನೀರು ಪಡೆಯುತ್ತವೆ. ಶೇ. ೩೬ರಷ್ಟು ಜನತೆ ಶೌಚಾಲಯ ಸೌಲಭ್ಯ ಹೊಂದಿದ್ದು ಉಳಿದ ಶೇ. ೬೪ರಷ್ಟು ಜನತೆ ಶೌಚಾಲಯ ಸೌಲಭ್ಯ ಹೊಂದಿಲ್ಲ.
ಕುಡಿಯುವ ನೀರು ನೈರ್ಮಲ್ಯ ಒಳಗೊಂಡಂತೆ ಕನಿಷ್ಟ ಅಗತ್ಯ ಮೂಲಭೂತ ಸೌಲಭ್ಯಗಳನ್ನು ಒದಗಿಸುವಲ್ಲಿ ಗ್ರಾಮೀಣ ಮತ್ತು ನಗರದ ನಡುವೆ ತಾರತಮ್ಯ ಮುಂದುವರಿಯುತ್ತದೆ. ಗ್ರಾಮೀಣ ಜನತೆ ಅಗತ್ಯ ಸೌಲಭ್ಯಗಳನ್ನು ಪಡೆಯುವಲ್ಲಿ ವಂಚಿತರಾಗುತ್ತಿದ್ದಾರೆ. ಜನತೆ ಮೂಲ ಸೌಲಭ್ಯ ಪಡೆಯುವಲ್ಲಿ ನಗರ ಗ್ರಾಮೀಣ ಪ್ರದೇಶಗಳ ನಡುವೆ ತಾರತಮ್ಯ ಅಥವಾ ಅಸಮಾನತೆ ಕಾಣಬಹುದಾಗಿದೆ. ನಗರ ಪ್ರದೇಶದ ಶೇ. ೮೧.೩೮ರಷ್ಟು ಜನತೆ ಕುಡಿಯುವ ನೀರು ಸೌಲಭ್ಯ ಪಡೆಯುತ್ತಿದ್ದಾರೆ. ಗ್ರಾಮೀಣ ಪ್ರದೇಶದ ಶೇ. ೫೫ರಷ್ಟು ಜನತೆ ಮಾತ್ರ ಕುಡಿಯಲು ನೀರಿನ ಸೌಲಭ್ಯ ಪಡೆಯುತ್ತಿದೆ. ನಗರ ಪ್ರದೇಶದ ಶೇ. ೬೫ರಷ್ಟು ಕುಟುಂಬಗಳು ಮನೆಯೊಳಗೆ ಕುಡಿಯುವ ನೀರಿನ ಸೌಲಭ್ಯ ಹೊಂದಿದ್ದಾರೆ. ಗ್ರಾಮೀಣ ಪ್ರದೇಶಗಳಲ್ಲಿ ಶೇ. ೨೯ರಷ್ಟು ಕುಟುಂಬಗಳು ಮನೆಯೊಳಗೆ ಕುಡಿಯುವ ನೀರಿನ ಮೂಲಗಳ ಸೌಲಭ್ಯ ಪಡೆದಿದ್ದಾರೆ. ನಗರದ ಶೇ. ೭೦ರಷ್ಟು ಕುಟುಂಬಗಳು ಸ್ನಾನದ ಮನೆಯ ಸೌಲಭ್ಯ ಹೊಂದಿದ್ದಾರೆ. ಗ್ರಾಮೀಣ ಪ್ರದೇಶದಲ್ಲಿ ಶೇ. ೫೦ರಷ್ಟು ಕುಟುಂಬಗಳು ಇನ್ನೂ ಸೀಮೆಎಣ್ಣೆ ದೀಪದ ಬೆಳಕಿನಲ್ಲಿ ಬದುಕುತ್ತಿದ್ದಾರೆ. ನಗರ ಮತ್ತು ಗ್ರಾಮೀಣ ಜನತೆ ಕ್ರಮವಾಗಿ ಶೇ. ೨೩ರಷ್ಟು ಹಾಗೂ ಶೇ. ೪ರಷ್ಟು ಪ್ರಮಾಣ ದೂರವಾಣಿ ಸೌಲಭ್ಯ ಹೊಂದಿದ್ದಾರೆ.
ಗ್ರಾಮೀಣ ನಗರ ತಾರತಮ್ಯಗಳು ಎಲ್ಲಾ ರಾಜ್ಯಗಳಲ್ಲೂ ಮುಂದುವರಿದಿವೆ. ಗ್ರಾಮೀಣ ಪ್ರದೇಶಗಳ ಜನತೆಗೆ ಕುಡಿಯುವ ನೀರು ಪೂರೈಸುವ ಜವಾಬ್ದಾರಿ ರಾಜ್ಯ ಸರಕಾರಗಳಿಗೆ ಸೇರಿದ ವಿಷಯವಾಗಿದೆ. ಕರ್ನಾಟಕವು ಗ್ರಾಮೀಣ ಜನತೆಗೆ ಕುಡಿಯುವ ನೀರು ಮತ್ತು ನೈರ್ಮಲ್ಯ ಒದಗಿಸುವಲ್ಲಿ ವಿದೇಶಗಳ ಆರ್ಥಿಕ ಧನ ಸಹಾಯ, ಕೇಂದ್ರ ಸರಕಾರದ ಅನುದಾನಗಳ ನೆರವಿನಿಂದ ಹಲವಾರು ಯೋಜನೆ ಕಾರ್ಯಕ್ರಮಗಳನ್ನು ರೂಪಿಸುತ್ತಿದೆ. ಪ್ರಸ್ತುತದಲ್ಲಿ ಕೈಪಂಪು ಕೊಳವೆಬಾವಿ, ಕಿರುನೀರು ಘಟಕ, ನಲ್ಲಿ ನೀರಿನ ಜಾಲ ಮತ್ತು ಸ್ವಚ್ಛಗ್ರಾಮ ಮುಂತಾದ ಕಾರ್ಯಕ್ರಮಗಳ ಮೂಲಕ ಜನತೆಗೆ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯ ಪೂರೈಸುತ್ತಿದೆಯಾದರೂ ನಿಗದಿ ಪಡಿಸಿದ ಕುಡಿಯುವ ನೀರು ಪೂರೈಕೆ ಮತ್ತು ನೈರ್ಮಲ್ಯ ಸೌಲಭ್ಯ ಒದಗಿಸಲಾಗುತ್ತಿಲ್ಲ. ಸುಮಾರು ೮೦೦ಕ್ಕೂ ಅಧಿಕ ಗ್ರಾಮಗಳು, ತಲಾ ೧೦ ಮೀಟರ್‌ಗಿಂತಲು ಕಡಿಮೆ ಪ್ರಮಾಣ ನೀರು ಪಡೆಯುತ್ತಿದ್ದಾರೆ. ೨೧೩೧೦ ಹಳ್ಳಿಗಳಲ್ಲಿ ತಲಾ ೧೦-೫೫ ಲೀಟರ್ ಪಡೆಯುತ್ತಿರುವುದು ಕಂಡುಬರುತ್ತದೆ. ಶೌಚಾಲಯ ಸೌಲಭ್ಯಗಳನ್ನು ಪಡೆಯುತ್ತಿರುವವರ ಕುಟುಂಬಗಳು ಶೌಚಾಲಯ ಸೌಲಭ್ಯ ಹೊಂದಿಲ್ಲ. ಇಷ್ಟೇಲ್ಲಾ ಅಭಿವೃದ್ಧಿ ಕಾರ್ಯಕ್ರಮಗಳಿದ್ದರೂ ಗ್ರಾಮೀಣ ಜನತೆ ಕುಡಿಯುವ ನೀರು ಮತ್ತು ನೈರ್ಮಲ್ಯದಂತ ಸಮಸ್ಯೆಗಳು ಮುಂದುವರಿಯುತ್ತಲೆ ಇವೆ.
ಅಭಿವೃದ್ಧಿಯ ವ್ಯಾಖ್ಯಾನವು ಆರ್ಥಿಕ ಅಭಿವೃದ್ಧಿಯಿಂದ ಮಾನವ ಅಭಿವೃದ್ಧಿಯಡೆಗೆ ವರ್ಗಾಂತರಗೊಂಡಿದೆ. ಬಡತನವನ್ನು ಮಾನವ ದುಸ್ಥಿತಿಯ ಪರೀಕ್ಷೆಯಲ್ಲಿ ನಿರ್ಮಿಸಲಾಗಿದೆ. ಮಾನವ ದುಸ್ಥಿತಿಯಲ್ಲಿ ವರಮಾನ ದುಸ್ಥಿತಿ ಹಾಗೂ ಆರೋಗ್ಯ ದುಸ್ಥಿತಿಗಳು ಪ್ರಮುಖ ಅಂಶಗಳೆಂದು ಪರಿಗಣಿಸಲಾಗಿದೆ. ಆರೋಗ್ಯ ದುಸ್ಥಿತಿಯಲ್ಲಿ ಕುಡಿಯುವ ನೀರಿನ ಕೊರತೆ, ನೈರ್ಮಲ್ಯ ಒಂದಾಗಿದೆ. ಅಭಿವೃದ್ಧಿ ಚರ್ಚೆಯಲ್ಲಿ ಕುಡಿಯುವ ನೀರಿನ ಸಮಸ್ಯೆ ಮತ್ತು ನೈರ್ಮಲ್ಯ ಸಮಸ್ಯೆ ಚರ್ಚೆ ಇಲ್ಲದೆ ಅದು ಪೂರ್ಣಗೊಳಿಸಲಾಗದು. ಈ ಎಲ್ಲಾ ಅಂಶಗಳ ಹಿನ್ನೆಲೆಯಲ್ಲಿ ಜನತೆಯ ಆರೋಗ್ಯ ವರ್ಧನೆಗೆ ಮಹತ್ವ ಪಾತ್ರವಹಿಸುತ್ತಿರುವ ನೀರಿನ ಪೂರೈಕೆ ಮತ್ತು ನೈರ್ಮಲ್ಯ ಕುರಿತಂತೆ ಗ್ರಾಮಪಂಚಾಯ್ತಿಗಳು ಯಾವ ನಿಟ್ಟಿನಲ್ಲಿ ಕೆಲಸ ಮಾಡುತ್ತಿವೆ. ಪ್ರಸ್ತುತದಲ್ಲಿ ಗ್ರಾಮೀಣ ಪ್ರದೇಶಗಳಲ್ಲಿ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯ ಸ್ಥಿತಿಗತಿಗಳನ್ನು ತಿಳಿಯಲು ಪ್ರಯತ್ನಿಸಲಾಗಿದೆ.
ಗ್ರಾಮೀಣ ಪ್ರದೇಶಗಳ ಸಮಸ್ಯೆ ಕುರಿತು ಹಲವಾರು ಅಧ್ಯಯನಗಳು ನಡೆದಿವೆ, ನಡೆಯುತ್ತಿವೆ. ಆದರೆ ಈ ಎಲ್ಲಾ ಅಧ್ಯಯನಗಳು ಮುಖ್ಯವಾಗಿ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸಮಸ್ಯೆಯನ್ನು ಮೂಲ ನೆಲೆಯಾಗಿ ಮಾಡಿಕೊಂಡು ಅಭ್ಯಸಿಸಿರುವ ಅಧ್ಯಯನಗಳು ವಿರಳವೆಂದೇ ಹೇಳಬಹುದು. ಸೂಕ್ಷ್ಮವಾಗಿ ತಳಸ್ಪರ್ಶಿಯಾಗಿ ಅಧ್ಯಯನ ಮಾಡಿದಾಗ ಮಾತ್ರ ಒಳ ಅರಿವು ತಿಳಿಯಲು ಸಾಧ್ಯ. ಇಂತಹ ಸೂಕ್ಷ್ಮ ಒಳ ಅರಿವನ್ನು ಕೃಷ್ಣನಗರ ಗ್ರಾಮಪಂಚಾಯ್ತಿ ವ್ಯಾಪ್ತಿಯಲ್ಲಿ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸಮಸ್ಯೆಗಳ ಮೂಲಕ ತಿಳಿಯುವ ಪ್ರಯತ್ನ ಮಾಡಲಾಗಿದೆ.
ಅಧ್ಯಯನದ ಉದ್ದೇಶಗಳು
೧. ಕೃಷ್ಣನಗರ ಗ್ರಾಮಪಂಚಾಯ್ತಿಯ ವ್ಯಾಪ್ತಿಯಲ್ಲಿನ ಕುಡಿಯುವ ನೀರು ಪೂರೈಕೆ ಮತ್ತು ನೈರ್ಮಲ್ಯ ವಸ್ತು ಸ್ಥಿತಿಯನ್ನು ತಿಳಿಯುವುದು.
೨. ಕುಡಿಯುವ ನೀರು ಮತ್ತು ನೈರ್ಮಲ್ಯ ಕಾರ್ಯಕ್ರಮಗಳ ಅನುಷ್ಠಾನ ಹಾಗೂ ನಿರ್ವಹಣೆಯಲ್ಲಿ ಗ್ರಾಮಪಂಚಾಯ್ತಿ ಕಾರ್ಯವೈಖರಿ ತಿಳಿಯುವುದು.
೩. ಆರ್ಥಿಕ ಸಾಮಾಜಿಕ ನೆಲೆಯಲ್ಲಿ ಕುಟುಂಬಗಳು ಪಡೆಯುತ್ತಿರುವ ಕುಡಿಯುವ ನೀರಿನ ಪ್ರಮಾಣ ನೈರ್ಮಲ್ಯ ಸೌಲಭ್ಯ ಗುರುತಿಸುವುದು.
೪. ನೀರು ಮತ್ತು ನೈರ್ಮಲ್ಯಕ್ಕೆ ಸಂಬಂಧಿಸಿದಂತೆ ಲಿಂಗ ಸಂಬಂಧಿ ಆಯಾಮಗಳನ್ನು ಗುರುತಿಸುವುದು.
೫. ನೀರು ನೈರ್ಮಲ್ಯ ಸರಬರಾಜಿನ ಮೂಲಗಳು ಅಥವಾ ಪರಿಕರಗಳ ದುರಸ್ಥಿ ಕಾಮಗಾರಿಗಳ ಸ್ಥಿತಿ ತಿಳಿಯುವುದು.
ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ ಕುರಿತ ಈ ಅಧ್ಯಯನವು ಬಳ್ಳಾರಿ ಜಿಲ್ಲೆಯ ಸಂಡೂರು ತಾಲ್ಲೂಕು ಕೃಷ್ಣನಗರ ಗ್ರಾಮಪಂಚಾಯ್ತಿಗೆ ನಿರ್ದಿಷ್ಟಗೊಳಿಸಿಕೊಳ್ಳಲಾಗಿದೆ. ಈ ಗ್ರಾಮ ಪಂಚಾಯ್ತಿಯ ವ್ಯಾಪ್ತಿಯಲ್ಲಿ ಕೃಷ್ಣನಗರ ಮತ್ತು ದೌಲತ್‌ಪುರ ಎಂಬ ಎರಡು ಹಳ್ಳಿಗಳಿವೆ. ಕೃಷ್ಣನಗರ ತಾಲ್ಲೂಕು ಕೇಂದ್ರದಿಂದ ಒಂದು ಕಿ.ಮೀ. ದೂರದಲ್ಲಿದೆ. ದೌಲತ್‌ಪುರ ಎರಡು ಕಿ.ಮೀ. ದೂರದಲ್ಲಿದೆ. ಪಟ್ಟಣದೊಳಗಿನ ಗ್ರಾಮಗಳಂತಿರುವ ಈ ಎರಡು ಹಳ್ಳಿಗಳನ್ನು ಅಧ್ಯಯನಕ್ಕೆ ಆಯ್ಕೆ ಮಾಡಿಕೊಳ್ಳಲಾಗಿದೆ. ಗ್ರಾಮೀಣ ಜನರ ಪ್ರಮುಖ ಆಧ್ಯತೆಗಳಾದ ಕುಡಿಯುವ ನೀರು ಮತ್ತು ನೈರ್ಮಲ್ಯ ಕುರಿತಂತೆ ಪ್ರಾಥಮಿಕ ಮತ್ತು ಆನುಷಂಗಿಕ ಮಾಹಿತಿಯನ್ನು ಅವಲಂಬಿಸಿದ ತಳಸ್ಪರ್ಶಿ ಪ್ರಯೋಗಾತ್ಮಕ ಅಧ್ಯಯನವಾಗಿದೆ.
ಪ್ರಸ್ತುತ ಅಧ್ಯಯನವು ಹಲವು ದಿಕ್ಕಿನಿಂದ ಪ್ರಾಮುಖ್ಯತೆ ಪಡೆದುಕೊಳ್ಳುತ್ತಿದೆ. ಆರೋಗ್ಯದ ಸ್ಥಾನಮಾನದಲ್ಲಿ ಬಳ್ಳಾರಿ ಜಿಲ್ಲೆಯು ೨೦ನೇಯ ಸ್ಥಾನದಲ್ಲಿದೆ. ರಾಜ್ಯದ ಉದರ ಭಾಗದಂತಿರುವ ಬಳ್ಳಾರಿ ಜಿಲ್ಲೆಯಲ್ಲಿ ಕೆಳ ಮಧ್ಯಮ ಜಾತಿಗಳೇ ಅಧಿಕ ಸಂಖ್ಯೆಯಲ್ಲಿದ್ದಾರೆ. ೧೪ನೇ ಲೋಕಸಭಾ ಚುನಾವಣೆಯಲ್ಲಿ ಘಟಾನುಘಟಿ ಮಹಿಳಾ ಮಣಿಗಳಿಬ್ಬರು ಈ ಜಿಲ್ಲೆಯಲ್ಲಿ ಸ್ಪರ್ಧಿಸಿದ್ದು ಪ್ರಪಂಚದಾದ್ಯಂತ ಗಮನ ಸೆಳೆದಿದ್ದಲ್ಲದೆ ಅಭಿವೃದ್ಧಿಯೂ ಅದರಲ್ಲಿಯೂ ಗ್ರಾಮೀಣ ಕುಡಿಯುವ ನೀರು ನೈರ್ಮಲ್ಯಗಳಂತಹ ಅಭಿವೃದ್ಧಿಯ ಮಹಾಪೂರಗಳೆ ಹರಿದು ಬರುತ್ತಿವೆಯೆಂಬ ನಂಬಿಕೆ ಜನರಲ್ಲಿದೆ. ಈ ನಿಟ್ಟಿನಲ್ಲಿ ಸರಕಾರ ಗ್ರಾಮೀಣ ಜನತೆಗೆ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯ ಒದಗಿಸುವಲ್ಲಿ ಹಲವಾರು ಯೋಜನೆಗಳನ್ನು ರೂಪಿಸುತ್ತದೆ. ಪಂಚಾಯ್ತಿಗಳು ಅವುಗಳ ಅನುಷ್ಠಾನ ಮತ್ತು ನಿರ್ವಹಣೆಯ ಬಗ್ಗೆ ಯಾವ ನಿಲುವು ತಳೆದಿವೆ ಎಂಬುದಾಗಿ ತಿಳಿಯಬಹುದು. ಜನತೆಗಾಗಿ ರೂಪಿಸುತ್ತಿರುವ ಕಾರ್ಯಕ್ರಮಗಳಲ್ಲಿ ಜನರು ಅನುಕೂಲ ಪಡೆಯುತ್ತಿದ್ದಾರೆಯೇ ಹಾಗೂ ಯೋಜನೆಗಳನ್ನು ಜಾರಿಗೊಳಿಸುವಲ್ಲಿ ಇರುವ ಸಮಸ್ಯೆಗಳೇನು? ಮುಂತಾದ ಒಟ್ಟಾರೆ ಗ್ರಾಮೀಣ ನೀರು ನೈರ್ಮಲ್ಯ ಚಿತ್ರಣ ನೀಡುವುದರಿಂದ ನೀರು ಪೂರೈಕೆ ಗ್ರಾಮೀಣ ಕುಡಿಯುವ ನೀರು ಪೂರೈಕೆ ಮತ್ತು ನೈರ್ಮಲ್ಯಕ್ಕೆ ಸಂಬಂಧಿಸಿದ ಯೋಜನೆಗಳನ್ನು ರೂಪಿಸುವಲ್ಲಿ ಇಂತಹ ಅಧ್ಯಯನಗಳು ನೆರವಾಗುತ್ತವೆ ಎಂದು ನಂಬಲಾಗಿದೆ.
ಅಧ್ಯಯನ ವಿಧಾನ
ಅಧ್ಯಯನವು ಪ್ರಾಥಮಿಕ ಮತ್ತು ಅನುಷಂಗಿಕ ಮೂಲಗಳ ಮಾಹಿತಿಗಳನ್ನು ಆಧರಿಸಿದ ಅಧ್ಯಯನವಾಗಿದೆ. ಕೃಷ್ಣನಗರದಿಂದ ಮತ್ತು ದೌಲತ್‌ಪುರದಿಂದ ೬೦ ಕುಟುಂಬಗಳು ಒಟ್ಟಾರೆ ಗ್ರಾಮಪಂಚಾಯ್ತಿಂದ ವಿವಿಧ ಜಾತಿ ಧರ್ಮಗಳನ್ನೊಳಗೊಂಡಂತೆ ೧೬೦ ಕುಟುಂಬಗಳನ್ನು ರ‍್ಯಾಂಡಮ್ ಮಾದರಿ ವಿಧಾನದ ಮೂಲಕ ಅಧ್ಯಯನಕ್ಕೆ ಆಯ್ಕೆ ಮಾಡಿಕೊಳ್ಳಲಾಗಿದೆ.
ಅನುಷಂಗಿಕ ಮಾಹಿತಿಯನ್ನು ಗ್ರಾಮಪಂಚಾಯ್ತಿ, ತಾಲ್ಲೂಕು ಪಂಚಾಯ್ತಿ, ಜಿಲ್ಲಾ ಪಂಚಾಯ್ತಿ ಹಾಗೂ ಪಂಚಾಯತ್ ರಾಜ್ ಮತ್ತು ಗ್ರಾಮೀಣ ಅಭಿವೃದ್ಧಿ ಇಲಾಖೆಗಳಿಂದ ಸಂಗ್ರಹಣೆ ಮಾಡಲಾಗಿದೆ. ಪಂಚಾಯ್ತಿ ಸದಸ್ಯರು, ಕಾರ್ಯದರ್ಶಿಗಳಿಂದ ಅಲಿಖಿತ ರೂಪದ ಮಾಹಿತಿ ಸಂಗ್ರಹಿಸಲಾಗಿದೆ. ಹೀಗೆ ಸಂಗ್ರಹಿಸಿದ ಮಾಹಿತಿಯನ್ನು ವಿಶ್ಲೇಷಿಸಿ ವಿನ್ಯಾಸಗೊಳಿಸಲಾಗಿದೆ.
ಅಧ್ಯಯನದ ವಿನ್ಯಾಸ
ಒಟ್ಟಾರೆ ಈ ಅಧ್ಯಯನದಲ್ಲಿ ಐದು ಭಾಗಗಳಿವೆ. ಮೊದಲನೆ ಅಧ್ಯಾಯದಲ್ಲಿ ಪ್ರಸ್ತಾವನೆ, ಉದ್ದೇಶ ವ್ಯಾಪ್ತಿ, ಪ್ರಾಮುಖ್ಯತೆ ಅಧ್ಯಯನ ವಿಧಾನಗಳನ್ನು ಒಳಗೊಂಡಿದೆ. ಎರಡನೆ ಅಧ್ಯಾಯವು ಕುಡಿಯುವ ನೀರಿನ ಮೂಲಗಳು ಮತ್ತು ಕುಡಿಯುವ ನೀರಿನ ಗುಣಮಟ್ಟಕ್ಕೆ ಸಂಬಂಧಿಸಿದ ವಿವರಣೆ ಒಳಗೊಂಡಿದೆ. ಮೂರನೇಯ ಅಧ್ಯಾಯವು ಕರ್ನಾಟಕದಲ್ಲಿ ಕುಡಿಯುವ ನೀರು ಮತ್ತು ನೈರ್ಮಲ್ಯ ಪ್ರಸ್ತುತದ ಸ್ಥಿತಿಗತಿ ವಿವರಣೆ ನೀಡುತ್ತದೆ. ನಾಲ್ಕನೆ ಅಧ್ಯಾಯವು ಕೃಷ್ಣನಗರ ಗ್ರಾಮ ಪಂಚಾಯ್ತಿಯ ಚಿತ್ರಣ ಒಳಗೊಂಡಿದೆ. ಕೊನೆಯ ಅಧ್ಯಯನದಲ್ಲಿ ಮಾಹಿತಿ ವಿಶ್ಲೇಷಣೆ ಅಧ್ಯಯನದ ಫಲಿತಗಳು ಹಾಗೂ ಸಲಹೆಗಳೂ ಒಳಗೊಂಡಿದೆ.
ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ: ೨. ಕುಡಿಯುವ ನೀರಿನ ಮೂಲಗಳು ಮತ್ತು ಅವುಗಳ ಗುಣಮಟ್ಟ
ನಮ್ಮ ನಿತ್ಯ ಅತ್ಯಗತ್ಯವಾದ ನೀರನ್ನು ಪ್ರಕೃತಿಯ ವಿವಿಧ ಮೂಲಗಳಾದ ಕೆರೆ ಕಟ್ಟೆ ನದಿ ಜಲಾಶಯ ಮುಂತಾದವುಗಳಿಂದ ಪಡೆಯಲಾಗುತ್ತಿದೆ. ನೀರಿನ ಎಲ್ಲಾ ಮೂಲಗಳಿಗೂ ಮಳೆಯ ನೀರು ಪ್ರಾಥಮಿಕ ಮೂಲವಾಗಿದೆ. ಭೂಮಿಯ ಮೇಲ್ಮೈನ್ನು ೩/೪ರಷ್ಟು ನೀರು ಆವರಿಸಿದೆ. ಭೂಮಿಯ ಮೇಲಿನ ನೀರು ಆವಿಯಾಗಿ ಮೋಡವಾಗಿ ಮಳೆಯ ರೂಪದಲ್ಲಿ ಧರೆಗಿಳಿಯುತ್ತದೆ. ಮತ್ತೆ ಅದೇ ನೀರು ಆವಿಯಾಗುತ್ತದೆ. ಈ ಜಲ ಚಕ್ರವನ್ನು ಡಿ.ವಿ.ಜಿ.ಯವರು ಪುದಿರ ರಸವಾಸನೆಗಳೆಲ್ಲಾ, ಆವಿಯಾಗಿ ಮುಗಿಲಾಗಿ ಮಳೆಗೆರೆದು ಬಾವಿ (ಬೋರ್‌ವೆಲ್) ಗೂಟೆಯನಿತ್ತು ನರರೊಡಲ ಸೇರುವುದು ದೈವರಸ ತಂತ್ರವಿದು ಎಂದಿದ್ದಾರೆ. ಜಾಗತಿಕ ಸಂಪನ್ಮೂಲ ೪೧,೦೦೦ ಘನ ಕಿ.ಮೀ.ನಷ್ಟಿದೆ. (ವಿಶ್ವ ಅಭಿವೃದ್ಧಿ ವರದಿ ೧೯೯೨). ದೇಶದಲ್ಲಿ ವರ್ಷಕ್ಕೆ ಸರಾಸರಿ ೧೧೨ ಸೆ.ಮೀ. ಮಳೆಯಾಗುತ್ತದೆ. ಅನುಪಾತ ದ್ರವ ಅಂದರೆ ಮಳೆ, ಇಬ್ಬನಿ, ಹಿಮ ಮುಂತಾದ ರೂಪದಲ್ಲಿ ದ್ರವೀಭವಿಸಿದ ನೀರಿನ ಪ್ರಮಾಣ ಸುಮಾರು ೩೭,೦೦,೦೦೦ ದಶಲಕ್ಷ ಘನಮೀಟರ್‌ನಷ್ಟು.
ಒಟ್ಟು ವಾರ್ಷಿಕ ಅನುಪಾತದಲ್ಲಿ ಸುಮಾರು ೮,೦೦,೦೦೦ ದಶಲಕ್ಷ ಘನ ಮೀಟರ್‌ನಷ್ಟು ನೀರು ನೆಲದೊಳಗೆ ಇಂಗುತ್ತದೆ. ಸುಮಾರು ೧,೭೦,೦೦೦ ದಶಲಕ್ಷ ಘನಮೀಟರ್ ನೀರು ನದಿ ಹಳ್ಳಿಗಳಲ್ಲಿ ಹರಿದು ಭೂಮಿಯ ಮೇಲ್ಮೈ ನೀರಾಗಿ ದೊರೆಯುತ್ತದೆ. ಉಳಿದ ನೀರು ಆವಿಯಾಗಿ ಪುನಃ ವಾತಾವರಣದಲ್ಲಿ ಸೇರುತ್ತದೆ. ನಮ್ಮ ದಿನ ನಿತ್ಯದ ಬಳಕೆಗಾಗಿ ನೀರನ್ನು ಮುಖ್ಯವಾಗಿ ಈ ಮೂರು ಪ್ರಧಾನ ಮೂಲಗಳಿಂದ ಪಡೆಯಲಾಗುತ್ತದೆ.
ಮಳೆನೀರು: ಮಳೆ ಬರುತ್ತಿರುವಾಗಲೇ ನೇರವಾಗಿ ಸಂಗ್ರಹಿಸಿದ ನೀರು ಮಳೆಯ ನೀರು. ಈ ನೀರು ಕುಡಿಯಲು ಸುರಕ್ಷಿತವಾಗಿರುತ್ತದೆ. ನೀರನ್ನು ಕುಡಿಯಲು ಮತ್ತು ಇತರ ಉದ್ದೇಶಗಳಿಗೆ ಬಳಸಬಹುದಾಗಿದೆ. ಆದಾಗ್ಯೂ ಮನೆ ಮೇಲ್ಛಾವಣಿಗಳ ಮೇಲೆ ಸುರಿದ ನೀರನ್ನು ತೊಟ್ಟಿ ಅಥವಾ ಟ್ಯಾಂಕುಗಳಲ್ಲಿ ಸಂಗ್ರಹಿಸಿ ಮನೆ ಬಳಕೆಯ ಮತ್ತು ಇತರ ಉದ್ದೇಶಗಳಿಗೆ ಬಳಸುವುದನ್ನು ಗ್ರಾಮೀಣ ಪ್ರದೇಶಗಳಲ್ಲಿ ಕಾಣಬಹುದು. ಆದರೆ ಮಳೆ ನೀರನ್ನು ಕುಡಿಯಲು ಉಪಯೋಗಿಸುವುದು ಕಂಡು ಬರುವುದಿಲ್ಲ. ಮಳೆ ನೀರು ಕುಡಿದರೆ ಶೀತ, ನೆಗಡಿ ಬರುತ್ತದೆ ಎಂಬ ನಂಬಿಕೆ ಹಳ್ಳಿಯ ಜನರಲ್ಲಿದೆ.
ಭೂಮಿಯ ಮೇಲ್ಮೈ ನೀರು: ಹೆಸರೇ ಹೇಳುವಂತೆ ಭೂಮಿಯ ಮೇಲೆ ಕೆರೆ, ಹಳ್ಳ, ನದಿ ಮುಂತಾದವುಗಳಲ್ಲಿ ಸಂಗ್ರಹವಾಗುವ ನೀರೇ ಭೂಮಿಯ ಮೇಲ್ಮೈ ನೀರು. ನದಿ, ಸರೋವರ, ಜಲಾಶಯ, ಕೆರೆ ಕಟ್ಟೆಗಳಲ್ಲಿ ಸಂಗ್ರಹವಾಗುವ ನೀರನ್ನು ಕುಡಿಯಲು ಬಳಸಲಾಗುತ್ತದೆ. ನಗರ ಪ್ರದೇಶಗಳ ಜನತೆಗೆ ನದಿ, ಜಲಾಶಯಗಳ ನೀರನ್ನು ಕುಡಿಯಲು ಸರಬರಾಜು ಮಾಡಲಾಗುತ್ತದೆ.
ಭೂತಲದ ನೀರು: ಭೂಮಿಯ ಒಳಭಾಗದಲ್ಲಿ ಸಂಗ್ರಹವಾಗಿರುವ ನೀರು. ಭೂತಲದ ಬಾನೆಯಲ್ಲಿ ಸಂಗ್ರಹವಾದ ನೀರನ್ನು ಬಾವಿ, ಕೊಳವೆ ಬಾವಿಗಳನ್ನು ತೋಡಿ ಅವುಗಳ ಮೂಲಕ ಕುಡಿಯಲು ನೀರನ್ನು ಸಂಗ್ರಹಿಸಲಾಗುವುದು. ಗ್ರಾಮೀಣ ಪ್ರದೇಶದ ಶೇ. ೯೭ರಷ್ಟು ಜನತೆಗೆ ಕುಡಿಯಲು ಭೂತಲದ ನೀರು ಸರಬರಾಜು ಮಾಡಲಾಗುತ್ತಿದೆ.
ನೀರಿನ ಗುಣಲಕ್ಷಣಗಳು
ಕುಡಿಯುವ ನೀರು ಸುರಕ್ಷಿತವಾಗಿರಬೇಕು. ಸೂಕ್ಷ್ಮ ರೋಗಾಣು ಮತ್ತು ರಾಸಾಯನಿಕಗಳಿಂದ ಮುಕ್ತವಾಗಿದ್ದು ಬಣ್ಣ, ವಾಸನೆ, ರುಚಿ ಇಲ್ಲದ ಸ್ವಚ್ಛ ನೀರು ಕುಡಿಯಲು ಯೋಗ್ಯವಾಗಿರುತ್ತದೆ. ನೀರು ಎಷ್ಟು ಶುದ್ಧವಿದೆ ಎಂಬುದನ್ನು ತಿಳಿಯಲು ನೀರಿನ ಒಂದು ಅಂಗದ ಮೇಲೆ ಬೆಳಕನ್ನು ಹಾಯಿಸಿದಾಗ ಅದರಲ್ಲಿ ಯಾವುದೇ ಕೊಳಕು ಕಣಗಳು ಇಲ್ಲದ ನೀರಿನ ಬೆಳಕು ಪ್ರತಿಫಲನಗೊಳ್ಳುತ್ತದೆ. ಅಂತಹ ನೀರನ್ನು ಶುದ್ಧ ನೀರು ಎಂದು ಹೇಳಬಹುದು. ಒಂದು ವೇಳೆ ನೀರಿನಲ್ಲಿ ಸಾಕಷ್ಟು ಪ್ರಮಾಣದ ಧೂಳಿನ ಕಣಗಳು ಅಥವಾ ಇತರ ಕೊಳಕು ಇದ್ದರೆ ಅಂತಹ ನೀರಿನ ಮೂಲಕ ಹಾಯಿಸುವ ಬೆಳಕು ಸ್ಪಷ್ಟವಾಗಿ ಕಾಣುವುದಿಲ್ಲ, ಅಂತಹ ನೀರು ಅಶುದ್ಧವಾಗಿರುತ್ತದೆ.
ಶುದ್ಧ, ಸುರಕ್ಷಿತ ಕುಡಿಯುವ ನೀರಿಗೆ ಯಾವುದೇ ಬಣ್ಣ, ವಾಸನೆ, ರುಚಿ ಇರುವುದಿಲ್ಲ. ಮಳೆನೀರು ಗುಣದಲ್ಲಿ ಶುದ್ಧ ಹಾಗೂ ಮೆದುವಾಗಿದ್ದರೂ ವಾತಾವರಣದಲ್ಲಿ ಇಂಗಾಲದ ಡೈ ಆಕ್ಸೈಡ್ ಹೀರಿಕೊಂಡಿರುವುದರಿಂದ ನಶಿಸುವ ಹಾಗೂ ನೀರಸವಾದ ರುಚಿಯನ್ನು ಹೊಂದಿರುತ್ತದೆ.
ಕೆರೆ, ನದಿ, ಜಲಾಶಯಗಳಲ್ಲಿನ ನೀರಿನ ಗುಣಮಟ್ಟ ಸಾಮಾನ್ಯವಾಗಿ ವೈವಿಧ್ಯಮಯದಿಂದ ಕೂಡಿರುತ್ತದೆ. ಪ್ರಕೃತಿ ಹಾಗೂ ಮಾನವ ನಿರ್ಮಿತ ಮಾಲಿನ್ಯದಿಂದ ನೀರು ಬಣ್ಣ, ವಾಸನೆ, ರುಚಿ ಹಾಗೂ ಅಶುದ್ಧತೆ ಹೊಂದಿರುತ್ತದೆ. ಇದಕ್ಕಿಂತಲೂ ಮೇಲಾಗಿ ಅದರೊಂದಿಗೆ ಬ್ಯಾಕ್ಟೀರಿಯಾ ಮತ್ತು ಇತರ ಸುಕ್ಷ್ಮ ಜೀವಾಣುಗಳು ಸೇರಿಕೊಂಡು ನೀರನ್ನು ಕೊಳಕಾಗಿಸುತ್ತದೆ. ಇಂತಹ ನೀರು ಕುಡಿಯಲು ನೇರವಾಗಿ ಬಳಸಲು ಯೋಗ್ಯವಾಗಿರುವುದಿಲ್ಲ.
ಭೂತಲದ ನೀರು : ಭೂತಳದ ನೀರು ಸಾಮಾನ್ಯವಾಗಿ ಸ್ವಚ್ಛ ಹಾಗೂ ಬಣ್ಣ ರಹಿತವಾಗಿದ್ದರೂ ಅದರಲ್ಲಿಯೂ ಖನಿಜಾಂಶಗಳು ಸಮೃದ್ಧವಾಗಿರುತ್ತದೆ. ಭೂತಲದ ನೀರು ಭೂಮಿಯ ಕೆಳಗಡೆ ಸಾಗಿದಂತೆಲ್ಲಾ ಜೈವಿಕ ಹಾಗೂ ನೀರ್ಜಿವಿಕಣಗಳೊಡನೆ ಸಂಪರ್ಕ ಹೊಂದಿರುತ್ತದೆ ಮತ್ತು ರಾಸಾಯನಿಕ ಗುಣ ಲಕ್ಷಣಗಳನ್ನು ಹೊಂದಿರುವ ಭೂಮಿಯಲ್ಲಿ ಹಾದು ಹೋಗುವಾಗ ಆ ಭೂಮಿಯ ಗುಣಲಕ್ಷಣಗಳನ್ನು ಪ್ರತಿ ಬಿಂಬಿಸುತ್ತದೆ.
ಸುಣ್ಣದ ಕಲ್ಲಿನಲ್ಲಿರುವ ನೀರು ತುಂಬಾ ಗಡುಸಾಗಿರುತ್ತದೆ. ಬೆಣಚುಕಲ್ಲಿನ ರೂಪದಲ್ಲಿ ನೀರು ಮೆದುವಾಗಿರುತ್ತದೆ. ಇದರಲ್ಲಿ ಕರಗುವ ಖನಿಜಾಂಶಗಳು ಕಡಿಮೆ ಇರುತ್ತದೆ. ಇಂಗಾಲದ ಡೈ ಆಕ್ಸೈಡ್ ಅಧಿಕ ಪ್ರಮಾಣದಲ್ಲಿರುತ್ತದೆ ಮತ್ತು ನೀರು ರುಚಿಯಾಗಿಯೂ ಇರುತ್ತದೆ. ಸಾಮಾನ್ಯವಾಗಿ ಭೂತಲದ ನೀರು ಅಸುರಕ್ಷಿತವಾಗಿರಬಹುದು ಆದರೆ ಈ ನೀರು ಸಮರೂಪದ ಗುಣಲಕ್ಷಣ ಹೊಂದಿರುತ್ತದೆ.
ಚಿಲುಮೆಗಳು: ಚಿಲುಮೆಗಳು ಅಥವಾ ಬುಗ್ಗೆಗಳ ಮೂಲಕ ಮೇಲೆ ಬರುವ ನೀರಿನ ಗುಣಮಟ್ಟವು ಆಯಾ ಪ್ರಾಂತ್ಯದ ಭೌಗೊಳಿಕ ರಚನೆಗೆ ಅನುಗುಣವಾಗಿರುತ್ತದೆ. ಮೇಲಿನ ಪದರಗಳಲ್ಲಿರುವ ನೀರು ಕೆಳಗಿನ ಪದರಗಳಲ್ಲಿರುವ ನೀರಿಗಿಂತ ಮೇಲ್ಮೈಯಲ್ಲಿನ ಮಾಲಿನ್ಯಗಳಿಂದ ಹೆಚ್ಚು ಪ್ರಭಾವ ಹೊಂದಿರಬಹುದು. ಬುಗ್ಗಿಯ ನೀರು ಮೇಲ್ಮೈ ಕಾಲುವೆಗಳಲ್ಲಿ ಹರಿಯುವಾಗ ಸೂಕ್ಷ್ಮಾಣುಗಳಿಗೆ ಪೌಷ್ಠಿಕತೆ ಒದಗಿಸುತ್ತದೆ.
ಲೋಹಾಂಶ: ಕೆಲವೊಂದು ನಿರ್ದಿಷ್ಟ ಭೌಗೋಳಿಕ ಪರಿಸ್ಥಿತಿ ಹೊಂದಿರುವ ಭೂಮಿಯಲ್ಲಿ ನೀರು ನೈಸರ್ಗಿಕವಾಗಿ ವಿಷಯುಕ್ತ ಮಾಲಿನ್ಯ ಉಂಟಾಗುತ್ತದೆ. ಅನುಮತಿ ಮಿತಿಯೋಗ್ಯ ೦.೦೫ ಮಿ.ಗ್ರಾಂ.ಗಿಂತ ಹೆಚ್ಚಾಗಿ ಲೋಹಾಂಶವಿರುವ ನೀರನ್ನು ಸೇವಿಸಬಾರದು, ಇಂತಹ ನೀರು ಸೇವನೆಯಿಂದ ತ್ವಚೆಯಲ್ಲಿ ಹುಣ್ಣು ಸ್ನಾಯುಗಳು ಕ್ಷೀಣಗೊಳ್ಳಬಹುದು, ಲಕ್ವ ಹೊಡೆಯಬಹುದು, ದೀರ್ಘಕಾಲದ ಬಳಕೆಯಿಂದ ತ್ವಚೆಯ ಮತ್ತು ಶ್ವಾಸಕೋಶಗಳ ಕ್ಯಾನ್ಸರ್ ಬರಬಹುದು.
ನೀರಲ್ಲಿ ೧ ಮಿ.ಗ್ರಾಂ. ಹೆಚ್ಚಿನ ಕಬ್ಬಿಣಾಂಶವಿದ್ದರೆ ಅಂತಹ ನೀರು ಬಳಸಲು ಸೂಕ್ತವಲ್ಲ, ಇಂತಹ ನೀರಿನಿಂದ ಆರೋಗ್ಯಕ್ಕೆ ಯಾವುದೆ ಹಾನಿ ಉಂಟಾಗದಿದ್ದರೂ ಅಡಿಗೆಗೆ ಬಳಸುವಲ್ಲಿ ಹೆಚ್ಚು ಇಂಧನ ಬೇಕಾಗುತ್ತದೆ. ಅಲ್ಲದೆ ಈ ನೀರಿನಿಂದ ಬಟ್ಟೆ, ಪಾತ್ರೆಗಳನ್ನು ತೊಳೆದರೆ ಕಲೆ ಉಂಟಾಗುತ್ತದೆ.
ಬ್ಯಾಕ್ಟೀರಿಯಾಗಳು : ರಾಸಾಯನಿಕ ಅಂಶಗಳಿಂದ ಉಂಟಾಗುವ ನೀರಿನ ಸಮಸ್ಯೆಗಳು ಕೆಲವೊಂದು ನಿರ್ದಿಷ್ಟ ಪ್ರದೇಶಗಳಲ್ಲಿದ್ದರೆ. ಬ್ಯಾಕ್ಟೀರಿಯಾಗಳ ಮೂಲಕ ನೀರು ಮಾಲಿನ್ಯವಾಗುವುದು. ಸಾಮಾನ್ಯವಾಗಿ ಎಲ್ಲೆಡೆ ಕಂಡು ಬರುತ್ತದೆ. ರೋಗ ಉಂಟು ಮಾಡುವ ಸೂಕ್ಷ್ಮ ಜೀವಾಣುಗಳು ನೀರಿನೊಂದಿಗೆ ಸೇರಿಕೊಂಡಿರುತ್ತದೆ. ಈ ನೀರಿನಲ್ಲಿರುವ ರೋಗಾಣುಗಳನ್ನು ಕಂಡು ಹಿಡಿಯುವುದು ಬಹಳ ಕಷ್ಟಕರ. ಬ್ಯಾಕ್ಟೀರಿಯಾಗಳು ಹೆಚ್ಚಿನ ಕೋಲಿಫಾರಂ ಅಣುಜೀವಿ ಎಂಣಿಕೆಗಳು ೧೦/೧೦೦ ಮಿ.ಲಿ. ಪ್ರಮಾಣದಲ್ಲಿರುವ ನೀರು ಕುಡಿಯಲು ಯೋಗ್ಯವಿಲ್ಲ.
ಈ ಕೂಲಿ ಎಣಿಕೆಗಳು ೧೦/೧೦ ಮಿ.ಲಿ. ಮಿತಿಗಿಂತ ಅಧಿಕವಿದ್ದರೆ. ಅತಿಸಾರ ಭೇದಿ, ಕಾಲರಾ, ಜಾಂಡಿಸ್, ವಿಷಮಶೀತ ಜ್ವರ, ಪೋಲಿಯೋ ಮುಂತಾದ ಕಾಯಿಲೆಗಳು ಬರಬಹುದು. ಆದ್ದರಿಂದಲೇ ಜನರು ಕುಡಿಯುವ ನೀರನ್ನು ಮೊದಲು ಪರೀಕ್ಷಿಸಿ ಯೋಗ್ಯವಾದ ಸುರಕ್ಷಿತ ನೀರನ್ನು ಕುಡಿಯಬೇಕು.
ಕ್ಲೋರೈಡ್ : ನೀರಿನಲ್ಲಿ ಅತಿಯಾದ ಕ್ಲೋರೈಡ್ ಅಂಶವು ಸೇರಿಕೊಂಡಿದೆಯೆಂದಾದರೆ ಉಪ್ಪಿನ ರಚನೆಗಳ ಮೂಲಕ ನೀರು ಹಾದು ಹೋಗುವಾಗ ಉಂಟಾಗುವ ನೈಸರ್ಗಿಕ ಪ್ರಕ್ರಿಯೆಯಿಂದ ಪಡೆದುಕೊಂಡಿದ್ದು ಅಥವಾ ಸಮುದ್ರದ ನೀರು ಬೆರೆತುಕೊಂಡಿರುತ್ತದೆ.
೧೦೦೦ ಮಿ.ಗ್ರಾಂ./ಲೀ. ಗಿಂತ ಹೆಚ್ಚಾಗಿ ಲವಣಾಂಶ ಸೇರಿಕೊಂಡಿರುವ ಅಂತಹ ನೀರನ್ನು ಕುಡಿಯಲು ಬಳಸಬಾರದು. ನೀರಿನಲ್ಲಿ ಕ್ಲೋರೈಡ್ ಅಂಶವಿರುವ ನೀರು ಬಳಕೆಗೆ ಯೋಗ್ಯವಲ್ಲದಿದ್ದರೂ ಅದರಿಂದ ಆರೋಗ್ಯಕ್ಕೆ ಯಾವುದೇ ಹಾನಿ ಇಲ್ಲ.
ಪ್ಲೋರೈಡ್: ನೈಸರ್ಗಿಕವಾಗಿಯೇ ನೀರಿನಲ್ಲಿ ಉತ್ಪಾದನೆಯಾಗುತ್ತದೆ. ಕೆಲವು ಪ್ರದೇಶಗಳಲ್ಲಿ ಪ್ಲೋರೈಡ್‌ಯುಕ್ತ ಖನಿಜಗಳು ಮಣ್ಣಿನಲ್ಲಿರುತ್ತದೆ. ಇಂತಹ ಭೂತಲದ ನೀರಿನಲ್ಲಿ ಪ್ಲೋರೈಡ್ ಅಂಶವು ಅಧಿಕ ಪ್ರಮಾಣದಲ್ಲಿರುತ್ತದೆ. ಅನುಮತಿ ಯೋಗ್ಯ ಮಿತಿಯು ೧.೫ ಮಿ.ಗ್ರಾಂ./ಲೀ ಗಿಂತ ಅಧಿಕ ಪ್ರಮಾಣದಲ್ಲಿರುವ ಪ್ಲೋರೈಡ್‌ಯುಕ್ತ ನೀರನ್ನು ಸುದೀರ್ಘ ಕಾಲದ ತನಕ ಉಪಯೋಗಿಸದಿದ್ದರೆ ಹಲ್ಲುಗಳು ಕಂದು ಬಣ್ಣಕಟ್ಟುವುದು, ಅಸ್ಥಿಪಂಜರದ ಪ್ಲೊರೋಸಿಸ್ ಉಂಟಾಗುತ್ತದೆ. ಅನೇಕ ಬಗೆ ನಾಡಿ, ಎಲುಬುಗಳ ರಚನೆಗೂ ತೊಡಕುಂಟಾಗುತ್ತದೆ, ಅನೇಕ ಅಕಾಲಿಕ ವೃದ್ಧಾಪ್ಯವನ್ನುಂಟು ಮಾಡುತ್ತವೆ. ಒಟ್ಟಾರೆ ಪ್ಲೋರೈಡ್‌ಯುಕ್ತ ನೀರು ಸೇವನೆ ಆರೋಗ್ಯಕ್ಕೆ ಹಾನಿಕರ.
ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ: ೩. ಕರ್ನಾಟಕದಲ್ಲಿ ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯಗಳ ಸ್ಥಿತಿಗತಿ
ದಕ್ಷಿಣ ಭಾರತದ ಪ್ರಮುಖ ರಾಜ್ಯಗಳಲ್ಲಿ ಕರ್ನಾಟಕ ಅನೇಕ ರೀತಿಯಲ್ಲಿ ಭಾರತೀಯ ಗುಣಲಕ್ಷಣಗಳನ್ನು ಹೊಂದಿರುವ ಒಂದು ಮಾದರಿ ರಾಜ್ಯವಾಗಿದೆ. ನೈಸರ್ಗಿಕ, ಭಾಷೆ, ಧರ್ಮಗಳಲ್ಲಿ ವೈವಿಧ್ಯತೆಯನ್ನು ಪ್ರದರ್ಶಿಸುತ್ತದೆ. ಅಭಿವೃದ್ಧಿ ಕುರಿತ ಸಾಧನೆಗಳಲ್ಲಿಯೂ ದೇಶದ ಒಟ್ಟಾರೆ ಸ್ಥಿತಿಯನ್ನು ಬಹುಮಟ್ಟಿಗೆ ಪ್ರತಿಬಿಂಬಿಸುತ್ತದೆ. ರಾಜ್ಯದ ಗ್ರಾಮೀಣ ಜನತೆಯ ಮೂಲಭೂತ ಅಗತ್ಯಗಳಾದ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯಗಳ ಲಭ್ಯತೆಯ ಸ್ಥಿತಿಗತಿಗಳನ್ನು ತಿಳಿಯುವ ಪ್ರಯತ್ನ ಈ ಅಧ್ಯಯನದಲ್ಲಿ ಮಾಡಲಾಗಿದೆ.
ಕರ್ನಾಟಕದಲ್ಲಿ ಒಟ್ಟು ೫೨೭ ಲಕ್ಷ ಜನರಿದ್ದು ಇದರಲ್ಲಿ ೩೪೮ ಲಕ್ಷ (೬೬%) ಜನರು ಗ್ರಾಮೀಣ ಪ್ರದೇಶದಲ್ಲಿ ನೆಲೆಸಿದ್ದಾರೆ (೨೦೦೧) ಈ ಜನತೆಯು ೨೭೦೬೬ ರೆವೆನ್ಯೂ ಹಳ್ಳಗಳು ಮತ್ತು ೨೯೬೧೬ ಕೊಪ್ಪಲುಗಳು ಒಟ್ಟು ೫೬೬೮೭ ವಾಸ್ತವ್ಯಗಳಲ್ಲಿ ವಾಸಿಸುತ್ತಿದ್ದಾರೆ.
ಕರ್ನಾಟಕ ಸರ್ಕಾರವು ಕುಡಿಯುವ ನೀರು ಪೂರೈಕೆಗೆ ಮಹತ್ವ ನೀಡಿದ್ದು ಕೇಂದ್ರದ ನೆರವು ಹಾಗೂ ವಿದೇಶಗಳ ಧನಸಹಾಯದೊಂದಿಗೆ ಅನೇಕ ಯೋಜನೆ, ಕಾರ್ಯಕ್ರಮಗಳನ್ನು ರೂಪಿಸುತ್ತಾ ಗ್ರಾಮೀಣ ಜನತೆಗೆ ಕುಡಿಯುವ ನೀರು ಮತ್ತು ನೈರ್ಮಲ್ಯ ಪೂರೈಸುವಲ್ಲಿ ಹಲವಾರು ವರ್ಷಗಳಿಂದ ಶ್ರಮಿಸುತ್ತಿದೆ.
ಪ್ರಸ್ತುತದಲ್ಲಿ ಗ್ರಾಮೀಣ ಕುಡಿಯುವ ನೀರು ಪೂರೈಕೆ ಯೋಜನೆ ಕಾರ್ಯಕ್ರಮಗಳನ್ನು ಆಯಾ ಜಿಲ್ಲಾ ಪಂಚಾಯತ್ ಇಂಜಿನಿಯರ್ ವಿಭಾಗದಲ್ಲಿ ರೂಪಿಸಿ ವಿನ್ಯಾಸಗೊಳಿಸಿ ಅನುಷ್ಟಾನಗೊಳಿಸಲಾಗುತ್ತಿದೆ.
ರಾಷ್ಟ್ರೀಯ ಕುಡಿಯುವ ನೀರು ಪೂರೈಕೆ ಗ್ರಾಮೀಣ ಜನತೆಗೆ ತಮ್ಮ ಕನಿಷ್ಟ ಅಗತ್ಯಗಳನ್ನು ಪೂರೈಸಿಕೊಳ್ಳಲು ಕೊನೆ ಪಕ್ಷ ತಲಾವಾರು ೪೦ ಲೀಟರ್ ನೀರಿನ ಅಗತ್ಯವಿದೆಯೆಂದು ಬಳ್ಳಾರಿ, ರಾಯಚೂರು, ಬಿಜಾಪುರ ಮುಂತಾದ ಅಧಿಕ ಉಷ್ಣಾಂಶವಿರುವ ಜಿಲ್ಲೆಗಳಲ್ಲಿ ಜನತೆಗೆ ತಲಾವಾರು ೭೦ ಲೀಟರ್ ನೀರು ಬೇಕಾಗುತ್ತದೆಯೆಂದು ನಿರ್ಧರಿಸಿದೆ. ಕುಡಿಯುವ ನೀರು ರೋಗಾಣು, ರಾಸಾಯನಿಕಗಳಿಂದ ಮುಕ್ತವಾಗಿದ್ದು ಕುಡಿಯಲು ಸುರಕ್ಷಿತವಾಗಿರಬೇಕು ಮತ್ತು ನೀರು ಪೂರೈಸುತ್ತಿರುವ ನೀರಿನ ಮೂಲಗಳು ವಾಸಸ್ಥಳಗಳಿಂದ ಸುಮಾರು ೫೦೦ ಮೀಟರ್ ದೂರದ ಒಳಗಿರಬೇಕೆಂದು ಗೊತ್ತು ಪಡಿಸಿತು.
ಗ್ರಾಮೀಣ ಪ್ರದೇಶಗಳ ಜನರಿಗೆ ಕನಿಷ್ಟ ಅಗತ್ಯ ಮೂಲ ಸೇವೆಗಳನ್ನು ಪೂರೈಸುವುದಕ್ಕೆ ಸಂಬಂಧಿಸಿದಂತೆ ೧೯೯೬ರಲ್ಲಿ ನಡೆದ ಮುಖ್ಯ ಮಂತ್ರಿಗಳ ಸಮ್ಮೇಳನದಲ್ಲಿ ಕುಡಿಯುವ ನೀರು ಪೂರೈಕೆಯು ಅತ್ಯಗತ್ಯವೆಂದು ಸದ್ಯದಲ್ಲಿ ತಲಾವಾರು ೪೦ ಲೀಟರ್ ನೀರಿನ ಪ್ರಮಾಣವನ್ನು ೫೫ ಲೀಟರ್‌ಗೆ ಹೆಚ್ಚಿಸಲಾಯಿತು. ಕೇಂದ್ರ ಸರ್ಕಾರದ ಶರತ್ತಿನ ಅನುಸಾರವೇ ರಾಷ್ಟ್ರೀಯ ಕುಡಿಯುವ ನೀರು ಪೂರೈಕೆ ಮಾನಕವು ನಿಗದಿ ಪಡಿಸಿರುವ ಪ್ರತಿ ವ್ಯಕ್ತಿಗೆ ದಿನಕ್ಕೆ ತಲಾವಾರು ೪೦ ಲೀಟರ್ ನೀರು ಪೂರೈಕೆಯ ನಂತರವೇ, ರಾಜ್ಯವು ೨೦೦೫ರ ವೇಳೆಗೆ ಗ್ರಾಮೀಣ ಪ್ರದೇಶಗಳಲ್ಲಿ ತಲಾವಾರು ೫೫ ಲೀಟರ್ ಕುಡಿಯುವ ನೀರು ಪೂರೈಸುವ ಗುರಿ ಹೊಂದಿದೆ. (ಮಾನವ ಅಭಿವೃದ್ಧಿ ವರದಿ ಕರ್ನಾಟಕ ೧೯೯೯) ಈ ಗುರಿ ಸಾಧನೆಗಾಗಿ ಕುಡಿಯುವ ನೀರು ಪೂರೈಕೆಯಲ್ಲಿ ಕೆಲವು ಮಾನದಂಡ ನಿಯಮಗಳನ್ನು ಅಳವಡಿಸಿಕೊಳ್ಳಲಾಗಿದೆ.
ಗ್ರಾಮೀಣ ಪ್ರದೇಶಗಳಲ್ಲಿ ೩೫೦-೫೦೦ ಜನರಿರುವ ವಾಸ್ತವ್ಯಗಳಿಗೆ ಪ್ರತಿ ೧೦೦ ಜನರಿಗೆ ಒಂದರಂತೆ ಕೈಪಂಪು ಕೊಳವೆ ಬಾವಿಗಳು, ೫೦೦-೧೦೦೦ ಜನಸಂಖ್ಯೆ ಇರುವ ವಾಸ್ತವ್ಯಗಳಿಗೆ ಕಿರು ನೀರು ಘಟಕಗಳು ಹಾಗೂ ೧೦೦೦ ದಿಂದ ೧೦೦೦೦ ಜನ ಸಂಖ್ಯೆಗಳಿರುವ ವಾಸ್ತವ್ಯಗಳಿಗೆ ನಲ್ಲಿ ಜಾಲದ ಮೂಲದಿಂದ ಕುಡಿಯುವ ನೀರು ಪೂರೈಸಲಾಗುತ್ತಿದೆ. ಗುಡ್ಡಗಾಡು ಪ್ರದೇಶಗಳಲ್ಲಿ ಕುಡಿಯುವ ನೀರು ಪೂರೈಕೆಯಲ್ಲಿ ಜನಸಂಖ್ಯೆ ಪ್ರಮಾಣದಲ್ಲಿ ಸಡಿಲಿಕೆ ನೀಡಲಾಗಿದೆ.
ಗ್ರಾಮೀಣ ಪ್ರದೇಶದ ಶೇ. ೯೭ರಷ್ಟು ಜನತೆ ಕುಡಿಯುವ ನೀರಿಗಾಗಿ ಅಂತರ್ಜಲವನ್ನೇ ಅವಲಂಬಿಸಿದ್ದಾರೆ. ಕೊಳವೆ ಬಾವಿಗಳನ್ನು ಕೊರೆದು ಅವುಗಳಿಗೆ ಕೈಪಂಪು, ವಿದ್ಯುತ್ ಮೋಟರ್‌ಗಳನ್ನು ಅಳವಡಿಸಿ ಆಳದಿಂದ ಸೆಲೆಯಲ್ಪಡುವ ಅಂತರ್ಜಲದಿಂದ ಪೂರೈಸಲಾಗುತ್ತಿದೆ.
ಕೈಪಂಪು ಕೊಳವೆ ಬಾವಿಗಳಲ್ಲಿ ಕೈಪಂಪನ್ನು ಒತ್ತುವುದರಿಂದ ಮೇಲೆರಿದ ನೀರನ್ನು ಜನರು ನೇರವಾಗಿ ಪಡೆದುಕೊಳ್ಳುತ್ತಾರೆ. ಕಿರು ನೀರು ಘಟಕಗಳಿಗೆ ನಾಲ್ಕು ಕಡೆ ನಲ್ಲಿಗಳನ್ನು ಅಳವಡಿಸಲಾಗಿರುತ್ತದೆ. ವಿದ್ಯುತ್ ಮೋಟಾರ್ ನೆರವಿನಿಂದ ಮೇಲಕ್ಕೆತ್ತಿದ ಅಂತರ್ಜಲವನ್ನು ಒವರ್ ಟ್ಯಾಂಕುಗಳಲ್ಲಿ ಸಂಗ್ರಹಿಸಿ ನಲ್ಲಿಗಳ ಮೂಲಕ ಕುಡಿಯುವ ನೀರು ಪೂರೈಸಲಾಗುತ್ತದೆ. ದೊಡ್ಡ ದೊಡ್ಡ ಅನೇಕ ಗ್ರಾಮಗಳಲ್ಲಿ ಕೊಳವೆ ಬಾವಿ, ಕಿರುನೀರು ಘಟಕ ಹಾಗೂ ನಲ್ಲಿ ನೀರಿನ ಮೂಲದ ಜಾಲಗಳನ್ನು ಒಟ್ಟಿಗೆ ಕಾಣಬಹುದಾಗಿದೆ. ಕಿರುನೀರು ಘಟಕ ಹಾಗೂ ನಲ್ಲಿ ನೀರಿನ ಮೂಲಗಳಿದ್ದರೂ ಆಗಾಗ ವಿದ್ಯುತ್ ಕೈಕೊಟ್ಟಾಗ ಮಾತ್ರ ಕೈಪಂಪು ಕೊಳವೆ ಬಾವಿಗಳು ಬಳಕೆಯಾಗುತ್ತಿವೆ.
ಪ್ರಸ್ತುತ ಕುಡಿಯುವ ನೀರು ಪೂರೈಕೆ ಪ್ರಮಾಣ
ರಾಜ್ಯವುಗ್ರಾಮೀಣ ಜನತೆಗೆ ಕುಡಿಯುವ ನೀರು ಪೂರೈಸಲು ೧೯೯೧-೨೦೦೧ವರೆಗೆ (೮೦ರ ದಶಕಗಳ ಯೋಜನೆಗಳನ್ನು ಒಳಗೊಂಡಂತೆ) ೧೩೯೮.೭೬ ಕೋಟಿ ರೂ. ವೆಚ್ಚದಲ್ಲಿ ೧.೭೧ ಲಕ್ಷ ಕೈಪಂಪು ಕೊಳವೆ ಬಾವಿಗಳು, ೧೭,೦೨೨ ಕಿರು ನೀರು ಘಟಕಗಳು ಹಾಗೂ ೧೧,೦೮೫ ನಲ್ಲಿ ನೀರು ಸರಬರಾಜುಗಳ ಮೂಲಗಳನ್ನು ನಿರ್ಮಿಸಲಾಗಿದೆ. ಕನಿಷ್ಟ ಅಗತ್ಯ ಸೇವೆಗಳ ಕಾರ್ಯಕ್ರಮದಡಿ ೧೩,೯೮.೭೬ ಕೋಟಿ ರೂ. ವೆಚ್ಚದಲ್ಲಿ ತ್ವರಿತ ಗ್ರಾಮೀಣ ಕುಡಿಯುವ ನೀರು ಪೂರೈಕೆ ಯೋಜನೆಗಳ ಜೊತೆಗೆ ವಿದೇಶಗಳ ಧನ ಸಹಾಯದೊಂದಿಗೆ ನಾಲ್ಕು ಬಹುದೊಡ್ಡ ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ ಕಾರ್ಯಕ್ರಮಗಳನ್ನು ಅನುಷ್ಠಾನಗೊಳಿಸಿದೆ.
ವಿಶ್ವಬ್ಯಾಂಕಿನ ೫೧೫.೦೬ ಕೋಟಿ ರೂ. ಧನಸಹಾಯದೊಂದಿಗೆ ಸಮಗ್ರ ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ ಯೋಜನೆಯಡಿ ಹದಿನಾರು ಜಿಲ್ಲೆಗಳಿಂದ ಒಟ್ಟು ೧,೧೦೪ ಹಳ್ಳಿಗಳಲ್ಲಿ ಕುಡಿಯುವ ನೀರು ಮತ್ತು ನೈರ್ಮಲ್ಯ ಕಾರ್ಯಕ್ರಮಗಳನ್ನು ಹಮ್ಮಿಕೊಳ್ಳಲಾಗಿದೆ. ನೆದರ್‌ಲ್ಯಾಂಡ್ ಸಹಯೋಗದೊಂದಿಗೆ ೮೨.೫೬ ಕೋಟಿ ರೂ. ವೆಚ್ಚದಲ್ಲಿ ಉತ್ತರ ಕರ್ನಾಟಕದ (ಬೆಳಗಾಂ ವಲಯ) ಐದು ಜಿಲ್ಲೆಗಳಿಂದ ೨೦೧ ಗ್ರಾಮಗಳಲ್ಲಿ ಕಾರ್ಯಗತಗೊಳಿಸಲಾಗಿದೆ.
ಡ್ಯಾನಿಡಾ ಸಹಕಾರದೊಂದಿಗೆ ೭೭.೦೫ ಕೋಟಿ ರೂ. ವೆಚ್ಚದಲ್ಲಿ ನಾಲ್ಕು ಜಿಲ್ಲೆಗಳಿಂದ ೧೨೧೮ ಹಳ್ಳಿಗಳಲ್ಲಿ ಅನುಷ್ಠಾನಗೊಳಿಸಲಾಗಿದೆ. ವಿಶ್ವಬ್ಯಾಂಕ್ ನೆರವಿನೊಂದಿಗೆ ೧೦೩೫.೩೭ ಕೋಟಿ ರೂ. ವೆಚ್ಚದಲ್ಲಿ ಜಲನಿರ್ಮಲ ಯೋಜನೆಯಡಿ ೧೧ ಜಿಲ್ಲೆಗಳಿಂದ ೨೦೦೧ ಹಳ್ಳಿಗಳಲ್ಲಿ ಕಾರ್ಯರೂಪಕ್ಕೆ ತರಲಾಗುತ್ತಿದೆ. (ಹೈ ಪವರ್ ಕಮಿಟಿ ವರದಿ ೨೦೦೧) ರಾಜ್ಯದಲ್ಲಿ ಇದುವರೆಗೆ ೪೧,೦೮೧ (೭೫%) ವಾಸ್ತವ್ಯಗಳಲ್ಲಿ ತಲಾವಾರು ೪೦ ಲೀಟರ್‌ಗಿಂತಲೂ ಹೆಚ್ಚಿನ ಕುಡಿಯುವ ನೀರು ಪೂರೈಸಲಾಗುತ್ತಿದೆ. (ಗ್ರಾಮೀಣ ಅಭಿವೃದ್ಧಿ ಮತ್ತು ಪಂಚಾಯತ್ ರಾಜ್ ಇಲಾಖೆ ವರದಿ) ಆರ್ಥಿಕ ಮತ್ತು ಸಾಂಖಿಕ ಇಲಾಖೆಯ ಅಧ್ಯಯನ ವರದಿಯಂತೆ (೨೦೦೧) ರಾಜ್ಯದಲ್ಲಿ ಶೇ. ೬೨ರಷ್ಟು ಗ್ರಾಮೀಣ ವಾಸ್ತವ್ಯಗಳಲ್ಲಿ ತಲಾವಾರು ೪೦ ಲೀಟರ್‌ಗಿಂತಲೂ ಕಡಿಮೆ ಪ್ರಮಾಣದ ನೀರು ಪಡೆಯುತ್ತಿದ್ದು ಇನ್ನೂ ಶೇ. ೪೩ ರಷ್ಟು ವಾಸ್ತವ್ಯಗಳು ಬೇಸಿಗೆಯಲ್ಲಿ ನೀರಿನ ಕೊರತೆ ಅನುಭವಿಸುತ್ತಿರುವುದು ಕಂಡುಬಂದಿದೆ.
ರಾಜ್ಯ ಸರ್ಕಾರವು ಗ್ರಾಮೀಣ ಪ್ರದೇಶಗಳ ಜನತೆಗೆ ಕುಡಿಯುವ ನೀರು ಪೂರೈಸಲು ಹಲವಾರು ಯೋಜನೆ ಕಾರ್ಯಕ್ರಮಗಳನ್ನು ರೂಪಿಸುತ್ತಾ ಬಂದಿದ್ದರೂ ನಿಗದಿತ ಪ್ರಮಾಣದ ಸುರಕ್ಷಿತ ಕುಡಿಯುವ ನೀರು ಪೂರೈಸಲು ಸಾಧ್ಯವಾಗುತ್ತಿಲ್ಲ. ಇದಕ್ಕೆ ಹಲವಾರು ಕಾರಣಗಳುಂಟು. ಗ್ರಾಮೀಣ ಪ್ರದೇಶಗಳಲ್ಲಿನ ವಿದ್ಯತ್ ಸರಬರಾಜಿನ ಕೊರತೆ, ಕುಡಿಯುವ ನೀರು ಪೂರೈಕೆಯಲ್ಲಿ ಕಡಿಮೆ ಗುಣಮಟ್ಟ ಯೋಜನೆ, ಕುಡಿಯುವ ನೀರು ಪೂರೈಕೆಯ ಗ್ರಾಮ ಪಂಚಾಯ್ತಿಗಳ ಕಳಪೆ ನಿರ್ವಹಣೆ, ಪರಿಕರಗಳ ದುರಸ್ತಿ ಕಾರ್ಯದ ವಿಳಂಬ, ಅಂತರ್ಜಲ ಬತ್ತುವಿಕೆ, ವಿದ್ಯುತ್ ಕೊರತೆ ಮುಂತಾದ ಹಲವಾರು ಸಮಸ್ಯೆಗಳು ಒಗ್ಗೂಡಿ ಗ್ರಾಮೀಣ ಕುಡಿಯುವ ನೀರು ಪೂರೈಕೆಯಲ್ಲಿ ಅಡೆ ತಡೆಗಳು ಉಂಟು ಮಾಡುತ್ತಿವೆ.
ಕುಡಿಯುವ ನೀರು ಪೂರೈಕೆಯ ಕಾರ್ಯನಿರ್ವಹಣೆ ಬಗ್ಗೆ ಗ್ರಾಮೀಣ ಅಭಿವೃದ್ಧಿ ಮತ್ತು ಪಂಚಾಯತ್ ರಾಜ್ ಇಲಾಖೆ ತಪಾಸಣೆ ನಡೆಸಿದಾಗ ಶೇ. ೨೧ ರಷ್ಟು ಕೈಪಂಪು ಕೊಳವೆ ಬಾವಿಗಳು ಶೇ. ೭ ರಷ್ಟು ಕಿರು ನೀರು ಘಟಕಗಳು ಹಾಗೂ ಶೇ. ೬ ರಷ್ಟು ನಲ್ಲಿ ನೀರು ಸರಬರಾಜಿನ ಮೂಲಗಳು ಕಾರ್ಯನಿರ್ವಹಿಸದೇ ಇರುವುದು ಕಂಡುಬಂದಿದೆ.
ಹೈಪವರ್ ಸಮಿತಿಯ ಸರ್ವೆ ಮಾದರಿಯ ಅಧ್ಯಯನ ವರದಿಯಂತೆ (೨೦೦೧) ಶೇ. ೧೩ ರಷ್ಟು ಕೈಪಂಪು ಕೊಳವೆ ಬಾವಿಗಳು ಶೇ. ೧೯ ರಷ್ಟು ಕಿರುನೀರು ಘಟಕಗಳು ಹಾಗೂ ಶೇ. ೧೫ರಷ್ಟು ನಲ್ಲಿ ನೀರಿನ ಮೂಲಗಳು ದುರಸ್ತಿಯಲ್ಲಿವೆ. ಗ್ರಾಮೀಣ ಪ್ರದೇಶಗಳಲ್ಲಿ ಕುಡಿಯುವ ನೀರು ಪೂರೈಸುತ್ತಿರುವ ನೀರಿನ ಮೂಲಗಳ ಚಿತ್ರಣ ನೋಡಿದಾಗ ವಾಸ್ತವದಲ್ಲಿ ಕೈಪಂಪು ಕೊಳವೆ ಬಾವಿಗಳು ಹೆಚ್ಚು ದುರಸ್ಥಿಗೆ ಒಳಗಾಗುತ್ತಿರುವುದು ಕಂಡುಬರುತ್ತದೆ. ಕಿರುನೀರು ಘಟಕ ಹಾಗೂ ನಲ್ಲಿ ನೀರಿನ ಮೂಲಗಳ ರಿಪೇರಿಗೆ ಆದ್ಯತೆ ನೀಡಿದಷ್ಟು ಕೈಪಂಪು ಕೊಳವೆ ಬಾವಿಗಳ ದುರಸ್ತಿ ಕಾರ್ಯಕ್ಕೆ ಆದ್ಯತೆ ನೀಡುತ್ತಿಲ್ಲ. ಇದರಿಂದ ಹೆಚ್ಚು ಕೈಪಂಪು ಕೊಳವೆ ಬಾವಿಗಳೂ ಕಾರ್ಯನಿರ್ವಹಿಸುತ್ತಿಲ್ಲ.
ಗ್ರಾಮೀಣ ಪ್ರದೇಶಗಳಲ್ಲಿ ಕುಡಿಯುವ ನೀರು ಪೂರೈಸುತ್ತಿರುವ ನೀರಿನ ಮೂಲಗಳ ಪರಿಕರಗಳ ದುರಸ್ಥಿಯನ್ನು ಜಿಲ್ಲಾವಾರು ಗಮನಿಸಿದಾಗ ಧಾರವಾಡ (೫೯%) ಹಾವೇರಿ (೪೩%) ಗದಗ (೪೦%) ದಾವಣಗೆರೆ (೩೯%) ರಾಯಚೂರು (೩೩%) ಬೆಂಗಳೂರು (೩೦%) ಉಳಿದ ಜಿಲ್ಲೆಗಳಲ್ಲಿ ಶೇ. ೩೦ಕ್ಕಿಂತ ಹೆಚ್ಚು ಕೈಪಂಪು ಕೊಳವೆ ಬಾವಿಗಳು ದುರಸ್ಥಿಯಲ್ಲಿರುವುದನ್ನು ಕಾಣಬಹುದು.
ಇನ್ನೂ ನಲ್ಲಿ ನೀರಿನ ಮೂಲಗಳಿಗೆ ಸಂಬಂಧಿಸಿದಂತೆ ಬಳ್ಳಾರಿ (೨೫%) ಕೊಪ್ಪಳ, ಚಾಮರಾಜಪೇಟೆ, ಬೆಳಗಾಂ, ಬೀದರ್ ಜಿಲ್ಲೆಗಳಲ್ಲಿ ತಲಾ ಶೇ. ೧೦ ರಷ್ಟು ನಲ್ಲಿ ನೀರಿನ ಮೂಲಗಳು ಕಾರ್ಯನಿರ್ವಹಿಸುತ್ತಿಲ್ಲ. (ಹೈಪವರ್ ಸಮಿತಿಯ ವರದಿ ೨೦೧) ಕರ್ನಾಟಕ ಸರ್ಕಾರವು ಕುಡಿಯುವ ನೀರು ನಿರ್ವಹಣೆಯಲ್ಲಿನ ರಿಪೇರಿ ಕೆಲಸಗಳೆಂದು ಪ್ರತಿ ಗ್ರಾಮ ಪಂಚಾಯ್ತಿಗೂ ಪ್ರತಿ ನೀರಿನ ಮೂಲಗಳಿಗೆ ನಲ್ಲಿ ನೀರಿನ ಮೂಲ -೮೦೦೦, ಕಿರು ನೀರು ಘಟಕ -೩೫೦೦ ಹಾಗೂ ಕೈಪಂಪು ಕೊಳವೆ ಬಾವಿಗೆ – ೬೦೦ ರೂ.ಗಳನ್ನು ನೀಡುತ್ತಿದೆ. ಆದಾಗ್ಯೂ ಪಂಚಾಯ್ತಿಗಳ ನಿರ್ಲಕ್ಷ್ಯದ ಜೊತೆಗೆ ವಿದ್ಯುತ್ ಕೊರತೆ, ಅಂತರ್ಜಲದ ಬತ್ತುವಿಕೆಯಿಂದಾಗಿ ನಿಗದಿತ ಪ್ರಮಾಣದ ಕುಡಿಯುವ ನೀರು ಪೂರೈಸಲಾಗುತ್ತಿಲ್ಲ.
ಅಂತರ್ಜಲ ಮೂಲದ ಸಂರಕ್ಷಣೆ
ಅಂತರ್ಜಲವನ್ನು ಕುಡಿಯುವ ನೀರಿಗಾಗಿ ಬಳಸುವುದು ಭಾರತದಲ್ಲಿ ಅನಾದಿ ಕಾಲದಿಂದಲೂ ರೂಢಿಯಲ್ಲಿದೆ. ತೆರೆದ ಬಾವಿಗಳ ನಿರ್ಮಾಣದ ಇತಿಹಾಸ ವೇದಗಳಷ್ಟು ಪ್ರಾಚೀನವಾದದ್ದು. ಅಂದಿನಿಂದ ಇಂದಿನವರೆಗೂ ತೆರೆದ ಬಾವಿಗಳ ಮೂಲಕ ನೆಲದೊಳಗಿನ ನೀರಿನ ಉಪಯೋಗ ಮುಂದುವರಿಯುತ್ತಲೆ ಇದೆ. ನಮ್ಮ ದೇಶದಲ್ಲಿ ಹೆಚ್ಚುತ್ತಿರುವ ಜನಸಂಖ್ಯೆಗೆ ಕುಡಿಯುವ ನೀರು ಮತ್ತು ಆಹಾರ ಉತ್ಪಾದನೆಯಲ್ಲಿ ಅಂತರ್ಜಲವು ಅತಿ ಮುಖ್ಯ ಆಧಾರವಾಗಿದ್ದು ಹೆಚ್ಚು ಪ್ರಾಮುಖ್ಯತೆ ಪಡೆಯುತ್ತದೆ.
ಅಂತರ್ಜಲ ಅಂದಾಜು ಸಮಿತಿಯ ಪ್ರಕಾರ ಕರ್ನಾಟಕದಲ್ಲಿ ಪುನರುಜ್ಜಿವಿಸಬಲ್ಲ ಅಂತರ್ಜಲ ಸಂಪನ್ಮೂಲ ಪ್ರಮಾಣ ೧೬೧೮೬.೯೪ ಲಕ್ಷ ಹೆಕ್ಟೇರ್ ಮೀಟರ್‌ಗಳು. ಕುಡಿಯುವ ನೀರು ಕೈಗಾರಿಕೆ ಮತ್ತು ಮತ್ತಿತರ ಉದ್ದೇಶಗಳಿಗೆ ನಿಗದಿ ಮಾಡಿರುವ ನೀರಿನ ಪ್ರಮಾಣ ೨೪೨೭.೮೦ ಹೆಕ್ಟೇರ್ ಮೀಟರ್‌ಗಳು, ನೀರಾವರಿಗಾಗಿ ಬಳಕೆಯಾಗಬಲ್ಲ ನೀರಿನ ಪ್ರಮಾಣ ೩,೬೯೫.೦೦ ಹೆಕ್ಟೇರ್ ಮೀಟರ್‌ನಷ್ಟು. ಬಳಕೆಯಾಗದೆ ಇನ್ನೂ ಬಾಕಿ ಉಳಿದಿರುವ ನೀರಿನ ಪ್ರಮಾಣ ೧೦೦೬೪.೧೪ ಹೆಕ್ಟೇರ್ ಮೀಟರ್‌ಗಳಷ್ಟಿವೆ.
ರಾಜ್ಯದಲ್ಲಿ ಅಂತರ್ಜಲ ರೂಢಿಸಿಕೊಂಡಿರುವ ಮಟ್ಟ ಶೇ. ೨೬.೮೫ರಷ್ಟಿದೆ. (ಅಂದಾಜು ೧೯೯೦) ವೈಜ್ಞಾನಿಕವಲ್ಲದ ಹಾಗೂ ಒಂದು ವಿಧಾನಕ್ಕೆ ಒಳಪಡದ ರೀತಿಯಲ್ಲಿ ಅಂತರ್ಜಲವನ್ನು ಅತಿಯಾಗಿ ಬಳಸುವುದರಿಂದ ನೀರಿನ ಮಟ್ಟ ಕಡಿಮೆಯಾಗುತ್ತದೆ. ಬಾವಿ/ ಕೊಳವೆ ಬಾವಿಗಳಲ್ಲಿ ನೀರು ದೊರೆಯದೆ ಅವು ನೀರು ಪೂರೈಸುವಲ್ಲಿ ವಿಫಲವಾಗುತ್ತದೆ. ನೀರು ಪಡೆಯುವ ಸಲುವಾಗಿ ಬಾವಿಯ ಆಳವನ್ನು ಹೆಚ್ಚಿಸಬೇಕಾಗುತ್ತದೆ. ಅಂತರ್ಜಲ ನೀರಿನ ಮೂಲಗಳು ವಾಸ್ತವ್ಯಗಳಿಗೆ ಹತ್ತಿರದಲ್ಲಿ ದೊರೆಯುವುದಿಲ್ಲ. ಕೆಲವೆಡೆ ಅಂತರ್ಜಲ ಸಿಕ್ಕಿದರೂ ಕುಡಿಯಲು ಸುರಕ್ಷಿತವಲ್ಲ. ಸುರಕ್ಷಿತ ನೀರು ದೊರೆತರೆ ಸಾಕಷ್ಟು ಇಳುವರಿ ಇರುವುದಿಲ್ಲ. ಅಂತರ್ಜಲ ಬತ್ತಿ ಹೋಗುವುದು ಮುಂತಾದ ಸಮಸ್ಯೆಗಳಿಗೆ ಒಳಗಾದ ಜನರು ಬದಲಿ ಮತ್ತೊಂದು ನೀರಿನ ಮೂಲದ ಅನುಷ್ಠಾನಕ್ಕೆ ಒತ್ತಾಯಿಸುತ್ತಾರೆ.
ಕೃಷಿ ನೀರಾವರಿಗೆಂದು ಬೋರ್‌ವೇಲ್‌ಗಳನ್ನು ಕೊರೆಯುವುದರಿಂದ ರಾಜ್ಯದ ಅನೇಕ ಜಿಲ್ಲೆಗಳಲ್ಲಿ ಅಂತರ್ಜಲ ಮಟ್ಟ ಕುಸಿಯುತ್ತಿದೆ. ಸುಮಾರು ೨೧ ತಾಲ್ಲೂಕುಗಳಲ್ಲಿ ಶೇ. ೮೫ ರಷ್ಟು ಅಂತರ್ಜಲದ ಬಳಕೆಯಾಗಿದೆ ಇನ್ನೂ ೨೨ ತಾಲ್ಲೂಕುಗಳಲ್ಲಿ ಶೇ. ೬೫ರಷ್ಟು ಅಂತರ್ಜಲ ಬಳಕೆಯಾಗಿರುವುದು ಕಂಡುಬಂದಿದೆ. ತುಮಕೂರು, ಬೆಂಗಳೂರು ಗ್ರಾಮಾಂತರ ಮತ್ತು ಕೋಲಾರ ಜಿಲ್ಲೆಗಳಲ್ಲಿ ಹೆಚ್ಚು ಅಂತರ್ಜಲದ ಬಳಕೆಯಾಗಿರುವುದನ್ನು ಕಾಣಬಹುದು. ಕುಡಿಯುವ ನೀರಿನ ಹೆಚ್ಚು ಕೊರತೆ ಇರುವ ಹಳ್ಳಿಗಳಿಗೆ ನದಿ ನೀರು ಸರಬರಾಜು ಮಾಡಬೇಕೆಂದು ಸಾರ್ವಜನಿಕ ಇಂಜಿನಿಯರಿಂಗ್ ಇಲಾಖೆ ವರದಿ ಮಾಡಿದೆ.
ಕುಡಿಯುವ ನೀರಿನ ಗುಣಮಟ್ಟ
ಗ್ರಾಮೀಣ ಪ್ರದೇಶಗಳಲ್ಲಿ ಕುಡಿಯುವ ನೀರಿಗಾಗಿ ಪೂರೈಸುತ್ತಿರುವ ಅಂತರ್ಜಲವು ಸಾಮಾನ್ಯವಾಗಿ ರೋಗಾಣು ಮತ್ತು ರಸಾಯನಿಕಗಳಿಂದ ಮುಕ್ತವಾಗಿದ್ದು ಕುಡಿಯಲು ಸುರಕ್ಷಿತವಾಗಿದೆ ಎಂದು ನಂಬಲಾಗಿತ್ತು. ಆದರೆ ರಾಜ್ಯದ ಅನೇಕ ಜಿಲ್ಲೆಗಳಲ್ಲಿ ಅಂತರ್ಜಲವೂ ಸಹ ಅತ್ಯಧಿಕ ಪ್ರಮಾಣದ ರಸಾಯನಿಕಗಳಿಂದ ಕೂಡಿರುವುದು ಕಂಡುಬಂದಿದೆ.
ಖಾಸಗಿ ಸಂಸ್ಥೆಗಳ ಮೂಲಕ ಗ್ರಾಮೀಣ ಕುಡಿಯುವ ನೀರಿನ ಮೂಲಗಳ ಗುಣಮಟ್ಟ ಪರೀಕ್ಷೆ ನಡೆಸಲಾಗಿದ್ದು ೧೫೦ ತಾಲ್ಲೂಕುಗಳಲ್ಲಿ ೧೬,೨೧೬ ಗ್ರಾಮಗಳು ಗುಣಮಟ್ಟದ ಸಮಸ್ಯೆ ಎದುರಿಸುತ್ತಿವೆ. ೪,೨೯೧ ಗ್ರಾಮಗಳಲ್ಲಿ ಅಧಿಕ ಪ್ಲೋರೈಡ್, ೨,೭೬೨ ಹಳ್ಳಿಗಳಲ್ಲಿ ಅಧಿಕ ಲವಣಾಂಶ ೪,೩೩೫ ಗ್ರಾಮಗಳಲ್ಲಿ ಅಧಿಕ ನೈಟ್ರಿಟ್ ಮತ್ತು ೪,೮೩೭ ಗ್ರಾಮಗಳಲ್ಲಿ ಅಧಿಕ ಕಬ್ಬಿಣದ ಸಮಸ್ಯೆ ಕಂಡು ಬಂದಿದೆ. (ಗ್ರಾಮೀಣ ಅಭಿವೃದ್ಧಿ ಮತ್ತು ಪಂಚಾಯತ್ ರಾಜ್ ವಾರ್ಷಿಕ ವರದಿ ೨೦೦೧)
ಇತ್ತೀಚಿಗೆ ಗ್ರಾಮೀಣ ಅಭಿವೃದ್ಧಿ ಮತ್ತು ಪಂಚಾಯತ್ ರಾಜ್ ಇಲಾಖೆ ೧೯೯೯-೨೦೦೧ರಲ್ಲಿ ಗ್ರಾಮೀಣ ಕುಡಿಯುವ ನೀರಿನ ಗುಣಮಟ್ಟದ ಬಗ್ಗೆ ಪರೀಕ್ಷೆಗಾಗಿ ರಾಜ್ಯಾದ್ಯಂತ ಎರಡು ಲಕ್ಷ ಸಾರ್ವಜನಿಕ ನೀರಿನ ಮೂಲಗಳನ್ನು ಆಯ್ಕೆ ಮಾಡಿಕೊಂಡು ಪರೀಕ್ಷಿಸಿದಾಗ ಸುಮಾರು ೨೦,೯೨೯ ವಾಸ್ತವ್ಯಗಳು ಕುಡಿಯುವ ನೀರಿನ ಸಮಸ್ಯೆ ಎದುರಿಸುತ್ತಿರುವುದು ಕಂಡು ಬಂದಿದೆ. ಇವುಗಳಲ್ಲಿ ೫೮೨೨ ಹಳ್ಳಿಗಳು ಅಧಿಕ ಪ್ಲೋರೈಡ್, ೬,೬೨೯ ಹಳ್ಳಿಗಳು ಅಧಿಕ ಕಬ್ಬಿಣಾಂಶ, ೪೦೭೭ ಗ್ರಾಮಗಳು ಅಧಿಕ ನೈಟ್ರೆಟ್ ಹಾಗೂ ೪,೪೦೧ ಹಳ್ಳಗಳು ಅಧಿಕ ಉಪ್ಪಿನಾಂಶ ಸಮಸ್ಯೆಗಳನ್ನು ಎದುರಿಸುತ್ತಿವೆ.
ಕುಡಿಯುವ ನೀರಿನ ಗುಣಮಟ್ಟ ಪರೀಕ್ಷೆಗಾಗಿ ರಾಜ್ಯದಲ್ಲಿ ಕೇಂದ್ರ ಮತ್ತು ರಾಜ್ಯ ಅನುದಾನ ಹಾಗೂ ವಿದೇಶಿ ನೆರವಿನ ಯೋಜನೆಯಡಿ ೧೮ ಜಿಲ್ಲಾ ಮಟ್ಟದ ಪ್ರಯೋಗಾಲಯಗಳನ್ನು ಸ್ಥಾಪಿಸಲಾಗಿದೆ. ಇವುಗಳಲ್ಲಿ ೭ ಪ್ರಯೋಗಾಲಯಗಳು ಸಿಬ್ಬಂದಿಗಲಳಿಲ್ಲದೆ ಕಾರ್ಯನಿರ್ವಹಿಸುತ್ತಿಲ್ಲ.
ಗ್ರಾಮೀಣ ನೈರ್ಮಲ್ಯ
ನೀರು ಜೀವ ಸೆಲೆಯಾದರೆ ನೈರ್ಮಲ್ಯ ಬದುಕಿನ ಮಾರ್ಗವಾಗಿದೆ. ನೈರ್ಮಲ್ಯವು ಗ್ರಾಮೀಣ ಪ್ರದೇಶಗಳ ಆರ್ಥಿಕ ಸಾಮಾಜಿಕ ಅಭಿವೃದ್ಧಿಯನ್ನು ಪ್ರತಿಬಿಂಬಿಸುತ್ತದೆ. ಶುಚಿತ್ವವು ವ್ಯಕ್ತಿಯ ಆರೋಗ್ಯ ಹಾಗೂ ಉತ್ತಮ ಜೀವನ ನಡೆಸುವಲ್ಲಿ ಪ್ರಮುಖ ಅಂಶವಾಗಿದೆ. ಅಲ್ಲದೆ ಮಾನವ ಅಭಿವೃದ್ಧಿ ನಿರ್ಧರಿಸುವ ನಿರ್ಣಾಯಕ ಮಾನದಂಡವಾಗಿದೆ.
ಗ್ರಾಮೀಣ ಅಭಿವೃದ್ಧಿ ಯೋಜನೆಗಳ ಕಾರ್ಯತಂತ್ರ ರೂಪಿಸುವಲ್ಲಿ ನೈರ್ಮಲ್ಯ ಕಾರ್ಯಕ್ರಮವನ್ನು ಅಭಿವೃದ್ಧಿ ಯೋಜನೆಯ ಒಂದು ಅಂಗವಾಗಿ ಕಾರ್ಯರೂಪಕ್ಕೆ ತರುತ್ತಿರುವುದು ಇತ್ತೀಚಿನ ಅತಿಶಯೋಕ್ತಿಯಾಗಿದೆ. ನೈರ್ಮಲ್ಯ ಕಾರ್ಯಕ್ರಮಗಳ ಅನುಷ್ಠಾನದ ಆರಂಭದಲ್ಲಿ ಚರಂಡಿ ಹಾಗೂ ಸಮುದಾಯದ ಶೌಚಾಲಯಗಳ ನಿರ್ಮಾಣಕ್ಕೆ ಆದ್ಯತೆ ನೀಡಲಾಗುತ್ತಿತ್ತು.
ಗ್ರಾಮ ಪಂಚಾಯ್ತಿ ಮತ್ತು ತಾಲ್ಲೂಕು ಅಭಿವೃದ್ಧಿ ಮಂಡಳಿಗಳು ಶೌಚಾಲಯ ನಿರ್ಮಾಣಗಳ ಉಸ್ತುವಾರಿ ಜವಾಬ್ದಾರಿಗಳನ್ನು ನೋಡಿಕೊಳ್ಳುತ್ತಿದ್ದವು. ಹಣದ ಕೊರತೆ ಮತ್ತಿತರ ಸಮಸ್ಯೆಗಳಿಂದ ಅವುಗಳ ಸಾಧನೆ ಅತ್ಯಂತ ವಿರಳ. ಹೀಗಾಗಿ ಕೇಂದ್ರ ನೈರ್ಮಲ್ಯ ಕಾರ್ಯಕ್ರಮಗಳಡಿಯಲ್ಲಿ ರಾಜ್ಯದಲ್ಲಿ ಶೇ. ೬.೯ರಷ್ಟು ಕುಟುಂಬಗಳಿಗೆ ಮಾತ್ರ ಶೌಚಾಲಯಗಳ ಸೌಲಭ್ಯ ಒದಗಿಸಲು ಸಾಧ್ಯವಾಯಿತು.
ಶೌಚಾಲಯ ಸೌಲಬ್ಯ ಪಡೆಯುವಲ್ಲಿ ರಾಜ್ಯದಲ್ಲಿ ಏಕರೂಪತೆಯಿಲ್ಲ. ಜಿಲ್ಲೆ ಜಿಲ್ಲೆಗಳ ಮಧ್ಯೆ ವ್ಯತ್ಯಾಸಗಳನ್ನು ಕಾಣಬಹುದು. ಕೊಡಗು (೨೪.೯%), ದಕ್ಷಿಣ ಕನ್ನಡ (೨೦.೧೨%), ಬೆಂಗಳೂರು ಗ್ರಾಮಾಂತರ (೧೮.೮೨%), ಚಿಕ್ಕಮಗಳೂರು (೧೪.೩೪%), ಉತ್ತರ ಕನ್ನಡ (೧೧.೯೨%), ಶಿವಮೊಗ್ಗ (೧೦.೦೭%) ಜಿಲ್ಲೆಗಳಲ್ಲಿ ರಾಜ್ಯ ಸರಾಸರಿ ಪ್ರಮಾಣಕ್ಕಿಂತ ಹೆಚ್ಚು ಶೌಚಾಲಯ ಸೌಲಭ್ಯ ಪಡೆಯುತ್ತಿವೆ.
ಬಿಜಾಪುರ (೧.೩೪%), ರಾಯಚೂರು (೧.೯೨%), ಗುಲ್ಬರ್ಗಾ (೨.೧೭%) ಹಾಗೂ ಬೀದರ್ (೨.೬೬%) ಜಿಲ್ಲೆಗಳು ಅತಿ ಕಡಿಮೆ ಪ್ರಮಾಣದ ಶೌಚಾಲಯ ಸೌಲಭ್ಯ ಪಡೆಯುತ್ತಿದೆ.
ಕೇಂದ್ರ ಗ್ರಾಮೀಣ ನೈರ್ಮಲ್ಯ ಕಾರ್ಯಕ್ರಮ (ಸಿ,ಆರ್.ಎಸ್.ಪಿ)
ಭಾರತ ಸರಕಾರವು ೧೯೮೫-೮೬ರಲ್ಲಿ ಕೇಂದ್ರ ಗ್ರಾಮೀಣ ನೈರ್ಮಲ್ಯ ಕಾರ್ಯಕ್ರಮವನ್ನು ಒಂದು ನಿರ್ದಿಷ್ಟ ವಿಧಾನದ ಮೂಲಕ ಕಾರ್ಯರೂಪಕ್ಕೆ ತರಲಾಯಿತು. ಶೌಚಾಲಯ ನಿರ್ಮಿಸುವಲ್ಲಿ ಎರಡು ಗುಂಡಿಗಳ ಪಾಯದ ಆಧಾರದ ಮೇಲೆ Pour Flush ಮಾದರಿಯ ಶೌಚಾಲಯಗಳ ನಿರ್ಮಾಣಕ್ಕೆ ಹೆಚ್ಚು ಒತ್ತು ನೀಡಲಾಯಿತು. ಬಡತನ ರೇಖೆಗಿಂತ ಕೆಳಗಿರುವ ಕಡುಂಬಗಳಿಗೆ ಹಾಗೂ ಸಮುದಾಯ ಮಹಿಳಾ ಶೌಚಾಲಯ ನಿರ್ಮಾಣದಲ್ಲಿ ಶೇ. ೪೦ರಷ್ಟು ಸಹಾಯಧನ ಒದಗಿಸಲಾಗುತ್ತದೆ. ರಾಜ್ಯದಲ್ಲಿ ಜಿಲ್ಲಾ ಪಂಚಾಯತ್ ಮತ್ತು ಗ್ರಾಮ ಪಂಚಾಯತಿಗಳು ಸಿ.ಆರ್.ಎಸ್.ಪಿ. ಕಾರ್ಯಚರಣೆ ತರುವಲ್ಲಿ ಮಹತ್ವದ ಪಾತ್ರವಹಿಸುತ್ತದೆ.
ಆರ್ಥಿಕ ಸಹಾಯ ಹಾಗೂ ತಾಂತ್ರಿಕ ಮಾರ್ಗದರ್ಶನ ನೀಡುವುದರ ಜೊತೆಗೆ ಕುಟುಂಬಗಳ ಬೇಡಿಕೆ ತಕ್ಕಂತೆ ಶೌಚಾಲಯ ಸೌಲಭ್ಯಗಳನ್ನು ಒದಗಿಸುತ್ತೆವೆಂದು ತಿಳಿದಿದ್ದರೂ ಕೇಂದ್ರಸರಕಾರ ನೀಡುತ್ತಿರುವ ಧನ ಸಹಾಯವು ಜನರ ಬೇಡಿಕೆಗೆ ಹೋಲಿಸಿದರೆ ತುಂಬಾ ಕಡಿಮೆ ಇತ್ತು. ಇಷ್ಟಾದರೂ ಸಿ.ಆರ್.ಎಸ್.ಪಿ. ಯೋಜನೆಯಡಿ ೧೯೮೫-೯೦ ರಿಂದ ೧೯೯೪ರ ನಡುವೆ ೧.೧೯ ಲಕ್ಷ ಕುಟುಂಬಗಳಿಗೆ ಶೌಚಾಲಯ ಸೌಲಭ್ಯ ಒದಗಿಸಲಾಗಿದೆ.
ನಿರ್ಮಲ ಗ್ರಾಮ ಯೋಜನೆ: ಗ್ರಾಮೀಣ ಪ್ರದೇಶದಲ್ಲಿ ನೈರ್ಮಲ್ಯ ಕಾರ್ಯಕ್ರಮಗಳನ್ನು ತೀವ್ರಗೊಳಿಸಲು ರಾಜ್ಯವು ಸರಕಾರೇತರ ಸಂಸ್ಥೆಗಳು ಮತ್ತು ಪಂಚಾಯತ್ ರಾಜ್ ಸಂಸ್ಥೆಗಳ ಸಹಕಾರದಿಂದ ೧೯೯೫-೯೬ರಲ್ಲಿ ನಿರ್ಮಲ ಗ್ರಾಮ ಯೋಜನೆ ಪ್ರಾರಂಭಿಸಿತು.
ಪ್ರತಿವರ್ಷ ೫ ಲಕ್ಷ ಶೌಚಾಲಯ ನಿರ್ಮಿಸುವ ಉದ್ದೇಶದಿಂದ ಪ್ರತಿ ಗ್ರಾಮ ಪಂಚಾಯತಿಯು ವರ್ಷಕ್ಕೆ ೧೦೦ ಕುಟುಂಬಗಳಿಗೆ ಶೌಚಾಲಯ ಒದಗಿಸುವ ಜವಾಬ್ದಾರಿಯನ್ನು ನೀಡಲಾಗಿದೆ. ಬಡತನ ರೇಖೆ ಕೆಳಗಿರುವ ಕುಟುಂಬಗಳಿಗೆ ತಲಾ ರೂ ೨೦೦೦ ಹಾಗೂ ಬಡತನ ರೇಖೆ ಮೇಲಿರುವ ಕುಟುಂಬಗಳಿಗೆ ೧೫೦೦ರೂ. ನಗದು ಸಹಾಯಧನ ನೀಡಲಾಗುತ್ತಿದೆ. ಈ ಕಾರ್ಯಕ್ರಮ ಆರಂಭವಾದಾಗಿನಿಂದ ೧೯೯೦-೨೦೦೦ ವರೆಗೆ ೯,೧೭೦.೭೧ ಲಕ್ಷ ರೂ. ವೆಚ್ಚದಲ್ಲಿ ೭೫,೩೪೬೪ ಶೌಚಾಲಯಗಳನ್ನು ನಿರ್ಮಿಸಲಾಗಿದೆ. ಈಗ ಅನುಷ್ಠಾನಗೊಳಿಸಲಾಗುತ್ತಿರುವ ಕಾರ್ಯಕ್ರಮಗಳ ಜೊತೆಗೆ ವಿಶ್ವಬ್ಯಾಂಕ್ ನೆರವಿನೊಂದಿಗೆ ಸಮಗ್ರ ಪರಿಸರ ನೈರ್ಮಲ್ಯ ಯೋಜನೆಯಡಿ ೧೯೯೩-೨೦೦೦ ನಡುವೆ ೮೯,೦೦೦ ಶೌಚಾಲಯಗಳನ್ನು ನಿರ್ಮಿಸಲಾಗಿದೆ.
ಸ್ವಚ್ಛಗ್ರಾಮ ಯೋಜನೆ
ಗ್ರಾಮಗಳ ಸಂಪೂರ್ಣ ನೈರ್ಮಲೀಕರಣಕ್ಕಾಗಿ ಪಂಚ ಸೂತ್ರಗಳನ್ನು ಒಳಗೊಂಡ ಸ್ವಚ್ಛ ಗ್ರಾಮ ಯೋಜನೆಯನ್ನು ರಾಜ್ಯ ಸರಕಾರ ೧೦೦೦ ಗ್ರಾಮಗಳಲ್ಲಿ ೨,೦೦೦ ಕೋಟಿಗಳ ಅಂದಾಜು ವೆಚ್ಚದಲ್ಲಿ ಹುಡ್ಕೊ ನೆರವಿನೊಂದಿಗೆ ಅನುಷ್ಠಾನಗೊಳಿಸಲು ಉದ್ದೇಶಿಲಾಗಿದೆ. ಈ ಯೋಜನೆಯ ಅನುಷ್ಠಾನಕ್ಕೆ ಕರ್ನಾಟಕ ಭೂಸೇನೆ ನಿಗಮವನ್ನು ಕೇಂದ್ರ ಸಂಸ್ಥೆಯಾಗಿ ನೇಮಿಸಲಾಗಿದೆ. ಈ ಯೋಜನೆಯಡಿ ಗ್ರಾಮಗಳಲ್ಲಿ ಚರಂಡಿ ನಿರ್ಮಾಣ, ಮಳೆ ನೀರಿನ ವಿಲೇವಾರಿ, ವಾಸ್ತವ್ಯಗಳ ಹತ್ತಿರದ ತಿಪ್ಪೆಗುಂಡಿಗಳ ಸ್ಥಳಾಂತರ ಹೊಗೆರಹಿತ ಒಲೆ, ಶೌಚಾಲಯ ಈ ಎಲ್ಲಾ ಸೌಲಭ್ಯಗಳನ್ನು ಜನತೆಗೆ ಒದಗಿಸುವುದಾಗಿದೆ. ಗ್ರಾಮ ಪಂಚಾಯತಿಗಳ ಯೋಜನೆ ತಯಾರಿಕೆಯಲ್ಲಿ ಗ್ರಾಮಸ್ಥರ ಭಾಗವಹಿಸುವುದು ಮತ್ತು ಒಟ್ಟು ವೆಚ್ಚದ ಶೇ. ೧೦ ರಷ್ಟು ವಂತಿಕೆಯನ್ನು ನೀಡಬೇಕಾಗಿದೆ. ಗ್ರಾಮಕ್ಕೆ ಒದಗಿಸಲಾದ ಸೌಲಭ್ಯಗಳ ನಿರ್ವಹಣೆ ಗ್ರಾಮಸ್ಥರೇ ನೋಡಿಕೊಳ್ಳಬೇಕು. ಇದರ ಜೊತೆಗೆ ವಿದೇಶಿ ನೆರವಿನ ಧನ ಸಹಾಯದಿಂದ ಹಲವಾರು ಕಾರ್ಯಕ್ರಮಗಳನ್ನು ರೂಪಿಸಲಾಗಿದೆ. ನೆದರ್‌ಲ್ಯಾಂಡ್ ನೆರವಿನೊಂದಿಗೆ ೨೦೧ ಗ್ರಾಮಗಳಿಗೆ ನೈರ್ಮಲ್ಯ ಸೌಲಭ್ಯ ಒದಗಿಸುವ ಗುರಿ ಹೋಂದಿದೆ.
ಡ್ಯಾನಿಡಾ ದೇಶದ ನೆರವಿನೊಂದಿಗೆ ೫೧.೦೦ ಕೋಟಿ ರೂ. ವೆಚ್ಚದಲ್ಲಿ ರಾಜ್ಯದ ನಾಲ್ಕು ಜಿಲ್ಲೆಗಳ ಗ್ರಾಮೀಣ ಜನತೆಗೆ ೨೦೦೫-೦೬ ವೇಳೆಗೆ ಶೇ. ೫೦ ರಷ್ಟು ಸೌಲಭ್ಯ ಒದಗಿಸುವ ಗುರಿ ಹೊಂದಿದೆ.
ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ: ೪. ಕೃಷ್ಣನಗರ ಗ್ರಾಮಪಂಚಾಯ್ತಿ ಜನಜೀವನ ಚಿತ್ರಣ
ಕೃಷ್ಣನಗರ ಗ್ರಾಮ ಪಂಚಾಯ್ತಿ ವ್ಯಾಪ್ತಿಯಲ್ಲಿ ಎರಡು ಹಳ್ಳಿಗಳಿವೆ. ಒಂದು ಕೃಷ್ಣನಗರ ಮತ್ತೊಂದು ದೌಲತ್‌ಪುರ. ಈ ಎರಡು ಹಳ್ಳಿಗಳು ತಮ್ಮ ಹಳೆಯ ಹೆಸರು ಕಳಚಿ ಹೊಸ ಹೆಸರು ಪಡೆದುಕೊಂಡಿದೆ. ಕೃಷ್ಣಪುರ ಕೃಷ್ಣನಗರವಾಗಿದ್ದರೆ, ಕೋನಪುರ ದೌಲತ್‌ಪುರ ಆಗಿದೆ. ಕೃಷ್ಣನಗರ ತಾಲ್ಲೂಕು ಕೇಂದ್ರವಾದ ಸಂಡೂರಿನಿಂದ ಬಳ್ಳಾರಿಗೆ ಹೋಗುವ ರಸ್ತೆಯಲ್ಲಿ ಎರಡು ಕಿ.ಮಿ. ದೂರದಲ್ಲಿದೆ. ದೌಲತ್‌ಪುರ ಸಂಡೂರಿನಿಂದ ಹೊಸಪೇಟೆಗೆ ಹೋಗುವ ರಸ್ತೆಯಲ್ಲಿ ಎರಡು ಕಿ.ಮಿ. ದೂರದಲ್ಲಿ ಬಲಭಾಗಕ್ಕೆ ಸುಮಾರು ೧೫-೨೦ ನಿಮಿಷ ಕಾಲು ನಡಿಗೆ ದೂರದಲ್ಲಿದೆ. ಈ ಎರಡು ಹಳ್ಳಿಗಳ ನಡುವೆ ಎರಡು ಕಿ.ಮಿ. ಅಂತರವಿದೆ.
ಭಾಗೋಳಿಕವಾಗಿ ಕೃಷ್ಣನಗರ (೧೭೮೦.೩೦ ಹೇಕ್ಟೇರ್) ದೌಲತ್‌ಪುರಕ್ಕಿಂತ (೨೨೨೮-೫೩ ಹೇಕ್ಟೇರ್) ವಿಸ್ತೀರ್ಣದಲ್ಲಿ ಚಿಕ್ಕದಿದೆ. ಜನಸಂಖ್ಯೆಯಲ್ಲಿ (೪೧೬೫), ದೌಲತ್‌ಪುರ (೨೮೪೦) ಕ್ಕಿಂತ ದೊಡ್ಡದಿದೆ. ಒಟ್ಟಾರೆ ಗ್ರಾಮ ಪಂಚಾಯ್ತಿಯಲ್ಲಿ ೭೦೦೫ ಜನರಿದ್ದಾರೆ. ಇವರಲ್ಲಿ ಶೇ. ೫೨ ರಷ್ಟು ಪುರುಷರು ಹಾಗೂ ಶೇ. ೪೮ರಷ್ಟು ಮಹಿಳೆಯರಿದ್ದಾರೆ. ಮಹಿಳಾ ಜನಸಂಖ್ಯೆ ಪ್ರಮಾಣ, ಬಳ್ಳಾರಿ ಜಿಲ್ಲಾ ಮಹಿಳಾ ಪ್ರಮಾಣ ( ೪೯.೨೨%) ಕ್ಕಿಂತ ಶೇ. ೧.೨೨ರಷ್ಟು ಕಡಿಮೆಯಾಗಿದೆ. ಶಿಕ್ಷಣ ಪ್ರಮಾಣ (ಶೇ. ೩೯.೪೭) ಹೆಚ್ಚು ಕಡಿಮೆ ಎರಡು ಹಳ್ಳಿಗಳಲ್ಲೂ ಏಕ ರೂಪವಾಗಿದೆ. ಆದರೆ ಸಂಡೂರು ತಾಲ್ಲೂಕು (ಶೇ. ೫೩.೭೬) ಮತ್ತು ಬಳ್ಳಾರಿ ಜಿಲ್ಲೆ (ಶೇ. ೫೮.೦೪) ಯ ಪ್ರಮಾಣಕ್ಕೆ ಹೋಲಿಸಿದರೆ ಬಹಳ ಕಡಿಮೆ ಪ್ರಮಾಣದಲ್ಲಿದೆ. ಗ್ರಾಮ ಪಂಚಾಯ್ತಿಯ ವ್ಯಾಪ್ತಿಯಲ್ಲಿ ಒಟ್ಟು ೧೦೨೪ ಕುಟುಂಬಗಳಿದ್ದು ಇವುಗಳಲ್ಲಿ ಕೃಷ್ಣನಗರದಲ್ಲಿ ೬೮೬ ಕುಟುಂಬಗಳು ಹಾಗೂ ದೌಲತ್‌ಪುರದಲ್ಲಿ ೩೩೮ ಕುಟುಂಬಗಳಿವೆ. ಎರಡು ಹಳ್ಳಿಗಳಲ್ಲಿ ೬೦೦ ಮುಸ್ಲಿಂ ಕುಟುಂಬಗಳಿವೆ. (೩೭೪+೨೨೬) ಕುರುಬರು (೧೫೫) (ಕೃಷ್ಣನಗರದಲ್ಲಿ ಮಾತ್ರ ಇದ್ದಾರೆ) ಪರಿಶಿಷ್ಠ ಜಾತಿ (೯೯), ಲಿಂಗಾಯತ (೭೪) ಕುಟುಂಬಗಳಿವೆ. ಉಳಿದಂತೆ ಬೆರಳಿಕೆಯಷ್ಟು ಇತರ ಜಾತಿಗಳ ಕುಟುಂಬಗಳಿವೆ.
೧೯೯೧ರಲ್ಲಿ ಗ್ರಾಮ ಪಂಚಾಯ್ತಿಯ ಒಟ್ಟು ಜನಸಂಖ್ಯೆ ೫,೪೪೧ ರಷ್ಟಿತ್ತು. ೨೦೦೧ರ ವೇಳೆಗೆ ೭,೦೦೫ಕ್ಕೆ ಏರಿಕೆಯಾಗಿದೆ. ದಶಕವಾರು ಜನಸಂಖ್ಯೆ ಹೆಚ್ಚಳ ಪ್ರಮಾಣ ಶೇ. ೩೬ರಷ್ಟಿದೆ. ಕೃಷ್ಣನಗರಕ್ಕಿಂತ (೨೯.೮೮%) ದೌಲತ್‌ಪುರದಲ್ಲಿ (ಶೇ. ೩೫) ಜನಸಂಖ್ಯೆ ಹೆಚ್ಚಳ ಪ್ರಮಾಣ ಅಧಿಕವಿದೆ. ಇಲ್ಲಿನ ಜನಸಂಖ್ಯೆ ಪ್ರಮಾಣಕ್ಕೆ ಬೇರೆ ಬೇರೆ ಕಡೆಯಿಂದ ಜನರು ಬಂದು ನೆಲೆಸಿರುವುದು ಒಂದು ಕಾರಣ ಇರಬಹುದಾದರೂ ಅಲ್ಲಿನ ಬಹುಸಂಖ್ಯಾತರು ಕುಟುಂಬ ಯೋಜನೆಯ ಬಗ್ಗೆ ಒಲವು ತೋರದೆ ಇರುವುದು ಜನಸಂಖ್ಯೆ ಹೆಚ್ಚಳಕ್ಕೆ ಮತ್ತೊಂದು ಕಾರಣ. ಗ್ರಾಮಪಂಚಾಯ್ತಿಯ ಪರಿವಿಡಿಯಲ್ಲಿ ಐದು ಅಂಗನವಾಡಿ ಕೇಂದ್ರಗಳಿವೆ. ಮೂರು ಅಂಗನವಾಡಿ ಕೇಂದ್ರಗಳು ಕೃಷ್ಣನಗರದಲ್ಲಿವೆ. ಮತ್ತೆರಡು ದೌಲತ್‌ಪುರದಲ್ಲಿವೆ. ಐದು ಅಂಗನವಾಡಿ ಕೇಂದ್ರಗಳಲ್ಲಿ ೩ ರಿಂದ ೬ ವರ್ಷದ ಒಟ್ಟು ೬೨೯ ಮಕ್ಕಳಿದ್ದಾರೆ. ಎರಡು ಹಳ್ಳಿಗಳಲ್ಲಿರುವ ಅಂಗನವಾಡಿ ಕೇಂದ್ರಗಳ ಪರಿಸರ ಸ್ವಚ್ಛವಾಗಿಲ್ಲ. ಶಾಲಾ ಕಟ್ಟಡಗಳಿಗೆ ಕಾಂಪೌಂಡ್ ಇಲ್ಲ, ಕುಡಿಯುವ ನೀರು, ಶೌಚಾಲಯ, ವಿದ್ಯುತ್ ಮುಂತಾದ ಮೂಲ ಸೌಲಭ್ಯ ಇಲ್ಲ, ಅಲ್ಲದೆ ನಿಗದಿಪಡಿಸಿರುವ ಆಹಾರ ಸಾಮಗ್ರಿಗಳು ಕಾಲ ಕಾಲಕ್ಕೆ ಸರಿಯಾಗಿ ಸರಬರಾಜಾಗುತ್ತಿಲ್ಲ. ಆಹಾರ ಪಡೆಯುತ್ತಿರುವ ಮಕ್ಕಳ ಲೆಕ್ಕದ ಪ್ರಮಾಣದಷ್ಟು ಮಕ್ಕಳ ಹಾಜರಾತಿ ಕಂಡುಬರುವುದಿಲ್ಲ. ಮಕ್ಕಳನ್ನು ಅಂಗನವಾಡಿ ಶಾಲೆಗೆ ಕಳುಹಿಸದೆ ಇರುವ ಬಗ್ಗೆ ಮುಸ್ಲಿಂ ಮಹಿಳೆಯರನ್ನು ವಿಚಾರಿಸಿದಾಗ ಅಂಗನವಾಡಿ ಶಾಲೆ ದೂರವಿದೆ. ಹಾದಿ ಉದ್ದಕ್ಕೂ ಗಂಡಸರು ಇರುತ್ತಾರೆ. ಬುರಕಾ ಹಾಕಿಕೊಂಡು ಹೋಗಬೇಕು. ಬೇಜಾರು ಆದ್ದರಿಂದ ಮಕ್ಕಳನ್ನು ಅಂಗನವಾಡಿ ಶಾಲೆಗೆ ಕಳುಹಿಸುತ್ತಿಲ್ಲ. ಹಳ್ಳಿಗಳಲ್ಲಿರುವ ಅಂಗನವಾಡಿ ಕೇಂದ್ರಗಳು ತಾತ್ಕಾಲಿಕ ಆರೋಗ್ಯ ಕೇಂದ್ರಗಳಂತಿವೆ. ಇಲ್ಲಿನ ಕಾರ್ಯಕರ್ತೆಯರು ಹಳ್ಳಿಗಳು ನರನಾಡಿಗಳಂತಿದ್ದು ಗರ್ಭಿಣಿ ಸ್ತ್ರೀಯರು, ಬಾಣಂತಿಯರು, ಮಕ್ಕಳ ಪೌಷ್ಠಿಕ ಆಹಾರ ಮತ್ತು ಆರೋಗ್ಯ ಸುಧಾರಿಸುವಲ್ಲಿ ದುಡಿಯುತ್ತಿದ್ದಾರೆ. ಅಂಗನವಾಡಿ ಕಾರ್ಯಕರ್ತೆಯರಿಗೆ ಕೊಡುವ ಸಂಬಳ ಬಹಳ ಕಡಿಮೆ. ಅಲ್ಲದೆ ಸಂಬಳವೂ ಸರಿಯಾಗಿ ಕೊಡುತ್ತಿಲ್ಲವಾದ್ದರಿಂದ ಅಲ್ಲಿಗೆ ಭೇಟಿ ಕೊಟ್ಟವರ ಬಳಿ ತಮ್ಮ ಅಳಲು ತೋಡಿಕೊಳ್ಳುತ್ತಾರೆ.
ಶಿಕ್ಷಣ ಜನಸಂಖ್ಯೆ ನಿಯಂತ್ರಣಕ್ಕೆ ಪರಿಣಾಮಕಾರಿ ಸಾಧನ ಅಷ್ಟೇ ಅಲ್ಲ ಮಾನವನ ಸರ್ವಾಂಗೀಣ ಬೆಳವಣಿಗೆ ಪೂರಕವಾಗಿದೆ. ಒಟ್ಟು ಮೂರು ಕನ್ನಡ ಮಾಧ್ಯಮ ಪ್ರಾಥಮಿಕ ಶಾಲೆಗಳು ಹಾಗೂ ಎರಡು ಉರ್ದು ಮಾಧ್ಯಮಿಕ ಶಾಲೆಗಳಿವೆ.
ಕೃಷ್ಣನಗರದಲ್ಲಿ ಎರಡು ಕನ್ನಡ ಮಾಧ್ಯಮಿಕ ಶಾಲೆ ಇವೆ. ಒಂದು ಊರೊಳಗೆ ಇದ್ದರೆ ಮತ್ತೊಂದು ಪರಿಶಿಷ್ಠ ಕೇರಿಯಲ್ಲಿದೆ. ಕನ್ನಡ ಮಾಧ್ಯಮ ಶಾಲೆಯಲ್ಲಿ ಒಟ್ಟು ೬೭೮ ವಿದ್ಯಾರ್ಥಿಗಳಿಗೆ ೫ ಜನ ಶಿಕ್ಷಕರಿದ್ದಾರೆ. ಐದು ಕೊಠಡಿಗಳಿವೆ. ದೌಲತ್‌ಪುರ ಕನ್ನಡ ಪ್ರಾಥಮಿಕ ಶಾಲೆಯಲ್ಲಿ ೨೦೮ ವಿದ್ಯಾರ್ಥಿಗಳಿದ್ದು ೪ ಜನ ಶಿಕ್ಷಕರಿದ್ದಾರೆ.
ಉರ್ದು ಪ್ರಾಥಮಿಕ ಶಾಲೆಗಳಲ್ಲಿ ಕೃಷ್ಣನಗರ ಮತ್ತು ದೌಲತ್‌ಪುರದಲ್ಲಿ ೧೬೩ ಮತ್ತು ೧೯೫ ಒಟ್ಟು ೩೫೮ ವಿದ್ಯಾರ್ಥಿಗಳಿಗೆ ೮ ಜನ ಶಿಕ್ಷಕರಿದ್ದಾರೆ.
ಕನ್ನಡ ಮಾಧ್ಯಮ ಹಾಗೂ ಉರ್ದು ಮಾಧ್ಯಮ ಮಕ್ಕಳು ಮತ್ತು ಶಿಕ್ಷಕ ಅನುಪಾತ ಕ್ರಮವಾಗಿ ಸುಮಾರು ೧೧೩೬, ೧೪೭ ಕಾಣಬಹುದು. ಇಲ್ಲಿ ಕಂಡು ಬಂದ ಮತ್ತೊಂದು ಅಂಶವೆಂದರೆ ಮುಸ್ಲಿಂ ಸಮುದಾಯದ ಗಂಡು ಮಕ್ಕಳು ಮಾಧ್ಯಮ ಶಾಲೆಗಳಲ್ಲಿ ಹೆಚ್ಚು ದಾಖಲಾಗುತ್ತಿದ್ದಾರೆ. ಇದಕ್ಕೆ ಗಂಡು ಮಕ್ಕಳು ಉರ್ದು ಮಾಧ್ಯಮದಲ್ಲಿ ಶಿಕ್ಷಣ ಪಡೆದರೆ ಮುಂದೆ ಉದ್ಯೋಗ ಸಿಗುವುದು ಕಷ್ಟವಾಗುತ್ತದೆ. ಹೆಣ್ಣು ಮಕ್ಕಳಾದರೆ ಮದುವೆ ಮಾಡಿ ಕಳುಹಿಸುತ್ತಾರೆ, ಅಲ್ಲಿಯವರೆಗೂ ಶಾಲೆಗೆ ಹೋಗುತ್ತಿರಲಿ ನಮಾಜ್ ಮಾಡುವಷ್ಟು ಉರ್ದು ಕಲಿತರೆ ಸಾಕು ಎಂದು ಹೇಳುತ್ತಾರೆ. ಮಧ್ಯದಲ್ಲೇ ಶಾಲೆ ಬಿಡುವ ಮಕ್ಕಳ ಸಂಖ್ಯೆಯೇ ಅರ್ಧದಷ್ಟಿದೆ. ಶಾಲಾ ಕಟ್ಟಡಗಳು ಬಹಳ ಹಳೆಯದಾಗಿದೆ. ಕೊಠಡಿಗಳ ಸಂಖ್ಯೆ ಬಹಳ ಕಡಿಮೆ, ಕುಡಿಯುವ ನೀರು ಶೌಚಾಲಯ ಮುಂತಾದ ಮೂಲಭೂತ ಸೌಲಭ್ಯಗಳಿಲ್ಲ.
ಆರೋಗ್ಯ ಕೇಂದ್ರ
ಕೃಷ್ಣನಗರದಿಂದ ಸಂಡೂರಿಗೆ ಹೋಗುವ ಮಾರ್ಗದಲ್ಲಿ ಕೃಷ್ಣನಗರ ಕೋಟೆಯ ಕಿರುಬಾಗಿಲ ಹೊರಗೆ ಒಂದು ಆರೋಗ್ಯ ಉಪಕೇಂದ್ರ ತೆರೆಯಲಾಗಿದೆ. ಸಿಬ್ಬಂದಿಗಳ ಕೊರತೆಯಿಂದಾಗಿ ಈ ಉಪಕೇಂದ್ರ ಕಾರ್ಯನಿರ್ವಹಿಸುತ್ತಿಲ್ಲ. ಈ ಗ್ರಾಮ ಪಂಚಾಯ್ತಿಗೆ ಸಂಬಂಧಿಸಿದ ಆರೋಗ್ಯ ಕೇಂದ್ರ ಸುಮಾರು ೫-೬ ಕಿ.ಮೀ.ನಷ್ಟು ದೂರದಲ್ಲಿರುವ ತಾರಾನಗರದಲ್ಲಿದೆ. ಇದಕ್ಕಿಂತಲೂ ಸಂಡೂರು ತಾಲ್ಲೂಕು ಆರೋಗ್ಯ ಕೇಂದ್ರ ಹತ್ತಿರವಿದೆ. ಆದ್ದರಿಂದ ಜನರು ತಮ್ಮ ರೋಗ ರುಜಿನುಗಳಿಗೆ ಸಂಡೂರು ಆಸ್ಪತ್ರೆಗೆ ಹೋಗುತ್ತಿದ್ದಾರೆ. ಎ.ಎನ್.ಎಂ. ನಿತ್ಯ ಹಳ್ಳಿಗಳಿಗೆ ಭೇಟಿ ಕೊಡುವುದಿಲ್ಲ. ಭೇಟಿಕೊಟ್ಟರೂ ಅಂಗನವಾಡಿ ಕೇಂದ್ರಗಳಿಗೆ ಬಂದು ಹೋಗುತ್ತಾರೆ.
ವಸತಿ
ಕೃಷ್ಣನಗರ ಗ್ರಾಮಪಂಚಾಯತಿಯು ವಸತಿಗಳಿಗೆ ಸಂಬಂಧಿಸಿದಂತೆ ಗಂಭೀರ ಸಮಸ್ಯೆ ಎದುರಿಸುತ್ತಿದೆ. ದೌಲತ್‌ಪುರಕ್ಕಿಂತಲೂ ಕೃಷ್ಣನಗರದ ವಸತಿ ಸಮಸ್ಯೆ ಭೀಕರವಾಗಿದೆ. ಊರಿನ ಸುತ್ತಲೂ ಎತ್ತರವಾದ ಕೋಟೆ ಸುತ್ತಿಕೊಂಡಿದೆ. ಜನಸಂಖ್ಯೆ ಹೆಚ್ಚಿದಂತೆಲ್ಲಾ ಗಾಳಿ ಬೆಳಕಿಲ್ಲದೆ ಒಂದಕ್ಕೊಂದು ಅಂಟಿಕೊಂಟಿರುವ ಇಕ್ಕಟ್ಟಾದ ಚಿಕ್ಕ ಚಿಕ್ಕ ಮನೆಗಳಲ್ಲಿ ಜನರು ವಾಸಿಸುತ್ತಿದ್ದಾರೆ. ಊರಿನೊಳಗೆ ಸರಿಯಾದ ಬೀದಿಗಳಿಲ್ಲ. ಮನೆ ಬಳಕೆ ನೀರು ಹರಿದು ಹೋಗಲು ಚರಂಡಿ ವ್ಯವಸ್ಥೆ ಇಲ್ಲ. ಕೊಳಚೆ ನೀರು ಓಣಿಗಳಲ್ಲಿ ಹರಿಯುತ್ತಿದೆ. ಸಾರ್ವಜನಿಕ ಹಾಗೂ ವೈಯಕ್ತಿಕ ಶೌಚಾಲಯ ಸೌಲಭ್ಯ ಒದಗಿಸಿದ್ದರೂ ಅವುಗಳ ಬಳಕೆಯಾಗುತ್ತಿಲ್ಲ. ಗ್ರಾಮಪಂಚಾಯ್ತಿಯ ಹಿಂಭಾಗದಲ್ಲಿ ಒಂದು ದೊಡ್ಡ ಬಾವಿ ಇದೆ. ಕೋಟೆಯ ಗೋಡೆ ಮತ್ತು ಈ ಬಾವಿಯ ಮಧ್ಯೆ ಇಳಿಜಾರಿನಲ್ಲಿ ಒಂದು ಸಾಮೂಹಿಕ ಶೌಚಾಲಯ ನಿರ್ಮಿಸಿಲಾಗಿದೆ. ಈ ಇಳಿಜಾರಿನಿಂದಾಗಿ ಹೆಂಗಸರು ಮಕ್ಕಳು ಈ ಶೌಚಾಲಯಕ್ಕೆ ಹೋಗಿಬರಲು ಸಮಸ್ಯೆಯಾಗುತ್ತಿದೆ.
ನೈರ್ಮಲ್ಯ ಸ್ಥಿತಿಗತಿ
ಕೃಷ್ಣನಗರ ಮತ್ತು ದೌಲತ್‌ಪುರ ಎರಡು ಹಳ್ಳಿಗಳು ನೈರ್ಮಲ್ಯಕ್ಕೆ ಸಂಬಂಧಿಸಿದಂತೆ ಮೂಕ ವೇದನೆ ಅನುಭವಿಸುತ್ತಿವೆ. ಕೃಷ್ಣನಗರ ನೈರ್ಮಲ್ಯ ಸ್ಥಿತಿ ಚಿಂತಾಜನಕವಾಗಿದೆ. ಊರ ರಕ್ಷಣೆಗೆಂದು ನಿರ್ಮಿಸಿದ ಕೋಟೆ ಇಂದು ಜನರ ನೈರ್ಮಲ್ಯಕ್ಕೆ ಮಾರಕವಾಗಿದೆ. ಕೋಟೆಯ ಸುತ್ತಲು ಆಳವಾದ ಕಂದಕವಿದೆ. ಬಸ್‌ಸ್ಟಾಂಡಿನಿಂದ ಕೋಟೆಯ ಹೆಬ್ಬಾಗಿಲವರೆಗೆ ಅಕ್ಕಪಕ್ಕದಲ್ಲಿ ಎತ್ತರವಾದ ತಿಪ್ಪೆಗಳಿವೆ. ಕೋಟೆಯ ಒಳಸುತ್ತುಗಳಲ್ಲಿ ತಿಪ್ಪೆಗಳು ಸಾಲು ಸಾಲಾಗಿನಿಂತಿವೆ. ಊರಿನ ಕೊಳಚೆ ನೀರು ಕೋಟೆಯಿಂದ ಆಚೆ ಹರಿದು ಹೋಗಲು ಅವಕಾಶವಿಲ್ಲದೆ ಕೋಟೆ ಬಾಗಿಲಲ್ಲಿ ನಿಂತಿದೆ. ಜನಸಂಖ್ಯೆ ಹೆಚ್ಚಳಕ್ಕೆ ಅನುಸಾರ ಈ ಕೋಟೆ ವಿಸ್ತರಿಸಲು ಸಾಧ್ಯವಿಲ್ಲ. ಜನಸಂಖ್ಯೆ ಹೆಚ್ಚಾದಂತೆಲ್ಲಾ ಗಾಳಿ ಬೆಳಕಿಲ್ಲದೆ ಒಂದಕ್ಕೊಂದು ಅಂಟಿಕೊಂಡಿರುವ ಇಕ್ಕಟ್ಟಾದ ಚಿಕ್ಕ ಚಿಕ್ಕ ಮನೆಗಳಲ್ಲಿ ಜನರು ವಾಸಿಸುತ್ತಿದ್ದಾರೆ. ಊರಿನೊಳಗೆ ಸರಿಯಾದ ಬೀದಿಗಳಿಲ್ಲ. ಮನೆ ಬಳಕೆ ನೀರು ಹರಿದು ಹೋಗಲು ಸರಿಯಾದ ಚರಂಡಿ ವ್ಯವಸ್ಥೆ ಇಲ್ಲ. ಕೊಳಚೆ ನೀರು ಓಣಿಗಳಲ್ಲಿ ಹರಿಯುತ್ತಿವೆ. ಸಾರ್ವಜನಿಕ ಹಾಗೂ ವೈಯಕ್ತಿಕ ಶೌಚಾಲಯ ಸೌಲಭ್ಯ ಒದಗಿಸಿದ್ದರೂ ಅವುಗಳ ಬಳಕೆಯಾಗುತ್ತಿಲ್ಲ. ಗ್ರಾಮ ಪಂಚಾಯ್ತಿಯ ಹಿಂಭಾಗದಲ್ಲಿ ಒಂದು ದೊಡ್ಡ ಬಾವಿ ಇದೆ. ಕೋಟೆಯ ಗೋಡೆ ಮತ್ತು ಈ ಬಾವಿಯ ಮಧ್ಯೆ ಇಳಿಜಾರಿನಲ್ಲಿ ಒಂದು ಸಾಮೂಹಿಕ ಶೌಚಾಲಯ ನಿರ್ಮಿಸಲಾಗಿದೆ. ಈ ಇಳಿಜಾರಿನಿಂದಾಗಿ ಹೆಂಗಸರು ಮಕ್ಕಳು ಈ ಶೌಚಾಲಯಕ್ಕೆ ಹೋಗಿಬರಲು ಸಮಸ್ಯೆಯಾಗುತ್ತಿದೆ. ಅಲ್ಲದೆ ಬೀದಿಯಲ್ಲಿ ಒಡಾಡುವ ಜನರಿಗೆ ಶೌಚಾಲಯದ ಒಳಗಿರುವ ಜನರು ಕಾಣುವಂತಿದೆ. ನೀರಿನ ಸಮಸ್ಯೆಯಿಂದಾಗಿ ಶೌಚಾಲಯ ದುರ್ನಾತ ಹೊಡೆಯುತ್ತಿದೆ. ನೀರಿನ ಹೊಸ ಟ್ಯಾಂಕ್ ಬಳಿ ಮತ್ತೊಂದು ಶೌಚಾಲಯವಿದೆ. ಇದರ ಬಳಕೆಯಾಗುತ್ತಿದ್ದರೂ ಸದ್ಯದಲ್ಲಿ ಶೌಚಾಲಯದ ಕಕ್ಕಸು ಗುಂಡಿಯನ್ನು ಹಂದಿಗಳು ಗೂಟಿರುವುದರಿಂದ ಕಕ್ಕಸೆಲ್ಲಾ ಚೆಲ್ಲಾಪಿಲ್ಲಿಯಾಗಿರುವುದು ಕಂಡುಬರುತ್ತದೆ. ಜೊತೆಗೆ ನೀರಿನ ಸಮಸ್ಯೆಯಿಂದಾಗಿ ಶೌಚಾಲಯ ಗಬ್ಬುವಾಸನೆ ಬರುತ್ತದೆ. ಅಲ್ಲಿನ ಸುತ್ತ ಮುತ್ತ ವಾಸಿಸುತ್ತಿರುವ ಜನರು ಕೆಟ್ಟ ವಾಸನೆ ತಡೆಯಲಾಗದೆ ಈ ಶೌಚಾಲಯವನ್ನು ಸ್ಥಳಾಂತರಿಸಬೇಕೆಂದು ಊರಿಗೆ ಬರುವ ಅಧಿಕಾರಿಗಳಿಗೆಲ್ಲಾ ಕೈ ಮುಗಿದು ಬೇಡುತ್ತಾರೆ. ಕೋಟೆಯ ಎಡ ಭಾಗದ ಗೋಡೆ ಕಿತ್ತು ಹೋಗಿದೆ. ಅದರ ಹೊರಭಾಗ ಕೆಳಗಡೆ ಮತ್ತೊಂದು ಶೌಚಾಲಯ ನಿರ್ಮಿಸಲಾಗಿದೆ. ಆದರೆ ರಾತ್ರಿ ವೇಳೆಯಲ್ಲಿ ಹೆಂಗಸರು ಹೋಗಲು ಭಯ ಪಡುತ್ತಾರೆ. ಅಲ್ಲದೆ ಅಲ್ಲಿ ನೀರಿನ ವ್ಯವಸ್ಥೆ ಇಲ್ಲ. ಬಾಗಿಲು ಇಲ್ಲ ಹೀಗಾಗಿ ಈ ಶೌಚಾಲಯದ ಬಳಕೆ ಇಲ್ಲ. ಕೋಟೆ ಹೊರಭಾಗ ಮತ್ತು ಪರಿಶಿಷ್ಟರ ಕೇರಿ ಮಧ್ಯ ಒಂದು ಶೌಚಾಲಯವಿದೆ. ಊರಿಗೆ ಬಂದು ಇಳಿದುಕೊಂಡಿದ್ದ ಅಲೆಮಾರಿಗಳಲ್ಲಿ ಯಾರೋ ಒಬ್ಬಳು ಆ ಶೌಚಾಲಯದಲ್ಲಿ ಬೆಂಕಿ ಹಚ್ಚಿಕೊಂಡಿದ್ದಳಂತೆ ಹಾಗಾಗಿ ಆ ಶೌಚಾಲಯದ ಕಡೆ ಯಾರೂ ಸುಳಿಯುವುದಿಲ್ಲ. ಇನ್ನು ಕೌಟುಂಬಿಕ ಶೌಚಾಲಯಗಳು ಇದ್ದರೂ ನೀರು ಮತ್ತು ಇತರ ಸಮಸ್ಯೆಗಳಿಂದಾಗಿ ಬಳಕೆ ಇಲ್ಲ. ಗ್ರಾಮಪಂಚಾಯ್ತಿ ಹಿಂಭಾಗದಲ್ಲಿ ಒಂದು ಅಗಲವಾದ ಬಾವಿ ಇದೆ. ಸುಮಾರು ೪೦-೪೫ ಅಡಿ ಆಳ ಇರಬಹುದಾದ ಈ ಬಾವಿ ನೂರಾರು ವರ್ಷಗಳಿಂದ ಊರಿನ ಕೊಳಚೆ ನೀರನ್ನು ತನ್ನ ಉದರದಲ್ಲಿ ಅಡಗಿಸಿಕೊಳ್ಳುತ್ತಿದೆ. ಈ ನೀರು ಕೆಟ್ಟ ವಾಸನೆ ಬರುತ್ತಿದೆ. ಗ್ರಾಮ ಪಂಚಾಯ್ತಿ ಕಾರ್ಯದರ್ಶಿಗಳು ಆಗಾಗ ಬ್ಲೀಚಿಂಗ್ ಪೌಡರ್ ಹಾಕುತ್ತಿದ್ದಾರೆ. ಆದರೂ ಅದನ್ನು ಮೀರಿ ವಾಸನೆ ಮೇಲೆರುತ್ತದೆ. ಈ ಬಾವಿಯನ್ನು ಮುಚ್ಚಲು ಜನ ಮನವಿ ಮಾಡಿಕೊಳ್ಳುತ್ತಲೆ ಇದ್ದಾರೆ. ಊರಿನ ಕೊಳಚೆ ನೀರು ಕೋಟೆಯ ಹೊರಗೆ ಹೋಗಲೆಂದು ಗ್ರಾಮ ಪಂಚಾಯ್ತಿಯವರು ಕೋಟೆಯ ಗೋಡೆಗೆ ಬಂದಿ ಸಣ್ಣ ಕಿಂಡಿ ಮಾಡಿದ್ದರು ಆದರೆ ಪುರಾತತ್ವ ಇಲಾಖೆಯವರು ಗ್ರಾಮ ಪಂಚಾಯ್ತಿ ಸದಸ್ಯರನ್ನು ಪೋಲಿಸ್ ಸ್ಟೇಷನ್ನಿಗೆ ಕರೆಸಿ ಕೋಟೆಯ ಗೋಡೆಯ ತಂಟೆಗೆ ಹೋಗಬಾರದೆಂದು ಗದರಿಸಿ ಕಳುಹಿಸಿದ್ದಾರೆ. ನೈರ್ಮಲ್ಯಕ್ಕೆ ಸಂಬಂಧಪಟ್ಟಂತೆ ಕೋಟೆ ಹೊರಗೆ ವಾಸಿಸುತ್ತಿರುವ ಪರಿಶಿಷ್ಟರ ಕೇರಿ ಸ್ವಚ್ಛವಾಗಿದೆ.
ದೌಲತಪುರ: ದೌಲತಪುರದಲ್ಲಿ ಕೃಷ್ಣನಗರದಂತೆ ಊರ ಸುತ್ತಲೂ ಕೋಟೆ ಇಲ್ಲದಿದ್ದರೂ ತಿಪ್ಪೆಗಳೇ ಕೋಟೆಯಂತೆ ಸುತ್ತುವರಿದಿದೆ. ಅನೈರ್ಮಲ್ಯದಲ್ಲಿ ಕೃಷ್ಣನಗರದ ತಮ್ಮನಂತೆ ಕಾಣುತ್ತದೆ. ಇತ್ತೀಚಿಗೆ ವಿಸ್ತರಿಸಿಕೊಂಡಿರುವ ಹರಿಜನ ಕೇರಿ ಮತ್ತು ಇತರ ಜಾತಿ ವಸತಿಗಳ ಆಸುಪಾಸು ಬೀದಿಗಳಲ್ಲಿ ಒಂದಿಷ್ಟು ಸ್ವಚ್ಛತೆ ವಿಶಾಲತೆ ಕಾಣಬಹುದಾದರೂ ಊರಿನ ಕೇಂದ್ರ ಭಾಗದಲ್ಲಿನ ಕೊಳಚೆ ವರ್ಣಾತೀತ, ಊರಿನ ಮಧ್ಯಭಾಗಗಳಲ್ಲಿಯೇ ದೊಡ್ಡ ದೊಡ್ಡ ತಿಪ್ಪೆಗಳಿವೆ. ಮನೆಗೊಂದು ಮರದ ಬದಲು ಮನೆ ಮುಂದೊಂದು ತಿಪ್ಪೆ ಇದೆ. ಒಂದಕ್ಕೊಂದು ಅಂಟಿಕೊಂಡಿರುವ ಜಂಟಿ ಮನೆಗಳು ಗಾಳಿ ಬೆಳಕು ಬರಲು ಕಿಟಕಿಗಳಿಲ್ಲ. ಮನೆ ಬಳಕೆಯ ಕೊಳಚೆ ನೀರು ಹರಿದು ಹೋಗಲು ಚರಂಡಿ ವ್ಯವಸ್ಥೆಯಿಲ್ಲ. ಸಣ್ಣ ಸಣ್ಣ ಓಣಿಗಳಲ್ಲಿ ಕೊಳಚೆ ನೀರು ಹರಿಯುತ್ತದೆ. (ನಾವು ಕ್ಷೇತ್ರ ಕಾರ್ಯದಲ್ಲಿದ್ದಾಗ) ಪೋಸ್ಟ ಹರೀಷಪ್ಪನ ಮನೆ ಸುತ್ತಮುತ್ತಲಿನ ಕೆಲವು ಮನೆಗಳು ಕೆಸರಿನೊಳಗೆ ಮುಚ್ಚಿಹೋದಂತೆ ಕಾಣುತ್ತಿದ್ದವು. ಮಳೆ ನೀರು, ಕೊಳಚೆ ನೀರು ನಿಂತಿದ್ದು, ಅದರೊಳಗೆ ಕಸಕಡ್ಡಿ ಮಲಮೂತ್ರ ಎಲ್ಲಾ ಒಗ್ಗೂಡಿ ಗಬ್ಬು ವಾಸನೆ ಬರುತ್ತಿತ್ತು. ಜನರು ಓಡಾಡಲು ಅಲ್ಲಲ್ಲಿ ಕಲ್ಲುಗಳನ್ನು ಹಾಕಿಕೊಂಡು ಅದರ ಮೇಲೆ ಹೆಜ್ಜೆಗಳನ್ನಿಡುತ್ತ ಮೆಲ್ಲ ಮೆಲ್ಲನೆ ಓಡಾಡುತ್ತಿದ್ದರು. ಇಲ್ಲಿನ ಜನರು ಸಹ ಶೌಚಾಲಯದ ಸಮಸ್ಯೆ ಎದುರಿಸುತ್ತಿದ್ದಾರೆ. ಈ ಸಮಸ್ಯೆ ಬೇಸಿಗೆಯಲ್ಲಿ ಅಷ್ಟಿರುವುದಿಲ್ಲವಾದರೂ ಮಳೆಗಾಲದಲ್ಲಿ ಬೆಳೆ ಬಿತ್ತುತ್ತಾರೆ ಹಾಗೂ ಬೆಳೆಯ ರಕ್ಷಣೆಗೆ ಬೇಲಿ ಹಾಕಿಕೊಳ್ಳುತ್ತಾರೆ. ಆಗ ವಿಪರೀತ ಸಮಸ್ಯೆ ಉಂಟಾಗುತ್ತದೆ. ಹೆಂಗಸರು ರಾತ್ರಿ ವೇಳೆ ರಸ್ತೆಗಳನ್ನೇ ಶೌಚಾಲಯವಾಗಿ ಬಳಸುತ್ತಿದ್ದಾರೆ. ಆ ರಸ್ತೆಯಲ್ಲಿ ಓಡಾಡಲು ಅಸಹ್ಯ ಉಂಟಾಗುತ್ತದೆ. ಗ್ರಾಮ ಪಂಚಾಯ್ತಿಯು ಶೌಚಾಲಯಗಳ ಸಮಸ್ಯೆ ನೀಗಿಸಲು ಸಾಮೂಹಿಕ ಹಾಗೂ ವೈಯಕ್ತಿಕ ಶೌಚಾಲಯಗಳನ್ನು ನಿರ್ಮಿಸಿದೆ. ಆರಂಭದಲ್ಲಿ ಈ ಶೌಚಾಲಯಗಳ ಬಳಕೆಯಾಗುತ್ತಿದ್ದರೂ ಸದ್ಯದಲ್ಲಿ ಉಪಯೋಗಿಸುತ್ತಿಲ್ಲ. ಮಸೀದಿ ಹತ್ತಿರ ಒಂದು ಮಹಿಳಾ ಸಾಮೂಹಿಕ ಶೌಚಾಲಯ ನಿರ್ಮಿಸಲಾಗಿದೆ. ಈ ಶೌಚಾಲಯಗಳ ಬಾಗಿಲು ಮೆಟ್ಟಿಲುಗಳ ಮೇಲೆ ಮಲಮೂತ್ರ ವಿಸರ್ಜನೆ ಮಾಡಿದ್ದಾರೆ. ಒಳಗೆ ಹೋಗಲು ಸಾಧ್ಯವಾಗದು ಅಸಾಧ್ಯ ವಾಸನೆ ಇದೆ. ಇತ್ತೀಚಿಗೆ ಹೆಂಗಸೊಬ್ಬಳು ಅಲ್ಲಿ ಆತ್ಮಹತ್ಯೆ ಮಾಡಿಕೊಂಡಳೆಂದು ಯಾರೂ ಅಲ್ಲಿಗೆ ಹೋಗುವುದಿಲ್ಲ. ಊರ ಹಿಂಭಾಗದಲ್ಲಿ ಇನ್ನೊಂದು ಶೌಚಾಲಯವಿದೆ. ಶೌಚಾಲಯದ ಕಟ್ಟಡ ಚೆನ್ನಾಗಿದೆ. ಆದರೆ ಮಲಮೂತ್ರ ವಿಸರ್ಜಿಸಬೇಕಾದ ಸ್ಥಳ ಬಿಟ್ಟು ಶೌಚಾಲಯದ ಉಳಿದೆಲ್ಲಾ ಭಾಗದಲ್ಲಿ ಗಲೀಜು ಮಾಡಿದ್ದಾರೆ. ಅಲ್ಲದೆ ಅಲ್ಲಿಗೆ ಹೋಗಲು ದಾರಿ ಇಲ್ಲ. ಸುತ್ತಲೂ ತಿಪ್ಪೆಗಳಿದ್ದು, ಈ ತಿಪ್ಪೆಗಳ ಮೇಲೆ ನಡೆದುಕೊಂಡೇ ಆ ಶೌಚಾಲಯಕ್ಕೆ ಹೋಗಬೇಕಾಗಿದೆ. ಇನ್ನು ಪರಿಶಿಷ್ಟರ ಕೇರಿಯಲ್ಲಿರುವ ಶೌಚಾಲಯ ನೀರಿನ ಸಮಸ್ಯೆಯಿಂದಾಗಿ ಬಳಕೆಯಾಗುತ್ತಿಲ್ಲ.
ನಿರ್ಮಲ ಕರ್ನಾಟಕ ಯೋಜನೆಯಡಿ ನಿರ್ಮಿಸಲಾಗಿರುವ ವೈಯಕ್ತಿಕ ಶೌಚಾಲಯಗಳನ್ನು ಶೌಚಾಲಯಕ್ಕಾಗಿ ಬಳಸದೆ ಅನ್ಯ ಉದ್ದೇಶಗಳಿಗೆ ಬಳಸಲಾಗುತ್ತಿದೆ ಹಾಗೂ ನೀರಿನ ಸಮಸ್ಯೆಯಿಂದಾಗಿ ಈ ಶೌಚಾಲಯಗಳನ್ನು ಬಳಸುತ್ತಿಲ್ಲ.
ಆರ್ಥಿಕ ಸ್ಥಿತಿ
ಮೂಲತಃ ಕೃಷಿಯನ್ನೇ ಅವಲಂಬಿಸಿರುವ ಇಲ್ಲಿನ ಕುಟುಂಬಗಳು ಸಣ್ಣ ಮತ್ತು ಮಧ್ಯಮ ಹಿಡುವಳಿದಾರರು. ಕೆಲ ಕುಟುಂಬಗಳು ನೀರಾವರಿ ಭೂಮಿಯನ್ನು ಹೊಂದಿದ್ದಾರೆ. ಇದರ ಜೊತೆಗೆ ಕೆಲವು ಕುಟುಂಬಗಳು ಕೃಷಿಯೇತರ ಚಟುವಟಿಕೆಗಳಲ್ಲಿ ತೊಡಗಿದ್ದಾರೆ. ಫ್ಯಾಕ್ಟರಿ, ಗ್ಯಾರೇಜ್, ವ್ಯಾಪಾರ, ಮೈನ್ಸನ ಕೆಲಸಗಳಲ್ಲಿ ತೊಡಗಿದ್ದಾರೆ. ಮನೆಗೆ ಒಬ್ಬರಾದರೂ ಮೈನ್ಸ ಲಾರಿಗಳಲ್ಲಿ ಡ್ರೈವರ್‌ಗಳಾಗಿದ್ದಾರೆ. ಈ ಕುಟುಂಬಗಳು ಒಂದು ವಾರ ಕೆಲಸ ಮಾಡಿದರೆ ಇನ್ನೊಂದು ವಾರ ಮನೆಯಲ್ಲಿರುತ್ತಾರೆ. ಬಹುಜನರಿಗೆ ಕೆಲಸ ಕೊಡುವ ತಂತ್ರವೂ ಇದಾಗಿರಬಹುದು. ಲಿಂಗಾಯತರು ಮತ್ತು ಕುರುಬರು ಸ್ವಲ್ಪ ಉತ್ತಮ ಸ್ಥಿತಿಯಲ್ಲಿದ್ದಾರೆ. ಉಳಿದ ಜಾತಿಗಳು ತಕ್ಕ ಮಟ್ಟಿಗೆ ಜೀವನ ನಡೆಸುತ್ತಿದ್ದಾರೆ. ಮಹಿಳೆಯರಿಗೆ ದುಡಿಯಲು ಕೆಲಸವಿಲ್ಲ. ಮಧ್ಯಾಹ್ನದ ವೇಳೆಯಲ್ಲಿ ಕೆಲಸವಿಲ್ಲದೆ ಮನೆಮುಂದೆ ಗುಂಪು ಗುಂಪಾಗಿ ಕುಳಿತು ಕಾಲ ಕಳೆಯುತ್ತಿದ್ದಾರೆ. ಊರಿನ ಜನ ಬಡತನದಲ್ಲಿದ್ದರೂ ಹೆಂಗಸರು ಮತ್ತು ಗಂಡಸರು ಮಟಕಾ (ಓಸಿ) ಆಟ ಆಡುತ್ತಿದ್ದಾರೆ.
ಗ್ರಾಮ ಪಂಚಾಯ್ತಿ
ಕೃಷ್ಣನಗರದಲ್ಲಿ ಗ್ರಾಮಪಂಚಾಯ್ತಿ ಕಛೇರಿ ಇದೆ. ಗ್ರಾಮ ಪಂಚಾಯ್ತಿಗೆ ಸ್ವಂತ ಕಟ್ಟಡ ಇಲ್ಲ. ಸದ್ಯಕ್ಕೆ ಬಯಲು ರಂಗಮಂದಿರದ ಎಡಭಾಗದ ಪ್ರಸಾಧನ ಕೋಣೆಯನ್ನು ಗ್ರಾಮಪಂಚಾಯ್ತಿ ಕಛೇರಿಯಾಗಿ ಪರಿವರ್ತಿಸಲಾಗಿದೆ. ಬಲಭಾಗದ ಕೋಣೆಯನ್ನು ಗ್ರಾಮೀಣ ಗ್ರಂಥಾಲಯವಾಗಿ ಮಾರ್ಪಾಡು ಮಡಲಾಗಿದೆ.
ಪಂಚಾಯ್ತಿಯಲ್ಲಿ ಒಟ್ಟು ೫ ವಾರ್ಡುಗಳಿವೆ, ಕೃಷ್ಣನಗರದಲ್ಲಿ ಮೂರು ವಾರ್ಡಗಳು ಹಾಗೂ ದೌಲತಪುರದಲ್ಲಿ ಉಳಿದೆರಡು ವಾರ್ಡುಗಳಿವೆ, ಪ್ರತಿ ವಾರ್ಡಿನಲ್ಲಿಯೂ ಕನಿಷ್ಟ ೨೨೫ ಮನೆಗಳಿವೆ. ಗ್ರಾಮ ಪಂಚಾಯ್ತಿಯಲ್ಲಿ ಒಟ್ಟು ೧೩ ಜನ ಸದಸ್ಯರು ಇವರಲ್ಲಿ ೯ ಜನ ಕೃಷ್ಣಾನಗರ ಹಾಗೂ ೪ ಮಂದಿ ಸದಸ್ಯರು ದೌಲತಪುರದಿಂದ ಆಯ್ಕೆಯಾಗಿದ್ದಾರೆ. ಇವರಲ್ಲಿ ೭ ಜನ ಮುಸ್ಲಿಂ ಸದಸ್ಯರಿದ್ದಾರೆ. ಮಹೀಳೆಯರು ಮೀಸಲಾತಿ ಮೀರಿ ಹೆಚ್ಚಿನ ಸಂಖ್ಯೆಯಲ್ಲಿ ಆಯ್ಕೆಯಾಗಿದ್ದಾರೆ. ಇವರಾರು ಕುಡಿಯುವ ನೀರು ನೈರ್ಮಲ್ಯ ಮುಂತಾದ ಮೂಲಭೂತ ಸೌಲಭ್ಯಗಳ ಪೂರೈಸುವಲ್ಲಿ ಗ್ರಾಮ ಪಂಚಾಯ್ತಿಗಳ ಕಾರ್ಯಕಲಾಪಗಳಲ್ಲಿ ಆಸಕ್ತಿಯ ಪಾತ್ರ ಕಂಡುಬರುತ್ತಿಲ್ಲ. ಗ್ರಾಮ ಪಂಚಾಯ್ತಿ ಚಟುವಟಿಕೆಗಳಲ್ಲಿ ಪುರುಷರ ಪಾತ್ರವೇ ಎದ್ದು ಕಾಣುತ್ತದೆ.
ಕುಡಿಯುವ ನೀರು ಪೂರೈಸುತ್ತಿರುವ ನೀರಿನ ಮೂಲಗಳು ಮತ್ತು ಅವುಗಳ ಸ್ಥಿತಿಗತಿ
ಕೃಷ್ಣನಗರ ಗ್ರಾಮ ಪಂಚಾಯ್ತಿಯು ತನ್ನ ವ್ಯಾಪ್ತಿಯಲ್ಲಿನ ಹಳ್ಳಿಗಳಿಗೆ ವಿವಿಧ ಮೂಲಗಳಿಂದ ಕುಡಿಯುವ ನೀರು ಪೂರೈಸುತ್ತಿದೆ. ಪ್ರಸ್ತುತ ಕುಡಿಯುವ ನೀರು ಪೂರೈಸುವಲ್ಲಿ ೧೫ ಕೈಪಂಪು ಕೊಳವೆ ಬಾವಿಗಳು ೮ ಕಿರುನೀರು ಘಟಕಗಳು, ೧೭ ಸಾರ್ವಜನಿಕ ನಳಗಳು ಹಾಗೂ ೧೧೪ ವೈಯಕ್ತಿಕ ನಳಗಳು ಕಾರ್ಯ ನಿರತವಾಗಿದೆ. ನೀರು ಸಂಗ್ರಹಿಸಲು ನಾಲ್ಕು ಟ್ಯಾಂಕುಗಳಿವೆ. ಆರು ಕೊಳವೆ ಬಾವಿಗಳಿದ್ದು ಅವುಗಳಿಗೆ ವಿದ್ಯುತ್ ಮೋಟಾರ್ ಜೋಡಿಸಲಾಗಿದೆ. ಬೋರ್‌ವೆಲ್‌ಗಳಿಂದ ನೀರನ್ನು ಟ್ಯಾಂಕುಗಳಲ್ಲಿ ದಾಸ್ತಾನುಗೊಳಿಸಿ ನಳಗಳ ಮೂಲಕ ವಿತರಿಸಲಾಗುತ್ತದೆ.
ಕೃಷ್ಣನಗರ: ಕೃಷ್ಣನಗರದಲ್ಲಿ ೮ ಕೈಪಂಪು ಕೊಳವೆ ಬಾವಿಗಳು, ೫ ಕಿರುನೀರು ಘಟಕಗಳು, ೧೩ ಸಾರ್ವಜನಿಕ ನಳಗಳು ಹಾಗೂ ೧೪ ವೈಯಕ್ತಿಕ ನಳಗಳಿವೆ, ನೀರು ಸಂಗ್ರಹಿಸಲು ೩ ಟ್ಯಾಂಕುಗಳಿವೆ, ೩ ಬೋರ್‌ವೆಲ್‌ಗಳಲ್ಲಿ ವಿದ್ಯುತ್ ಮೋಟಾರ್ ಸಹಾಯದಿಂದ ಮೇಲೆತ್ತಿದ ನೀರನ್ನು ಟ್ಯಾಂಕುಗಳಲ್ಲಿ ಸಂಗ್ರಹಿಸಿ ನಂತರ ನಳಗಳ ಮೂಲಕ ವಿತರಿಸಲಾಗುತ್ತಿದೆ. ನೀರು ಪೂರೈಕೆ ಮಾಡುವಲ್ಲಿ ಇಷ್ಟೆಲ್ಲಾ ಮೂಲಗಳಿದ್ದರೂ ಅವುಗಳ ದುರಸ್ಥಿ ಮತ್ತಿತರ ಸಮಸ್ಯೆಗಳಿಂದಾಗಿ ಜನತೆಗೆ ಸಾಕಷ್ಟು ಪ್ರಮಾಣದ ನೀರು ಪೂರೈಸಲಾಗುತ್ತಿಲ್ಲ. ೮ ಕೈಪಂಪು ಕೊಳವೆ ಬಾವಿಗಳು ಸಮರ್ಪಕವಾಗಿ ನೀರು ಪೂರೈಸುವ ಸ್ಥಿತಿಯಲ್ಲಿಲ್ಲ. ಬಸ್‌ಸ್ಟಾಂಡ್ ಹತ್ತಿರವಿರುವ ಕೈಪಂಪು ಕೊಳವೆ ಬಾವಿ ಬೌದ್ಧಿಕವಾಗಿ ಚೆನ್ನಾಗಿದೆ, ಮೊದಲು ನೀರು ಲಭ್ಯವಿತ್ತು. ಸದ್ಯದಲ್ಲಿ ನೀರು ಬರುತ್ತಿಲ್ಲ. ಉರ್ದು ಪ್ರಾಥಮಿಕ ಶಾಲೆಯ ಎದುರಿಗೆ ಮತ್ತೊಂದು ಕೈಪಂಪು ಕೊಳವೆ ಬಾವಿ ಇದೆ. ಇದರಲ್ಲಿ ನೀರು ಬರುತ್ತಿದೆ. ಉಪ್ಪು ನೀರು ಕುಡಿಯಲು ಯೋಗ್ಯವಾಗಿಲ್ಲ. ಕಬ್ಬಿಣದ ವಾಸನೆ ಬರುತ್ತಿದೆ. ಮನೆ ಬಳಕೆಗೂ ಸಹ ಬಳಸುತ್ತಿಲ್ಲ. ಸದ್ಯದಲ್ಲಿ ಆಶ್ರಯ ಮನೆ ಕಟ್ಟಡಗಳ ನಿರ್ಮಾಣಕ್ಕೆ ಈ ನೀರು ಬಳಸಲಾಗುತ್ತಿದೆ. ನೀರಿನ ಮೂಲದ ಸುತ್ತ ಕಸ ಕಡ್ಡಿ, ಕೆಸರು ತುಂಬಿ ಗಲೀಜಾಗಿದೆ. ಗ್ರಾಮ ಪಮಚಾಯ್ತಿಯ ಎದುರಿಗೆ ಮುಲಾನಿ ಮಸೀದಿ ಪಕ್ಕ ಇರುವ ಕೈಪಂಪು ಕೊಳವೆ ದೈಹಿಕವಾಗಿ ಆರೋಗ್ಯವಾಗಿದೆ. ಆದರೆ ನೀರು ಬತ್ತಿ ಹೋಗಿದೆ. ಇದರ ಸುತ್ತಲೂ ಕಟ್ಟಿರುವ ಕಟ್ಟೆಯ ಅರ್ಧ ಭಾಗ ಚರಂಡಿಗೆ ಹೋಗಿದೆ. ಮೂರನೆ ವಾರ್ಡಿನಲ್ಲಿ ಇಮಾಮ್‌ಸಾಬ್ ಮನೆ ಹತ್ತಿರ ಇರುವ ಕೈ ಪಂಪು ಕೊಳವೆ ಬಾವಿ ಕುತ್ತಿಗೆ ಮಟ್ಟ ಮುಚ್ಚಿ ಹೋಗಿದೆ. ಮೇಲ್ಗಡೆ ತಲೆ ಮಾತ್ರ ಕಾಣುತ್ತಿದೆ. ನೀರು ಒತ್ತುವ ಹಿಡಿಕೆ ನೆಲದ ಮೇಲೆ ಕೈ ಚಾಚಿಕೊಂಡು ಬಿದ್ದಿದೆ. ಒಂದು ವರ್ಷದಿಂದ ರಿಪೇರಿ ಕೆಲಸ ನಡೆದಿಲ್ಲ. ಅಕ್ಕ ಪಕ್ಕದ ಜನ ಅದರ ಮೇಲೆ ಸೌದೆ ಸೊಪ್ಪು ಹಾಕಿದ್ದಾರೆ.
ಗ್ರಾಮ ಪಂಚಾಯ್ತಿಯ ಹಿಂಭಾಗದಲ್ಲಿರುವ ದೊಡ್ಡ ಬಾವಿ ಹತ್ತಿರ ಒಂದು ಕೈಪಂಪು ಕೊಳವೆ ಬಾವಿ ಇದ್ದು ಅದರಲ್ಲಿ ನೀರು ಲಭ್ಯವಿದೆ. ಆದರೆ ಕುಡಿಯಲು ಯೋಗ್ಯವಾಗಿಲ್ಲ. ನೀರು ಕುಡಿದರೆ ಮೈ ಚರ್ಮ ತುರುಕಿ ಬರುತ್ತದೆ. ನಲ್ಲಿ ನೀರಿನ ಸಮಸ್ಯೆಯಿದ್ದಾಗ ಮಾತ್ರ ಮನೆ ಬಳಕೆಗೆ ಈ ನೀರು ಉಪಯೋಗಿಸಲಾಗುತ್ತದೆ. ಪರಿಶಿಷ್ಟರ ಕೇರಿಯಲ್ಲೊಂದು ಕೈ ಪಂಪು ಕೊಳವೆ ಬಾವಿ ಇದೆ. ಕೈ ಕಾಲು ಮುರಿದು ಹೋಗಿ ನೆಲಸಮವಾಗಿದೆ. ಎರಡು ವರ್ಷ ಕಳೆದರೂ ದುರಸ್ತಿ ಕೆಲಸ ನಡೆದಿಲ್ಲ. ಉಳಿದ ಎರಡು ಕೈಪಂಪುಗಳು ಕಾಣೆಯಾಗಿವೆ.
ಕಿರುನೀರು ಘಟಕಗಳು
ಪರಿಶಿಷ್ಟರ ಕಾಲೋನಿಯಲ್ಲಿ ಒಂದು ಕಿರುನೀರು ಘಟಕ ಸ್ಥಾಪಿಸಲಾಗಿದೆ. ಇದರಲ್ಲಿನ ನಾಲ್ಕು ನಳಗಳಲ್ಲಿ ಎರಡು ನಳಗಳು ಮುರಿದು ಹೋಗಿವೆ. ಮೊದಲು ನೀರು ಬರುತ್ತಿತ್ತು. ಈಗ ನೀರು ಬರುತ್ತಿಲ್ಲ. ಕಿರುನೀರು ಘಟಕದ ಸುತ್ತಲೂ ಕೆಸರಿನ ರೊಚ್ಚು ನಿಂತಿದೆ. ಇತ್ತೀಚಿಗೆ ಒಂದು ಸಾರ್ವಜನಿಕ ನಳ ಅಲ್ಲಿಯೇ ನಿರ್ಮಿಸಲಾಗಿದೆ.
ಕೋಟೆಯ ಹೊರ ಬಾಗಿಲು ಹತ್ತಿರ ಕಿರುನೀರು ಘಟಕ ನಿರ್ಮಿಸಲಾಗಿದೆ. ಅದು ಚಾಲನೆಯಲ್ಲಿ ಇಲ್ಲ. ನಳಗಳು ಮುರಿದು ಹೋಗಿವೆ. ಗಿಡಗಂಟೆ ತಿಪ್ಪೆಗಳು ನೀರಿನ ಘಟಕವನ್ನು ಮುಚ್ಚಿಕೊಂಡಿವೆ. ಅದರ ಪಕ್ಕದಲ್ಲೆ ಬಟ್ಟೆ ಒಗೆಯಲು ಹಾಕಿದ ಎರಡು ಬಂಡೆಗಳು ಅನಾಥವಾಗಿ ನಿಂತಿವೆ. ನೆಲ ಟ್ಯಾಂಕಿನ ಎಡಭಾಗದಲ್ಲೊಂದು ಕಿರುನೀರು ಘಟಕ ಸ್ಥಾಪಿಸಲಾಗಿದೆ. ಅವುಗಳಿಗೆ ನಲ್ಲಿಗಳನ್ನು ಅಳವಡಿಸಿಲ್ಲ, ಮೇಲ್ಛಾವಣಿಯೂ ಇಲ್ಲ. ಗ್ರಾಮ ಪಂಚಾಯ್ತಿಯ ಪಕ್ಕದಲ್ಲಿರುವ ಕೀರುನೀರು ಘಟಕದಲ್ಲಿ ನಾಲ್ಕು ವರ್ಷಗಳು ಹಿಂದೆ ನೀರು ಬರುತ್ತಿತ್ತು. ಈಗ ಅದು ಚಾಲ್ತಿಯಲ್ಲಿಲ್ಲ. ಅದಕ್ಕೆ ಅಳವಡಿಸಿದ ನಳಗಳೆಲ್ಲಾ ಮುರಿದು ಹೋಗಿವೆ. ಅದರ ಎದುರಿಗೆ ಊರಿನ ಕೊಳಚೆ ನೀರು ಹರಿದು ಹೋಗುತ್ತಿದೆ. ಕೃಷ್ಣನಗರದಿಂದ ಸಂಡೂರಿಗೆ ಹೋಗುವ ಕೋಟೆಯ ಹಿಂಭಾಗದ ಹತ್ತಿರ ಇರುವ ಕಿರುನೀರು ಘಟಕದಲ್ಲಿನ ನೀರು ವಿಶಯುಕ್ತವಾಗಿದ್ದು ಅದರ ಬಳಕೆಯಾಗುತ್ತಿಲ್ಲ.
ನಲ್ಲಿ ಜಾಲದ ಮೂಲಗಳು
ಕುಡಿಯುವ ನೀರು ಸರಬರಾಜಿಗಾಗಿ ೧೩ ಸಾರ್ವಜನಿಕ ನಳಗಳನ್ನು ಅಳವಡಿಸಲಾಗಿದೆ. ನೀರಿನ ಮೂರು ಟ್ಯಾಂಕುಗಳಿವೆ. ಗ್ರಾಮ ಪಂಚಾಯ್ತಿಯ ಹತ್ತಿರ ಒಂದು ಟ್ಯಾಂಕ್ ಇದೆ. ಎರಡು ಮತ್ತು ಮೂರನೆ ವಾರ್ಡಿನ ಮಧ್ಯೆ ಮತ್ತೊಂದು ಟ್ಯಾಂಕ್ ನಿರ್ಮಿಸಲಾಗಿದೆ. ಅದು ಇನ್ನೂ ಕಾರ್ಯಾರಂಭ ಮಾಡಿಲ್ಲ. ೩ ಪಂಪ್‌ಸೆಟ್‌ಗಳಿವೆ ಇವುಗಳಿಗೆ ವಿದ್ಯುತ್ ಮೋಟರ್ ಅಳವಡಿಸಲಾಗಿದೆ. ಇದರ ನೆರವಿನಿಂದ ಅಂತರ್ಜಲವನ್ನು ಮೇಲೆತ್ತಿ ನೀರಿನ ಟ್ಯಾಂಕುಗಳಲ್ಲಿ ಸಂಗ್ರಹಿಸಿ ನಲ್ಲಿಗಳ ಮೂಲಕ ವಿತರಿಸಲಾಗುತ್ತಿತ್ತು.
ರಸ್ತೆ ವಿಸ್ತೀರ್ಣ ಹೆಚ್ಚಿಸಲು ನಡೆಯುತ್ತಿರುವ ಕಾಮಗಾರಿಯಿಂದಾಗಿ ಅಲ್ಲಿ ನೀರು ಸರಬರಾಜು ಮಾಡುತ್ತಿದ್ದ ಪೈಪುಗಳ ದುರಸ್ಥಿಗೊಂಡಿವೆ. ಬಾಬಯ್ಯನ ತಿರುವಿನ ಸ್ಮಶಾನದಲ್ಲಿರುವ ಖಾಸಗಿಯವರ ತೋಟದ ಪಂಪ್‌ಸೆಟ್‌ಗೆ ಗ್ರಾಮ ಪಂಚಾಯ್ತಿಯವರು ವಿದ್ಯುತ್ ಮೋಟರ್ ಜೋಡಿಸಿ ಸದ್ಯದಲ್ಲಿ ನೀರು ಪೂರೈಸಲಾಗುತ್ತಿದೆ.
ದೌಲತಪುರ : ದೌಲತಪುರದಲ್ಲಿ ಕುಡಿಯುವ ನೀರು ಸರಬರಾಜಿಗಾಗಿ ೩ ಕಿರುನೀರು ಘಟಕಗಳು, ೭ ಕೈಪಂಪು ಕೊಳವೆ ಬಾವಿಗಳು, ೪ ಸಾರ್ವಜನಿಕ ನಳಗಳು ಹಾಗೂ ೧೦೦ ವೈಯಕ್ತಿಕ ನಳಗಳನ್ನು ಅಳವಡಿಸಲಾಗಿದೆ. ಹಾಗೂ ಒಂದು ನಿರಿನ ಟ್ಯಾಂಕು ಇದೆ.
ಕೈಪಂಪು ಕೊಳವೆ ಬಾವಿಗಳು
ಹೊನ್ನುರಸ್ವಾಮಿ ದೇವಸ್ಥಾನದ ಬಳಿ ಒಂದು ಕೈಪಂಪು ಕೊಳವೆ ಬಾವಿ ನಿರ್ಮಿಸಲಾಗಿದೆ. ಆರು ತಿಂಗಳ ಹಿಂದೆ ನೀರು ಬರುತ್ತಿತ್ತು. ಈಗ ಇದ್ದಕ್ಕಿದ್ದಂತೆ ನೀರು ನಿಂತು ಹೋಗಿವೆ. ನೀರು ಕುಡಿಯಲು ಉತ್ತಮವಾಗಿತ್ತು ಮತ್ತು ನೀರಿನ ಇಳುವರಿ ಪ್ರಮಾಣವು ಅಧಿಕವಿತ್ತು. ಈಗ ನೀರು ಬತ್ತಿಹೋಗಿವೆ. ರಿಪೇರಿ ಕೆಲಸ ನಡೆದಿಲ್ಲ. ಮಸೀದಿ ಹತ್ತಿರ ಮತ್ತೊಂದು ಕೈಪಂಪು ಕೊಳವೆ ಬಾವಿಯಿದೆ. ಕಿರುನೀರು ಘಟಕಕ್ಕೆ ನೀರು ಸರಬರಾಜು ಮಾಡಲು ಬೋರ್‌ವೆಲ್ ಕೊರೆಯಲಾಗುತ್ತಿತ್ತು. ನೀರಿನ ಇಳುವರಿ ತುಂಬ ಕಡಿಮೆ ಇದ್ದುದರಿಂದ ಇದಕ್ಕೆ Hand pump ಅಳವಡಿಸಲಾಗಿದೆ. ತುಂಬಾ ಸಮಯ ಜಗ್ಗಿದರೆ ಮಾತ್ರ ನೀರು ಬರುತ್ತದೆ. ನಲ್ಲಿ ನೀರು ಸರಬರಾಜು ಇಲ್ಲದಿದ್ದರೆ ಮಾತ್ರ ಈ ಕೈಪಂಪನ್ನು ಬಳಸಲಾಗುತ್ತದೆ. ಸುತ್ತಲೂ ರೊಚ್ಚೆ ನೀರು ನಿಂತಿದೆ. ಶಾಲಾ ಪಕ್ಕದಲ್ಲಿ ಮತ್ತೊಂದು ಕೈ ಪಂಪು ಕೊಳವೆ ಬಾವಿ ಇದೆ. ಅದರ ಕೈಕಾಲು ಎಲ್ಲಾ ಮುರಿದು ತುಕ್ಕು ಹಿಡಿದಿದೆ. ತುಂಬಾ ವರ್ಷಗಳಿಂದ ರಿಪೇರಿ ಕೆಲಸ ನಡೆದಿಲ್ಲ. ಇದರ ಸುತ್ತಲೂ ಕಟ್ಟಿದ್ದ ಪುಟ್ಟ ಕಟ್ಟೆ ಹೊಡೆದು ಹೋಗಿದೆ. ಗೌಡರ ಮನೆ ಹತ್ತಿರ ತಿಪ್ಪೆಯೊಳಗೆ ಒಂದು ಬೋರ್ ಮುಚ್ಚಿ ಹೋಗಿದೆ. ಕೈಪಂಪಿಗೆ ಅಳವಡಿಸಿದ್ದ ಕೈ ಮುರಿದು ಹೋಗಿದೆ. ವಿದ್ಯುತ್ ಕಂಬ ಬೀಳದಿರಲೆಂದು ವಿದ್ಯುತ್ ಕಂಬ ಮತ್ತು ಈ ಕೈಪಂಪು ಕೊಳವೆ ಬಾವಿ ತಲೆಗೂ ಒಂದು ದಪ್ಪ ವೈರ್ ಬಿಗಿಯಲಾಗಿದೆ. ಮುಸ್ಲಿಂ ಬೀದಿಯಲ್ಲಿ ಒಂದು ಕೈಪಂಪು ಅಳವಡಿಸಲಾಗಿದೆ. ರಿಪೇರಿ ಮಾಡಲೆಂದು ಬಂದಿದ್ದವರು ಅದರ ಒಳಗಿದ್ದ ಎಲ್ಲ ಪೈಪುಗಳನ್ನು ಹೊರಗೆ ತೆಗೆದು ಬಿಸಾಕಿ ಹೋದವರು ನಾಲ್ಕು ತಿಂಗಳಾದರೂ ತಿರುಗಿ ನೋಡಿಲ್ಲ. ಕೊಳವೆ ಬಾವಿ ಇದ್ದ ಸ್ಥಳವನ್ನು ಪಕ್ಕದ ಮನೆಯವರು ಸಾರಿಸಿ ಗುಡಿಸಿ ಸಮ ಮಾಡಿಕೊಂಡಿದ್ದಾರೆ. ಪರಿಶಿಷ್ಟರ ಕೇರಿಯ ಅಂಬ್ರಪ್ಪನ ಮನೆ ಹತ್ತಿರ ಇರುವ ಕೈಪಂಪು ಕೊಳವೆ ಬಾವಿ ದುರಸ್ಥಿಗೊಂಡು ಬಹಳ ವರ್ಷಗಳಿಂದ ರಿಪೇರಿ ಕೆಲಸ ನಡೆದಿಲ್ಲ. ರಿಪೇರಿ ಮಾಡಿಸುವತ್ತ ಜನರೂ ಸಹ ಗಮನ ಹರಿಸುತ್ತಿಲ್ಲ. ಚಪ್ಪದಹಳ್ಳಿ ಶರೀಪರ ಮನೆಯ ಪಕ್ಕದಲ್ಲಿರುವ ಕೈಪಂಪು ಕೊಳವೆ ಬಾವಿ ದುರಸ್ಥಿಗೊಂಡು ತುಂಬಾ ವರ್ಷಗಳಾಗಿವೆ. ಎಲ್ಲಾ ತುಕ್ಕು ಹಿಡಿದಿದೆ. ರಿಪೇರಿ ಕೆಲಸ ನಡೆದಿಲ್ಲ. ಪರಿಶಿಷ್ಟರ ಕೇರಿ ಮತ್ತು ಚಪ್ಪರದಹಳ್ಳಿ ಕೈಪಂಪು ಕೊಳವೆ ಬಾವಿಗಳ ಸುತ್ತಮುತ್ತಲಿನ ಪರಿಸರ ಸ್ವಚ್ಛವಾಗಿದೆ.
ಕಿರು ನೀರಿನ ಘಟಕಗಳು
ಶಾಲಾ ಮುಂಭಾಗದಲ್ಲಿ ಒಂದು ಕಿರುನೀರು ಘಟಕ ಇದೆ. ಅದರ ಎರಡು ನಳಗಳು ಮುರಿದು ಸುತ್ತಲು ಕಲ್ಲುದುಂಡಿಗಳು ಬಿದ್ದಿವೆ. ಕೊಡಗಳನ್ನು ಇಟ್ಟು ನೀರು ತುಂಬಿಕೊಳ್ಳಲು ಸ್ಥಳವಿಲ್ಲ. ಎರಡೆ ನಲ್ಲಿಗಳು ಇರುವುದರಿಂದ ನೀರು ಸಂಗ್ರಹಿಸುವಾಗ ಸಣ್ಣಪುಟ್ಟ ಜಗಳಗಳಾಗುತ್ತಿರುತ್ತವೆ. ನೀರು ಕುಡಿಯಲು ಉತ್ತಮವಾಗಿದೆ. ಮಸೀದಿ ಹತ್ತಿರವಿರುವ ಟ್ಯಾಂಕ್ ಸುತ್ತ ಸ್ವಚ್ಛ ಪರಿಸರವಿದೆ. ನೀರು ಕುಡಿಯಲು ಮತ್ತು ಬಳಕೆಗೆ ಸಾಕಷ್ಟು ಪ್ರಮಾಣದಲ್ಲಿ ದೊರೆಯುತ್ತದೆ. ಅದರ ಪಕ್ಕದಲ್ಲೆ ಒಂದು ದೊಡ್ಡ ತೊಟ್ಟಿ ನಿರ್ಮಿಸಲಾಗಿದೆ. ಎಲ್ಲರೂ ಆ ತೊಟ್ಟಿ ನೀರಿನಿಂದ ಬಟ್ಟೆ ಒಗೆಯುತ್ತಾರೆ.
ಮುಸ್ಲಿಂ ಮತ್ತು ಪರಿಶಿಷ್ಟರ ಕೇರಿಯಲ್ಲಿ ಮತ್ತೊಂದು ಕಿರುನೀರು ಘಟಕವಿದೆ. ಕುಡಿಯಲು ನೀರು ಉತ್ತಮವಾಗಿದೆ. ಒಂದು ನಲ್ಲಿ ನಾಪತ್ತೆಯಾಗಿದೆ. ಘಟಕದ ಸುತ್ತಲೂ ಹಾಕಿದ ಸಿಮೆಂಟ್ ಕಿತ್ತು ಹೋಗಿದೆ. ಪಕ್ಕದಲ್ಲಿ ಚರಂಡಿ ಇದೆ. ಅದರೊಳಗೆ ಕಸಕಡ್ಡಿ ಬಿದ್ದಿವೆ, ನೋಡಲು ಗಲೀಜಾಗಿ ಕಾಣುತ್ತದೆ.
ನಲ್ಲಿ ನೀರಿನ ಮೂಲಗಳು
ನಲ್ಲಿಗಳ ಮೂಲಕ ಕುಡಿಯುವ ನೀರು ಸರಬರಾಜು ಮಾಡುವಲ್ಲಿ ೪ ಸಾರ್ವಜನಿಕ ಹಾಗೂ ೧೦೦ ವೈಯಕ್ತಿಕ ನಳಗಳನ್ನು ಅಳವಡಿಸಲಾಗಿದೆ. ಒಂದು ಟ್ಯಾಂಕ್ ಇದೆ. ೭ ಕೊಳವೆ ಬಾವಿಗಳಿವೆ. ಮಸೀದಿ ಹಿಂಭಾಗದಲ್ಲಿ ಮೊದಲು ಒಂದು ಕೊಳವೆ ಬಾವಿ ಕೊರೆಯಲಾಗಿ ಸುತ್ತಲು ತಿಪ್ಪೆಗಳಿದ್ದು ಅದರಲ್ಲಿ ವಿಷಯುಕ್ತ ನೀರು ಬರುತ್ತಿತ್ತು. ಆ ಕಾರಣ ದೌಲತಪುರ ತಿರುವಿನಲ್ಲಿ ಮತ್ತೊಂದು ಬೋರ್ ಕೊರೆಯಲಾಗಿತ್ತು. ಇತ್ತೀಚಿಗೆ ಇನ್ನೂ ಒಂದು ಬೋರ್‌ವೆಲ್‌ ಕೊರೆದು ವಿದ್ಯುತ್ ಮೋಟರ್ ಅಳವಡಿಸಲಾಗಿದೆ. ಬೋರ್‌ವೆಲ್‌ನಿಂದ ನೀರು ಟ್ಯಾಂಕ್‌ಗೆ ಏರುವುದಿಲ್ಲ. ಆದ ಕಾರಣ ನಳದ ನೀರು ಸರಬರಾಜಿನಲ್ಲಿ ಸಮಸ್ಯೆ ಇದೆ. ಒಟ್ಟಾರೆ ಗ್ರಾಮ ಪಂಚಾಯ್ತಿಯ ವ್ಯಾಪ್ತಿಯಲ್ಲಿ ಕುಡಿಯುವ ನೀರು ಪೂರೈಸುವಲ್ಲಿ ೧೫ ಕೈಪಂಪು ಕೊಳವೆ ಬಾವಿಗಳಲ್ಲಿ ಮೂರು ಮಾತ್ರ ಕಾರ್ಯನಿರ್ವಹಿಸುತ್ತಿವೆ. ಇವುಗಳಲ್ಲಿ ಕೃಷ್ಣನಗರದಲ್ಲಿರುವ ಎರಡು ಕೈಪಂಪುಗಳು ನೀರು ಕುಡಿಯಲು ಯೋಗ್ಯವಾಗಿಲ್ಲ.ಆದರೆ ಒಂದು ಕೈಪಂಪು ಕೊಳವೆ ಬಾವಿಯ ನೀರು ಬಳಕೆಗೆ ಮಾತ್ರ ಯೋಗ್ಯವಾಗಿದೆ. ದೌಲತಪುರದಲ್ಲಿರುವ ಒಂದು ಕೈಪಂಪು ಕೊಳವೆ ಬಾವಿ ನೀರು ಕುಡಿಯಲು ಮತ್ತು ಬಳಸಲು ಯೋಗ್ಯವಾಗಿದೆ.
ಕುಡಿಯುವ ನೀರು ಪೂರೈಸುತ್ತಿರುವ ೮ ಕಿರುನೀರು ಘಟಕಗಳಲ್ಲಿ ೩ (ದೌಲತಪುರ) ಘಟಕಗಳು ಮಾತ್ರ ಕಾರ್ಯನಿರ್ವಹಿಸುತ್ತಿವೆ. ಕುಡಿಯಲು ನೀರು ಯೋಗ್ಯವಾಗಿದೆ. ಇನ್ನೂ ೫ ಕಿರುನೀರು ಘಟಕಗಳು (ಕೃಷ್ಣನಗರ) ಪೂರ್ಣ ದುರಸ್ಥಿಗೊಂಡಿದ್ದು ಸದ್ಯ ಅವುಗಳು ಚಾಲ್ತಿಯಲ್ಲಿಲ್ಲ. ನಳದ ನೀರು ಪೂರಯಸುವಲ್ಲಿ ವಿದ್ಯುತ್ ಮೋಟಾರ ಜೋಡಿಸಿದ ೬ ಪಂಪ್‌ಸೆಟ್‌ಗಳಿದ್ದು ಎರಡು ಮಾತ್ರ ಕಾರ್ಯನಿರ್ವಹಿಸುತ್ತಿವೆ. ನೀರು ದಾಸ್ತಾನುಗೊಳಿಸಲು ನಾಲ್ಕು ಟ್ಯಾಂಕುಗಳಿವೆ. ಇವುಗಳಲ್ಲಿ ೩ ಟ್ಯಾಂಕ್‌ಗಳು ಕೃಷ್ಣನಗರದಲ್ಲಿದ್ದು ಉಳಿದ ಒಂದು ಟ್ಯಾಂಕ್ ದೌಲತ್‌ಪುರದಲ್ಲಿದೆ. ಕೃಷ್ಣನಗರದಲ್ಲಿರುವ ನೀರಿನ ಹೊಸ ಟ್ಯಾಂಕ್ ಇನ್ನೂ ಕಾರ್ಯಾರಂಭ ಮಾಡಿಲ್ಲ. ದೌಲತ್‌ಪುರದಲ್ಲಿರುವ ನೀರಿನ ಟ್ಯಾಂಕ್‌ಗೆ ಪಂಪಸೆಟ್‌ನಿಂದ ನೀರು ಏರುತ್ತಿಲ್ಲ. ಕೃಷ್ಣನಗರದಲ್ಲಿ ರಸ್ತೆ ಕಾಮಗಾರಿ ನಡೆಯುತ್ತಿರುವುದರಿಂದ ಅಲ್ಲಿನ ನೀರು ಸರಬರಾಜು ಮಾಡುತ್ತಿದ್ದ ನೀರಿನ ಕೊಳವೆಗಳು ದುರಸ್ಥಿಗೊಂಡಿದೆ. ಸದ್ಯದಲ್ಲಿ ಖಾಸಗಿ ಕೊಳವೆ ಬಾವಿಯೊಂದರಿಂದ ನೀರು ಸರಬರಾಜು ಮಾಡಲಾಗುತ್ತಿದೆ.
ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ: ೫. ಮಾಹಿತಿ ವಿಶ್ಲೇಷಣೆ; ಅಧ್ಯಯನದ ಫಲಿತಗಳು ಮತ್ತು ಸಲಹೆ ಸೂಚನೆಗಳು (೧)
ನೀರು ಮನುಷ್ಯನ ಮೂಲಭೂತ ಅವಶ್ಯಕತೆಗಳಲ್ಲಿ ಒಂದು ಪ್ರಮುಖ ಅಂಶವಾಗಿದೆ. ಗ್ರಾಮೀಣ ಪ್ರದೇಶಗಳಲ್ಲಿ ವಾಸವಾಗಿರುವ ಜನರಿಗೆ ಸುರಕ್ಷಿತ ಮತ್ತು ಅಗತ್ಯ ಪ್ರಮಾಣದಷ್ಟು ಪ್ರಮಾಣದ ನೀರಿನ ಕೊರತೆ ಅನುಭವಿಸುತ್ತಿದ್ದಾರೆ. ಈ ಕೊರತೆಯಿಂದಾಗಿ ತನ್ನ ಸುತ್ತಮುತ್ತಲಿನ ಪರಿಸರ ಮಲಿನಗೊಂಡಿರುತ್ತದೆ. ಇಂತಹ ಸ್ಥಳಗಳಲ್ಲಿ ವಾಸಿಸುವುದರಿಂದ ಮನುಷ್ಯನ ಆರೋಗ್ಯದ ಮೇಲೆ ದುಷ್ಪರಿಣಾಮ ಬೀರುತ್ತದೆ. ಇದನ್ನು ಗಮನಿಸಿದ ಸರಕಾರ ಹಳ್ಳಿಯ ಜನರಿಗೆ ಸುರಕ್ಷಿತವಾದ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯ ಒದಗಿಸಲು ಅನೇಕ ಕಾರ್ಯಕ್ರಮಗಳನ್ನು ಗ್ರಾಮ ಪಂಚಾಯ್ತಿಗಳ ಮೂಲಕ ಅನುಷ್ಟಾನಗೊಳಿಸುತ್ತಿದೆ. ಅಂತಹ ಗ್ರಾಮ ಪಂಚಾಯ್ತಿಗಳಲ್ಲಿ ಕೃಷ್ಣನಗರ ಗ್ರಾಮ ಪಂಚಾಯ್ತಿಯಲ್ಲಿ ಕುಡಿಯುವ ನೀರು ಮತ್ತು ನೈರ್ಮಲ್ಯಕ್ಕೆ ಸಂಬಂಧಿಸಿದ ಮಾಹಿತಿ ಸಂಗ್ರಹಿಸಿ ವಿಶ್ಲೇಷಿಸಲಾಗಿದೆ.
ಮಾಹಿತಿ ವಿಶ್ಲೇಷಣೆ
ಕೃಷ್ಣನಗರ ಗ್ರಾಮ ಪಂಚಾಯತಿ ಕುಟುಂಬಗಳ ವಿವರ ಜಾತಿವಾರು
	ಕ್ರ.
	ಜಾತಿಗಳು
	ಕೃಷ್ಣನಗರ ಗ್ರಾ.ಪಂಚಾಯ್ತಿ
	ಕೃಷ್ಣನಗರ
	ದೌಲತ್‌ಪುರ

	
	
	ಕುಟುಂಬಗಳ ಸಂಖ್ಯೆ
	ಶೇ.ವಾರು
	ಕುಟುಂಬಗಳ ಸಂಖ್ಯೆ
	ಶೇ.ವಾರು
	ಕುಟುಂಬಗಳ ಸಂಖ್ಯೆ
	ಶೇ.ವಾರು

	೧.
	ಮುಸ್ಲಿಂ
	೧೦೦
	೬೨.೫೦
	೫೬
	೫೬.೦೦
	೪೪
	೭೩.೩೩

	೨.
	ಕುರುಬರು
	೨೩
	೧೪.೩೮
	೨೩
	೨೩.೦೦
	—
	—

	೩.
	ಲಿಂಗಾಯತರು
	೮
	೦೫.೦೦
	೦೪
	೦೪.೦೦
	೦೪
	೬.೬೭

	೪.
	ಮಾದಿಗರು
	೧೨
	೦೭.೫೦
	೦೪
	೦೪.೦೦
	೦೮
	೧೩.೩೩

	೫.
	ಮರಾಠರು
	೦೪
	೦೨.೫೦
	೦೪
	೦೪.೦೦
	—
	—

	೬.
	ಹಜಾಮರು
	೦೩
	೦೧.೮೭
	೦೩
	೦೩.೦೦
	—
	—

	೭.
	ನಾಯಕರು
	೦೨
	೦೧.೨೫
	೦೨
	೦೨.೦೦
	—
	—

	೮.
	ಬಡಿಗೇರು
	೦೨
	೦೧.೨೫
	೦೧
	೦೧.೦೦
	೦೧
	೧.೬೭

	೯.
	ಮಡಿವಾಳರು
	೦೨
	೦೧.೨೫
	೦೧
	೦೧.೦೦
	೦೧
	೦೧.೬೭

	೧೦.
	ಇತರೆ
	೦೪
	೦೨.೫೦
	೦೨
	೦೨.೦೦
	೦೨
	೩.೩೩

	 
	ಒಟ್ಟು
	೧೬೦
	೧೦೦.೦೦
	೧೦೦
	೧೦೦.೦೦
	೬೦
	೧೦೦.೦೦


ಕುಡಿಯುವ ನೀರು, ನೈರ್ಮಲ್ಯಸೌಲಭ್ಯಗಳನ್ನು ಪಡೆಯುವ ಸಾಮರ್ಥ್ಯ ಮತ್ತು ಜಾತಿ, ಆರ್ಥಿಕ ಸ್ಥಿತಿ ಇವುಗಳ ನಡುವೆ ಆಂತರಿಕ ಸಂಬಂಧವಿರುತ್ತದೆ. ನಮ್ಮ ಅಧ್ಯಯನಕ್ಕೆ ಆಯ್ಕೆ ಮಾಡಿಕೊಂಡ ಒಟ್ಟು ೧೬೦ ಕುಟುಂಬಗಳಲ್ಲಿ ಜಾತಿವಾರು ನೋಡಿದಾಗ ಶೇ. ೬೨ರಷ್ಟು ಮುಸ್ಲಿಂ ಕುಟುಂಬಗಳು ಇದ್ದು ಜನಸಂಖ್ಯೆಯಲ್ಲಿ ಪ್ರಥಮ ಸ್ಥಾನದಲ್ಲಿದ್ದಾರೆ. ಕುರುಬರು ೧೪.೩೮ ಎರಡನೆಯ ಸ್ಥಾನದಲ್ಲಿದ್ದಾರೆ. ಪರಿಶಿಷ್ಟರು ೭.೫೦ರಷ್ಟಿದ್ದು ನಾಯಕರು, ಬಡಿಗೇರರು, ಮಡಿವಾಳರು ತಲಾ ಶೇ. ೧.೨೫ ರಷ್ಟಿದ್ದರೆ, ಹಡಪದವರು ೧.೮೭ರಷ್ಟಿದ್ದಾರೆ. ಉಳಿದಂತೆ ಮರಾಠರು ಮತ್ತು ಇತರೆ ಜಾತಿ ಕುಟುಂಬಗಳು ಸಮವಾಗಿ ಶೇ. ೨.೫೦ರ ಪ್ರಮಾಣದಲ್ಲಿದೆ. ಜಾತಿವಾರು ಕುಟುಂಬಗಳನ್ನು ಗ್ರಾಮವಾರು ನೋಡಿದಾಗ ಎರಡು ಹಳ್ಳಿಗಳು ಮುಸ್ಲಿಂ ಕುಟುಂಬಗಳು (ಶೇ. ೬೨.೫೦) ೭೩.೩೦ ಅಧಿಕ ಸಂಖ್ಯೆಯಲ್ಲಿವೆ. ಕುರುಬ ಜಾತಿ ಕುಟುಂಬಗಳು ದೌಲತ್‌ಪುರದಲ್ಲಿ ಇಲ್ಲ. ಉಳಿದಂತೆ ಎಲ್ಲಾ ಜಾತಿಗಳು ಹೆಚ್ಚು ಕಡಿಮೆ ಎರಡು ಹಳ್ಳಿಗಳಲ್ಲಿ ಸಮಪ್ರಮಾಣದಲ್ಲಿಯೇ ಇವೆ. ಶೇ. ೫೨ಕ್ಕೂ ಹೆಚ್ಚು ಕುಟುಂಬಗಳು ಬಡತನ ರೇಖೆ ಕೆಳಗಿವೆ. ಲಿಂಗಾಯತರು ಕುರುಬರು ಮತ್ತು ಕೆಲವು ಮುಸ್ಲಿಂ ಕುಟುಂಬಗಳು ಆರ್ಥಿಕವಾಗಿ ಸ್ವಲ್ಪ ಉತ್ತಮ ಸ್ಥಿತಿಯಲ್ಲಿವೆ.
ಕೃಷ್ಣಾನಗರ ಗ್ರಾಮ ಪಂಚಾಯತಿಯಲ್ಲಿಯ ಜನಸಂಖ್ಯೆ ಲಿಂಗವಾರು
	ಸಂ.
	ಗ್ರಾಮಗಳು
	ಕುಟುಂಬಗಳ ಸಂಖ್ಯೆ
	ಜನಸಂಖ್ಯೆ
	ಶಿಕ್ಷಣ

	
	
	
	ಗಂಡು
	ಹೆಣ್ಣು
	ಒಟ್ಟು
	ಸ್ತ್ರೀ %
	ಪುರುಷ %
	ಒಟ್ಟು %

	೧.
	ಕೃಷ್ಣನಗರ
	೧೦೦
	೩೦೪
	೨೮೭
	೫೯೧
	೨೮
	೪೮
	೩೮

	
	
	(೬೨.೫೦%)
	(೫೨.೩೬%)
	(೪೭.೦೪%)
	(೫೩.೯೭%)
	
	
	

	೨.
	ದೌಲತ್‌ಪುರ
	೬೦
	೨೭೦
	೨೩೪
	೫೦೪
	೩೦
	೪೮
	೩೯

	
	
	(೩೭.೫೦%)
	(೫೪.೦೯%)
	(೪೪.೯೧%)
	(೪೬.೦೩%)
	
	
	

	೩.
	ಕೃಷ್ಣನಗರ ಗ್ರಾಮ ಪಂಚಾಯ್ತಿ
	೧೬೦
	೫೭೪
	೫೨೧
	೧೦೯೫
	೨೯
	೪೮
	೩೮


ಅಧ್ಯಯನಕ್ಕೆ ಒಳಪಟ್ಟ ೧೬೦ ಕುಟುಂಬಗಳ ಒಟ್ಟು ಜನಸಂಖ್ಯೆ ೧೦೯೫ ರಷ್ಟಿದೆ. ಇದರಲ್ಲಿ ೫೭೪ ಪುರುಷರು ಹಾಗೂ ೫೨೧ ಮಹಿಳೆಯರಿದ್ದಾರೆ. ಶೇಕಡಾವಾರು ನೋಡಿದಾಗ ಪುರುಷರು ಶೇ. ೫೫.೦೯ ರಷ್ಟಿದ್ದರೆ ಮಹಿಳೆಯರ ಪ್ರಮಾಣ ಶೇ. ೪೬.೦೩ ರಷ್ಟಿದೆ.
ಒಟ್ಟಾರೆ ಶಿಕ್ಷಣ ಪ್ರಮಾಣ ಶೇ. ೩೮ ರಷ್ಟಿದ್ದರೆ ಪುರುಷರ ಶಿಕ್ಷಣ ಪ್ರಮಾಣ ಶೇ. ೪೮ ರಷ್ಟಿದ್ದರೆ ಮಹಿಳಾ ಶಿಕ್ಷಣ ಪ್ರಮಾಣ ಶೇ. ೨೯ ರಷ್ಟಿದೆ. ಗ್ರಾಮ ಪಂಚಾಯ್ತಿಯಲ್ಲಿ ಮಹಿಳೆಯರು ಜನಸಂಖ್ಯೆ ಮತ್ತು ಶಿಕ್ಷಣ ಎರಡರಲ್ಲೂ ಕಡಿಮೆ ಪ್ರಮಾಣದಲ್ಲಿದ್ದಾರೆ.
ಕುಡಿಯುವ ನೀರಿಗಾಗಿ ಕುಟುಂಬಗಳು ಅವಲಂಬಿಸಿರುವ ಮೂಲಗಳು
	ಕ್ರ.
	ಗ್ರಾಮಗಳು
	ಕಿರುನೀರು ಸರಬರಾಜು ಯೋಜನೆ
	ಬೋರ್‌ವೇಲ್ (ನಲ್ಲಿ ನೀರು)
	ಕೊಳವೆ ಬಾವಿ
	ಪಂಪ್‌ಹೌಸ್ (ತೋಟದ ಬಾವಿಗಳು)

	೧.
	ಕೃಷ್ಣನಗರ
	–
	೫೦%
	–
	೫೦%

	೨.
	ದೌಲತ್‌ಪುರ
	೬೫%
	೩೫%
	–
	–

	೩.
	ಕೃಷ್ಣನಗರ ಗ್ರಾ. ಪಂಚಾಯ್ತಿ
	೩೨.೫%
	೪೨.೫%
	–
	೨೫%


ಕುಡಿಯುವ ನೀರು ಪಡೆಯುವಲ್ಲಿ ಕುಟುಂಬಗಳು ಅವಲಂಬಿಸಿರುವ ನೀರಿನ ಮೂಲಗಳು ಮುಖ್ಯವಾಗಿರುತ್ತದೆ. ಒಟ್ಟಾರೆ ಶೇ. ೩೨.೫ರಷ್ಟು ಕುಟುಂಬಗಳು ಕುಡಿಯುವ ನೀರಿಗಾಗಿ ಕಿರುನೀರು ಘಟಕಗಳನ್ನು ಅವಲಂಬಿಸಿದ್ದಾರೆ. ಶೇ. ೪೨.೫ ಕುಟುಂಬಗಳು ನಲ್ಲಿ ನೀರಿನ ಮೂಲಗಳನ್ನು ಅವಲಂಬಿಸಿದೆ. ಉಳಿದಂತೆ ಶೇ. ೨೫ ರಷ್ಟು ಕುಟುಂಬಗಳು ತೋಟದ ಬಾವಿ, ಪಂಪ್‌ಸೆಟ್‌ಗಳನ್ನು ಅವಲಂಬಿಸಿದೆ. ಇಲ್ಲಿ ಕುಡಿಯುವ ನೀರಿಗಾಗಿ ಯಾವ ಕುಟುಂಬಗಳು ಕೈಪಂಪು ಕೊಳವೆ ಬಾವಿಗಳನ್ನು ಅವಲಂಬಿಸಿಲ್ಲ. ಕೃಷ್ಣನಗರದಲ್ಲಿ ಶೇ. ೫೦ ರಷ್ಟು ಕುಟುಂಬಗಳು ಕುಡಿಯುವ ನೀರಿಗಾಗಿ ತೋಟದ ಬಾವಿ ಪಂಪ್‌ಸೆಟ್‌ಗಳನ್ನು ಅವಲಂಬಿಸಿದೆ. ದೌಲತ್‌ಪುರದಲ್ಲಿ ಶೇ. ೬೫ ರಷ್ಟು ಕುಟುಂಬಗಳು ಕುಡಿಯುವ ನೀರಿಗಾಗಿ ಕಿರುನೀರು ಘಟಕಗಳನ್ನು ಅವಲಂಬಿಸಿದೆ. ಶೇ. ೩೫ರಷ್ಟು ಕುಟುಂಬಗಳು ನಲ್ಲಿ ನೀರಿನ ಮೂಲಗಳನ್ನು ಅವಲಂಬಿಸಿದೆ. ವಿದ್ಯುತ್ ಕೈ ಕೊಟ್ಟಾಗ ಮನೆ ಬಳಕೆ ನೀರಿಗಾಗಿ ಮಾತ್ರ ಕೈಪಂಪು ಕೊಳವೆ ಬಾವಿಗಳನ್ನು ಅವಲಂಬಿಸಿದ್ದಾರೆ.
ಕೃಷ್ಣನಗರ ಗ್ರಾಮಪಂಚಾಯತಿಯ ಗ್ರಾಮಗಳಲ್ಲಿ ದೊರಕುತ್ತಿರುವ ನೀರಿನ ಪ್ರಮಾಣ
	ಕ್ರ.
	ಗ್ರಾಮಗಳು
	ಕುಟುಂಬಗಳ ಸಂಖ್ಯೆ

	
	
	೨೫ ಲೀ.ಗಿಂತ ಕಡಿಮೆ ಒಳಗಡೆ
	೨೫ ಲೀ.ಗಿಂತ ಹೆಚ್ಚು ೪೦ ಲೀ
	೪೦ ಲೀ.ಗಿಂತ ಅಧಿಕ

	೧.
	ಕೃಷ್ಣನಗರ
	೬೦
	೪೦
	–

	
	
	೬೦.೦೦%
	೪೦.೦೦%
	 

	೨.
	ದೌಲತ್‌ಪುರ
	೧೫
	೨೫
	೨೦

	
	
	೨೫.೦೦%
	೪೧.೬೭%
	೩೩.೩೩%

	೩.
	ಕೃಷ್ಣನಗರ ಗ್ರಾಮ ಪಂಚಾಯ್ತಿ
	೨೫
	೬೫
	೨೦

	
	
	೪೬.೮೭%
	೪೦.೬೩%
	೧೨.೫೦%


ಅಧ್ಯಯನಕ್ಕೆ ಒಳಪಟ್ಟ ೧೬೦ ಕುಟುಂಬಗಳಲ್ಲಿ ೭೫ ಕುಟುಂಬಗಳು ೨೫ ಲೀಟರ್‌ಗಿಂತ ಕಡಿಮೆ ಪ್ರಮಾಣದ ತಲಾವಾರು ನೀರು ಪಡೆಯುತ್ತಿದ್ದರೆ ೬೫ ಕುಟುಂಬಗಳು ೨೫-೪೦ ಲೀಟರ್ ಪ್ರಮಾಣದ ನೀರು ಪಡೆಯುತ್ತಿವೆ. ಇನ್ನೂ ೨೦ ಕುಟುಂಬಗಳು ೪೦ ಲೀಟರ್ ನೀರು ಪಡೆಯುತ್ತಿವೆ. ಕೃಷ್ಣನಗರದ ೧೦೦ ಕುಟುಂಬಗಳಲ್ಲಿ ೬೦ ಕುಟುಂಬಗಳು ೨೫ ಲೀಟರ್ ನೀರಿಗಿಂತ ಕಡಿಮೆ ನೀರು ಪಡೆಯುತ್ತಿದ್ದಾರೆ. ೪೦ ಕುಟುಂಬಗಳು ೨೫-೪೦ ಲೀಟರ್ ಪ್ರಮಾಣದ ನೀರು ಪಡೆಯುತ್ತವೆ. ದೌಲತ್‌ಪುರದ ೧೫ ಕುಟುಂಬಗಳು ೨೫ ಲೀಟರ್‌ಗಿಂತ ಕಡಿಮೆ ಪ್ರಮಾಣದ ನೀರು ಪಡೆಯುತ್ತಿದ್ದಾರೆ. ೨೫ ಕುಟುಂಬಗಳು ೨೫-೪೦ ಲೀಟರ್ ಪ್ರಮಾಣದ ನೀರು ಪಡೆದರೆ ಉಳಿದಂತೆ ೨೦ ಕುಟುಂಬಗಳು ೪೦ ಲೀಟರ್ ಪ್ರಮಾಣದ ತಲಾವಾರು ನೀರು ಪಡೆಯುತ್ತಿದ್ದಾರೆ.
ಕೃಷ್ಣನಗರ ಗ್ರಾಮ ಪಂಚಾಯ್ತಿಯ ನೀರಿನ ಮೂಲಗಳು
	ಕ್ರ.
	ಗ್ರಾಮಗಳು
	ಕುಡಿಯುವ ನೀರಿನ ಮೂಲಗಳು

	
	
	ಕೈಪಂಪ್‌ಗಳು ಘಟಕ
	ಕಿರುನೀರು
	ಟ್ಯಾಂಕುಗಳು

	೧.
	ಕೃಷ್ಣನಗರ
	೦೮
	೦೫
	೦೩

	
	
	೫೦.೦೦%
	೬೨.೫೦%
	೭೫.೦೦%

	೨.
	ದೌಲತ್‌ಪುರ
	೦೭
	೦೩
	೦೧

	
	
	೫೦.೦೦%
	೩೭.೫೦%
	೨೫.೦೦%

	೩.
	ಕೃಷ್ಣನಗರ ಗ್ರಾ.ಪಂಚಾಯ್ತಿ
	೧೪
	೦೮
	೦೪


ಜನತೆಯ ಕುಡಿಯುವ ನೀರು ಸೌಲಭ್ಯ ಪಡೆಯುವ ಪ್ರಮಾಣವು ಅಲ್ಲಿ ಅನುಷ್ಠಾನಗೊಳಿಸುವ ನೀರಿನ ಮೂಲಗಳನ್ನು ಅವಲಂಬಿಸಿರುತ್ತದೆ. ಗ್ರಾಮಪಂಚಾಯ್ತಿ ವ್ಯಾಪ್ತಿಯಲ್ಲಿ ಒಟ್ಟಾರೆ ೧೫ ಕೈಪಂಪು ಕೊಳವೆ ಬಾವಿಗಳು, ೦೮ ಕಿರುನೀರು ಘಟಕಗಳಳು ಹಾಗೂ ೧೭ ಸಾರ್ವಜನಿಕ ನಳಗಳು ಹಾಗೂ ೧೧೪ ವೈಯಕ್ತಿಕ ನಳಗಳಿವೆ. ಆರು ಪಂಪ್‌ಸೆಟ್‌ಗಳು ಹಾಗೂ ನೀರು ಸಂಗ್ರಹಣೆಗಾಗಿ ೪ ಟ್ಯಾಂಕ್‌ಗಳಿವೆ. ಇವುಗಳಲ್ಲಿ ದೌಲತ್‌ಪುರದಲ್ಲಿರುವ ೩ ಕಿರುನೀರು ಘಟಕಗಳು ಮಾತ್ರ ಕಾರ್ಯನಿರ್ವಹಿಸುತ್ತಿವೆ. ಇವು ಜನರಿಗೆ ಕುಡಿಯುವ ನೀರು ಪೂರೈಸುವ ಪ್ರಧಾನ ಘಟಕಗಳಾಗಿವೆ.
ಕುಡಿಯುವ ನೀರಿನ ಗುಣಮಟ್ಟ
	ಸಂ.
	ಕುಟುಂಬಗಳ ಸಂಖ್ಯೆ
	ಕುಟುಂಬಗಳ ಸಂಖ್ಯೆ

	
	
	ಕುಡಿಯಲು ಯೋಗ್ಯ
	ಕುಡಿಯಲು ಸಾಧಾರಣ
	ಕುಡಿಯಲು ಯೋಗ್ಯವಲ್ಲ

	೧.
	ಕೃಷ್ಣನಗರ
	೨೦
	೩೦
	೫೦

	
	
	೨೦.೦೦%
	೩೦.೦೦%
	೫೦.೦೦%

	೨.
	ದೌಲತ್‌ಪುರ
	೪೦
	೨೦
	—

	
	
	೫೨.೫೦%
	೨೦.೦೦%
	—

	೩.
	ಕೃಷ್ಣನಗರ ಗ್ರಾ.ಪಂಚಾಯ್ತಿ
	೬೦
	೫೦
	೫೦

	
	
	೩೭.೫೦%
	೩೧.೨೫%
	೩೧.೨೫%


ಕುಡಿಯುವ ನೀರಿನ ಪ್ರಮಾಣಕ್ಕಿಂತಲೂ ನೀರಿನ ಗುಣಮಟ್ಟ ಮುಖ್ಯವಾದದ್ದು. ಇಲ್ಲಿ ಕುಡಿಯುವ ನೀರಿನ ಅಗತ್ಯದಷ್ಟು ಪ್ರಮಾಣದ ನೀರಿನ ಕೊರತೆ ಜೊತೆಗೆ ನೀರಿನ ಗುಣಮಟ್ಟದ ಸಮಸ್ಯೆಯನ್ನು ಎದುರಿಸುತ್ತಿದೆ. ಕೃಷ್ಣನಗರ ಗ್ರಾಮಪಂಚಾಯ್ತಿಯಲ್ಲಿ ಶೇ. ೩೭.೫೦ ಕುಟುಂಬಗಳು ಉತ್ತಮ ಗುಣಮಟ್ಟದ ಕುಡಿಯುವ ನೀರು ಪಡೆಯುತ್ತಿದ್ದಾರೆ. ಶೇ. ೩೧.೨೫ ಕುಟುಂಬಗಳು ಸಾಧಾರಣ ಗುಣಮಟ್ಟದ ನೀರು ಪಡೆಯುತ್ತಿವೆ. ಉಳಿದಂತೆ ಶೇ. ೩೧.೨೫ ಕುಟುಂಬಗಳು ಉತ್ತಮ ಗುಣಮಟ್ಟದ ನೀರು ಪಡೆಯುತ್ತಿಲ್ಲ. ಕೃಷ್ಣನಗರದಲ್ಲಿ ಶೇ. ೨೦ರಷ್ಟು ಕುಟುಂಬಗಳು ಉತ್ತಮ ಗುಣಮಟ್ಟದ ಕುಡಿಯುವ ನೀರು ಪಡೆಯುತ್ತಿದ್ದಾರೆ. ದೌಲತ್‌ಪುರದಲ್ಲಿ ಶೇ. ೫೨.೫೦ ಕುಟುಂಬಗಳು ಉತ್ತಮ ಗುಣಮಟ್ಟದ ನೀರು ಪಡೆಯುತ್ತಿವೆ.
ಎರಡು ಹಳ್ಳಿಗಳಲ್ಲೂ ಶೇ. ೩೦ ಮತ್ತು ೩೧.೨೫ರಷ್ಟು ಕುಟುಂಬಗಳು ಸಾಧಾರಣ ಗುಣಮಟ್ಟದ ನೀರು ಪಡೆಯುತ್ತಿದ್ದಾರೆ. ಕೃಷ್ಣನಗರದಲ್ಲಿ ಶೇ. ೫೦ರಷ್ಟು ಕುಟುಂಬಗಳು ಕುಡಿಯುವ ನೀರಿನ ಗುಣಮಟ್ಟ ಸಮರ್ಪಕವಾಗಿಲ್ಲ. ದೌಲತ್‌ಪುರದಲ್ಲಿ ಶೇ. ೩೧.೨೫ ಕುಟುಂಬಗಳ ಗುಣಮಟ್ಟದ ಸಮಸ್ಯೆ ಎದುರಿಸುತ್ತಿವೆ. ಒಟ್ಟಾರೆ ದೌಲತ್‌ಪುರಕ್ಕಿಂತ ಕೃಷ್ಣನಗರದ ಜನತೆ ಕುಡಿಯುವ ನೀರಿನ ಗುಣಮಟ್ಟದ ಹೆಚ್ಚು ಸಮಸ್ಯೆ ಎದುರಿಸುತ್ತಿದ್ದಾರೆ.
ಕುಡಿಯುವ ನೀರನ್ನು ಸಂಗ್ರಹಿಸುವವರು ಲಿಂಗವಾರು ಕೃಷ್ಣನಗರ ಗ್ರಾಮಪಂಚಾಯ್ತಿ
	ಸಂ.
	ಸಂಗ್ರಹಿಸುವವರು
	ಕುಟುಂಬಗಳ ಸಂಖ್ಯೆ
	ಶೇಕಡಾವಾರು

	೧.
	ಮಹಿಳೆಯರು
	೩೪
	೨೧.೨೫

	೨.
	ಪುರುಷರು
	೨೮
	೧೭.೫೦

	೩.
	ಮಕ್ಕಳು
	೨೭
	೧೬.೮೮

	೪.
	ಮಹಿಳೆಯರು ಮತ್ತು ಪುರುಷರು
	೩೩
	೨೦.೬೩

	೫.
	ಎಲ್ಲರೂ
	೩೮
	೨೩.೭೫

	 
	ಒಟ್ಟು
	೧೬೦
	೧೦೦.೦೦


ಸರ್ವೆ ಸಾಮಾನ್ಯವಾಗಿ ಎಲ್ಲಾ ಕಡೆ ಕುಡಿಯುವ ನೀರು ಮತ್ತು ಮನೆ ಬಳಕೆಗೆ ಅಗತ್ಯವಾದ ಕುಡಿಯುವ ನೀರು ಸಂಗ್ರಹಿಸುವವರು ಮಹಿಳೆಯರು. ಅಧ್ಯಯನದ ವ್ಯಾಪ್ತಿಯೊಳಗೆ ಶೇ. ೨೧.೨೫ರಷ್ಟು ಕುಟುಂಬಗಳಲ್ಲಿ ಮಹಿಳೆಯರು ನೀರು ಸಂಗ್ರಹಿಸುತ್ತಾರೆ. ಶೇ. ೧೭.೫೦ರಷ್ಟು ಕುಟುಂಬಗಳಲ್ಲಿ ಪುರುಷರು ನೀರು ಸಂಗ್ರಹಿಸುತ್ತಿದ್ದಾರೆ. ಶೇ. ೧೬.೮೮ರಷ್ಟು ಕುಟುಂಬಗಳಲ್ಲಿ ನೀರು ಸಂಗ್ರಹಿಸುವ ಜವಾಬ್ದಾರಿ ಮಕ್ಕಳದಾಗಿದೆ. ಶೇ. ೨೦ರಷ್ಟು ಕುಟುಂಬಗಳಲ್ಲಿ ಅಗತ್ಯಕ್ಕೆ ತಕ್ಕಂತೆ ಸ್ತ್ರೀಯರು ಮತ್ತು ಪುರುಷರು ನೀರು ಸಂಗ್ರಹಿಸುತ್ತಿದ್ದಾರೆ. ಇನ್ನೂ ಶೇ. ೨೩.೭೫ ಕುಟುಂಬಗಳಲ್ಲಿ ಸ್ತ್ರೀಯರು ಪುರುಷರು ಹಾಗೂ ಮಕ್ಕಳು ನೀರು ಸಂಗ್ರಹಿಸುತ್ತಿದ್ದಾರೆ.
ನೀರು ಸಂಗ್ರಹಿಸುವವರನ್ನು ಲಿಂಗವಾರು ನೋಡಿದಾಗ ಶೇ. ೬೮.೭೫ರಷ್ಟು ಕುಟುಂಬಗಳು ಮಹಿಳೆಯರು ಹಾಗೂ ಶೇ. ೪೧.೨೫ರಷ್ಟು ಪುರುಷರು ಕುಡಿಯುವ ನೀರು ಮತ್ತು ಮನೆ ಬಳಕೆಗೆ ಅಗತ್ಯವಾದ ನೀರು ಸಂಗ್ರಹಿಸುತ್ತಿರುವುದು ಕಂಡುಬರುತ್ತದೆ. ಕುಡಿಯುವ ನೀರು ಮತ್ತು ಮನೆ ಬಳಕೆಗೆ ಅಗತ್ಯವಾದ ನೀರು ಸಂಗ್ರಹಿಸುತ್ತಿರುವ ಪ್ರಮಾಣ ಹೆಚ್ಚುತ್ತಿರುವುದನ್ನು ಕಾಣಬಹುದಾಗಿದೆ. ಇದಕ್ಕೆ ಮತ್ತೊಂದು ಕಾರಣ ಇರಬಹುದಾಗಿದೆ. ಮುಸ್ಲಿಂ ಕುಟುಂಬಗಳಲ್ಲಿ ಹೆಚ್ಚಿನ ಪ್ರಮಾಣದಲ್ಲಿ ನೀರಿನ ಸಂಗ್ರಹಣೆಗಾಗಿ ಮಹಿಳೆಯರೂ ಹೊರಗೆ ಕಳುಹಿಸುವುದಿಲ್ಲ.
ಕೃಷ್ಣನಗರ ಗ್ರಾಮ ಪಂಚಾಯ್ತಿಯ ಕುಟುಂಬಗಳು ಕುಡಿಯುವ ನೀರನ್ನು ತರಲು ಕ್ರಮಿಸಬೇಕಾದ ದೂರ
	ಕ್ರ.ಸಂ.
	ಕುಟುಂಬಗಳು
	ಅಂತರ ಕಿ.ಮೀ.ಗಳಲ್ಲಿ

	೧.
	೧೧೭ (೭೩.೧೩%)
	೧/೨ ಕಿ.ಮೀ.ಒಳಗೆ

	೨.
	೪೩ (೨೬.೮೭%)
	೧/೨ ಕಿ.ಮೀ.ನಿಂದ ೧ ಕಿ.ಮೀ.ವರೆಗೆ


ಕುಡಿಯುವ ನೀರು ಸಂಗ್ರಹಿಸಲು ಕ್ರಮಿಸಬೇಕಾದ ದೂರ ನೀರಿನ ಸಮಸ್ಯೆಯನ್ನು ಆಧರಿಸಲಾಗುತ್ತದೆ. ಕುಡಿಯುವ ನೀರಿನ ಕೊರತೆ ಹೆಚ್ಚಾದಂತೆಲ್ಲಾ ಹೆಚ್ಚು ಹೆಚ್ಚು ದೂರ ಕ್ರಮಿಸಬೇಕಾಗುತ್ತದೆ. ಶೇ. ೭೩.೧೩ ಕುಟುಂಬಗಳು ಕುಡಿಯುವ ನೀರಿಗಾಗಿ ೫೦೦ ಮೀಟರ್ ಒಳಗೆ ಕುಡಿಯುವ ನೀರು ಸಂಗ್ರಹಿಸಿದರೆ ಶೇ. ೨೬.೬೭ ಕುಟುಂಬಗಳು ೧ ಕಿ.ಮೀ.ನಿಂದ ೨ ಕಿ.ಮೀ.ವರೆಗೆ ದೂರ ಕ್ರಮಿಸಿ ನೀರು ಸಂಗ್ರಹಿಸುತ್ತಿದ್ದಾರೆ.
ಬೇಸಿಗೆ ಬಂದಂತೆ ನೀರಿನ ಸಮಸ್ಯೆ ಹೆಚ್ಚಾಗುತ್ತದೆ. ದೌಲತ್‌ಪುರಕ್ಕಿಂತ ಕೃಷ್ಣನಗರದಲ್ಲಿ ಕುಡಿಯುವ ನೀರು ಸಂಗ್ರಹಣೆಗಾಗಿ ಹೆಚ್ಚು ಹೆಚ್ಚು ದೂರ ಕ್ರಮಿಸುತ್ತಿದ್ದಾರೆ. ಬೇಸಿಗೆ ಹೆಚ್ಚಾದಂತೆಲ್ಲಾ ದೂರ ದೂರದ ತೋಟದ ಬಾವಿ ಪಂಪ್‌ಸೆಟ್‌ಗಳಿಗೆ ಹೋಗಿ ನೀರು ಸಂಗ್ರಹಿಸಬೇಕಾಗುತ್ತದೆ.
ವಿವಿಧ ಉದ್ದೇಶಗಳಿಗೆ ನೀರಿನ ಬಳಕೆ ಮತ್ತು ಅವುಗಳ ಮೂಲ
	ಕ್ರ.
	ನೀರಿನ ಬಳಕೆ
	ಕೃಷ್ಣನಗರ
	ದೌಲತ್‌ಪುರ
	ಕೃಷ್ಣನಗರ ಗ್ರಾ.ಪಂಚಾಯ್ತಿ

	
	
	ಕೊಳವೆ ಬಾವಿ
	ಕಿ.ನೀ ಘಟಕ
	ನಲ್ಲಿ
	ತೋಟದ ಬಾವಿ
	ಹಳ್ಳ
	ಕೊಳವೆ ಬಾವಿ
	ಕಿ.ನೀ ಘಟಕ
	ನಲ್ಲಿ
	ತೋಟದ ಬಾವಿ
	ಹಳ್ಳ
	ಕೊಳವೆ ಬಾವಿ
	ಕಿ.ನೀ ಘಟಕ
	ನಲ್ಲಿ
	ತೋಟದ ಬಾವಿ
	ಹಳ್ಳ

	೧.
	ಬಟ್ಟೆ ಸ್ವಚ್ಛಗೊಳಿಸಲು
	—
	—
	೯೦
	—
	೧೦
	—
	೫೦
	೧೦
	—
	—
	—
	೫೦
	೧೦೦
	—
	೧೦

	 
	 
	—
	—
	೯೦.೦೦
	—
	೧೦.೦೦
	—
	೫೦.೦೦
	೧೦.೦೦
	—
	—
	—
	೩೧.೨೫
	೬೨.೫೦
	—
	೬.೨೫

	೨.
	ಸ್ನಾನಕ್ಕಾಗಿ
	—
	—
	೧೦೦
	—
	—
	—
	೫೦
	೧೦
	—
	—
	—
	೫೦
	೧೧೦
	—
	—

	 
	 
	—
	—
	೧೦೦.೦೦
	—
	—
	—
	೫೦.೦೦
	೧೦.೦೦
	—
	—
	—
	೩೧.೨೫
	೬೮.೭೫
	—
	—


ಕೃಷ್ಣನಗರದಲ್ಲಿ ೯೦ ಕುಟುಂಬಗಳು ಬಟ್ಟೆ ಒಗೆಯಲು ನಲ್ಲಿ ನೀರಿನ ಮೂಲ ಅವಲಂಬಿಸಿದ್ದರೆ ೧೦ ಕುಟುಂಬಗಳು ಹಳ್ಳದ ನೀರು ಅವಲಂಬಿಸಿವೆ. ಸ್ನಾನಕ್ಕೆ ೧೦೦ ಕುಟುಂಬಗಳು ಸಹ ನಲ್ಲಿ ನೀರಿನ ಮೂಲಗಳನ್ನು ಅವಲಂಬಿಸಿದೆ. ದೌಲತ್‌ಪುರದಲ್ಲಿ ಬಟ್ಟೆ ಒಗೆಯಲು ನಲ್ಲಿ ನೀರಿನ ಮೂಲ ಅವಲಂಬಿಸಿದ್ದರೆ ೧೦ ಕುಟುಂಬಗಳು ಹಳ್ಳದ ನೀರು ಅವಲಂಬಿಸಿದೆ. ದೌಲತ್‌ಪುರದಲ್ಲಿ ಬಟ್ಟೆ ಒಗೆಯಲು ೫೦ ಕುಟುಂಬಗಳು ಕಿರುನೀರು ಘಟಕ ಹಾಗೂ ೧೦ ಕುಟುಂಬಗಳು ನಲ್ಲಿ ನೀರಿನ ಮೂಲಗಳೂ ಅವಲಂಬಿಸಿದೆ. ಸ್ನಾನಕ್ಕೆ ೫೦ ಕುಟುಂಬಗಳು ಕಿರುನೀರು ಘಟಕಗಳನ್ನು ಅವಲಂಬಿಸಿದ್ದಾರೆ. ಉಳಿದ ೧೦ ಕುಟುಂಬಗಳು ನಲ್ಲಿ ನೀರಿನ ಮೂಲಗಳನ್ನು ಅವಲಂಬಿಸಿದ್ದಾರೆ.
ಒಟ್ಟಾರೆ ೧೬೦ ಕುಟುಂಬಗಳಲ್ಲಿ ಬಟ್ಟೆ ಒಗೆಯಲು ೫೦ ಕುಟುಂಬಗಳು ಕಿರುನೀರು ಘಟಕಗಳು ಹಾಗೂ ೧೦೦ ಕುಟುಂಬಗಳು ನಲ್ಲಿ ನೀರಿನ ಮೂಲಗಳು ಹಾಗೂ ೧೦ ಕುಟುಂಬಗಳು ಹಳ್ಳದ ನೀರು ಅವಲಂಬಿಸಿವೆ. ಇನ್ನೂ ಸ್ನಾನಕ್ಕಾಗಿ ೫೦ ಕುಟುಂಬಗಳು ಕಿರುನೀರು ಘಟಕ ಹಾಗೂ ೧೦೦ ಕುಟುಂಬಗಳು ನಲ್ಲಿ ನೀರಿನ ಮೂಲಗಳನ್ನು ಅವಲಂಬಿಸಿದೆ. ಉದ್ಯೋಗಕ್ಕೆ ಹೋಗುವವರು, ಮಕ್ಕಳು, ಬಾಣಂತಿಯರು ೨-೩ ದಿನಕ್ಕೊಮ್ಮೆ ಸ್ನಾನ ಮಾಡುತ್ತಾರೆ. ಉಳಿದಂತೆ ಎಲ್ಲರೂ ೭-೧೦ ದಿನಗಳಿಗೊಮ್ಮೆ ಸ್ನಾನ ಮಾಡುತ್ತಾರೆ.
ಶೌಚಾಲಯ ಸೌಲಭ್ಯ
ಹಳ್ಳಿಗಳ ಸ್ವಚ್ಛತೆಯು ಅಲ್ಲಿನ ಜನರು ಶೌಚಾಲಯಗಳನ್ನು ಪಡೆದಿರುವ ಪ್ರಮಾಣ ಅವಲಂಬಿಸುತ್ತದೆ. ನಮ್ಮ ಅಧ್ಯಯನದಲ್ಲಿ ಶೇ. ೨೦.೬೩ರಷ್ಟು ಕುಟುಂಬಗಳು ವೈಯಕ್ತಿಕ ಶೌಚಾಲಯ ಸೌಲಭ್ಯ ಹೊಂದಿದ್ದು ಇವುಗಳಲ್ಲಿ ಶೇ. ೨೪.೪೪ರಷ್ಟು ಶೌಚಾಲಯಗಳನ್ನು ಉಪಯೋಗಿಸುತ್ತಿದ್ದಾರೆ. ಉಳಿದ ಶೇ. ೭೫.೭೬ರಷ್ಟು ಕುಟುಂಬಗಳು ಶೌಚಾಲಯಗಳನ್ನು ಬಳಸುತ್ತಿಲ್ಲ. ಶೌಚಾಲಯ ಉಪಯೋಗಿಸದೇ ಇರಲು ನೀರಿನ ಕೊರತೆ ಮುಖ್ಯ ಕಾರಣವಾಗಿದೆ. ಇನ್ನೂ ಶೇ. ೭೯.೩೭ರ ಕುಟುಂಬಗಳು ಶೌಚಾಲಯ ಸೌಲಭ್ಯ ಹೊಂದಿಲ್ಲ.
ಕೃಷ್ಣನಗರದಲ್ಲಿ ಶೇ. ೧೫ರಷ್ಟು ಕುಟುಂಬಗಳು ವೈಯಕ್ತಿಕ ಶೌಚಾಲಯ ಸೌಲಭ್ಯ ಹೊಂದಿದ್ದು ಇವುಗಳಲ್ಲಿ ಶೇ. ೩೦ರಷ್ಟು ಕುಟುಂಬಗಳು ಶೌಚಾಲಯಗಳನ್ನು ಬಳಸುತ್ತಿದ್ದರೆ ಶೇ. ೮೦ರಷ್ಟು ಶೌಚಾಲಯಗಳು ಬಳಸಲಾಗುತ್ತಿಲ್ಲ.
ಇನ್ನೂ ಶೇ. ೮೫ರಷ್ಟು ಕುಟುಂಬಗಳು ಶೌಚಾಲಯ ಸೌಲಭ್ಯ ಹೊಂದಿಲ್ಲ. ದೌಲತ್‌ಪುರದಲ್ಲಿ ೭೦ರಷ್ಟು ಕುಟುಂಬಗಳು ಶೌಚಾಲಯ ಸೌಲಭ್ಯ ಹೊಂದಿಲ್ಲ. ಶೇ. ೩೦ರಷ್ಟು ಶೌಚಾಲಯಗಳಲ್ಲಿ ಶೇ. ೨೭.೭೮ರಷ್ಟು ಶೌಚಾಲಯಗಳನ್ನು ಬಳಸುತ್ತಿದ್ದಾರೆ. ಶೇ. ೭೨.೨೨ರಷ್ಟು ಕುಟುಂಬಗಳು ಶೌಚಾಲಯವನ್ನು ಬಳಸದೆ ಇರಲು ಪ್ರಮುಖ ಕಾರಣ ನೀರಿನ ಸಮಸ್ಯೆಯಾಗಿದೆ.
ಶೌಚಾಲಯ ಸೌಲಭ್ಯ ಹೊಂದುವಲ್ಲಿ ದೌಲತ್‌ಪುರ (ಶೇ. ೩೦) ಕೃಷ್ಣನಗರಕ್ಕಿಂತ (ಶೇ. ೨೭.೭೮) (ಶೇ.೨.೨೨ ರಷ್ಟು) ಉತ್ತಮ ಸ್ಥಿತಿಯಲ್ಲಿದೆ.
ಶೌಚಾಲಯಗಳು ಮತ್ತು ಅವುಗಳ ಬಳಕೆ
	ಕ್ರ.

	೮೫
	—
	—
	೪೨

ಅಧ್ಯಯನದ ವ್ಯಾಪ್ತಿಯಲ್ಲಿನ ೧೬೦ ಕುಟುಂಬಗಳಲ್ಲಿ ೩೩ ವೈಯಕ್ತಿಕ ಶೌಚಾಲಯಗಳಿದ್ದು ಅವುಗಳಲ್ಲಿ ೮ ಶೌಚಾಲಯಗಳು ಮಾತ್ರ ಬಳಸಲಾಗುತ್ತಿದೆ. ಉಳಿದ ೨೫ ಶೌಚಾಲಯಗಳನ್ನು ಬಳಸಲಾಗುತ್ತಿಲ್ಲ. ಶೌಚಾಲಯ ಬಳಸದೇ ಇರಲು ಮುಖ್ಯ ಕಾರಣ ನೀರಿನ ಸಮಸ್ಯೆ. ಕೃಷ್ಣನಗರದಲ್ಲಿ ೧೫ ಕುಟುಂಬಗಳು ಮಾತ್ರ ಶೌಚಾಲಯ ಸೌಲಭ್ಯ ಹೊಂದಿದ್ದು ಅವುಗಳಲ್ಲಿ ೩ ಶೌಚಾಲಯಗಳನ್ನು ಮಾತ್ರ ಬಳಸಲಾಗುತ್ತಿದೆ. ಇನ್ನೂ ೧೨ ಶೌಚಾಲಯಗಳನ್ನು ಇದೇ ಕಾರಣದಿಂದ ಬಳಸುತ್ತಿಲ್ಲ.
ದೌಲತ್‌ಪುರದಲ್ಲಿ ೧೮ ಶೌಚಾಲಯಗಳಿದ್ದು ಅವುಗಳಲ್ಲಿ ೫ ಶೌಚಾಲಯಗಳನ್ನು ಬಳಸುತ್ತಿದ್ದಾರೆ. ದೌಲತ್‌ಪುರದಲ್ಲಿ ಊರಿನ ಸುತ್ತಮುತ್ತಲಿರುವ ತಿಪ್ಪೆಗಳನ್ನೇ ಶೌಚಾಲಯವಾಗಿ ಬಳಸುತ್ತಿದ್ದಾರೆ.
ಮಹಿಳಾ ಸಾಮೂಹಿಕ ಶೌಚಾಲಯಗಳು ಮತ್ತು ಅವುಗಳ ಬಳಕೆ
	ಗ್ರಾಮಗಳು
	ಮಹಿಳಾ
ಸಾಮೂಹಿಕ ಶೌಚಾಲಯ
	ಬಳಕೆ

	
	
	ಇದೆ
	ಇಲ್ಲ

	ಕೃಷ್ಣನಗರ
	೪
	—
	ಇಲ್ಲ

	ದೌಲತ್‌ಪುರ
	೨
	—
	ಇಲ್ಲ

	ಒಟ್ಟು
	೬
	—
	ಇಲ್ಲ


ಮಹಿಳಾ ಸಾಮೂಹಿಕ ಶೌಚಾಲಯಗಳು ಮತ್ತು ಅವುಗಳ ಬಳಕೆ
ಮಹಿಳೆಯರಿಗೆ ಶೌಚಾಲಯ ಸೌಲಭ್ಯಕ್ಕಾಗಿ ಒಟ್ಟು ೬ ಸಾಮೂಹಿಕ ಶೌಚಾಲಯಗಳಿವೆ. ಇವುಗಳಲ್ಲಿ ಕೃಷ್ಣನಗರದಲ್ಲಿ ೪ ಶೌಚಾಲಯಗಳಿದ್ದು ಅವುಗಳಲ್ಲಿ ೧ ಶೌಚಾಲಯ ಪರಿಶಿಷ್ಟರ ಕೇರಿಯಲ್ಲಿದೆ. ಉಳಿದ ೩ ಸಾಮೂಹಿಕ ಶೌಚಾಲಯಗಳು ಇತರ ಜಾತಿ ಕೇರಿಗಳಲ್ಲಿವೆ. ದೌಲತ್‌ಪುರದಲ್ಲಿ ೨ ಮಹಿಳಾ ಸಾಮೂಹಿಕ ಶೌಚಾಲಯಗಳಿದ್ದು ಒಂದು ಪರಿಶಿಷ್ಟರ ಕೇರಿಯಲ್ಲಿದೆ. ಉಳಿದಂತೆ ಸಾಮಾನ್ಯ ಜಾತಿ ಮಹಿಳೆಯರಿಗಾಗಿ ಒಂದು ಶೌಚಾಲಯವಿದೆ. ಮೊದಲು ಈ ಶೌಚಾಲಯವನ್ನು ಬಳಸುತ್ತಿದ್ದರಾದರೂ ನೀರಿನ ಸಮಸ್ಯೆಯಿಂದಾಗಿ ಸದ್ಯದಲ್ಲಿ ಯಾವ ಶೌಚಾಲಯಗಳನ್ನು ಬಳಸುತ್ತಿಲ್ಲ. ಅವುಗಳ ಸುತ್ತಲೂ ಮಲಮೂತ್ರಗಳ ಗಲೀಜು ತುಂಬಿ ಗಬ್ಬುವಾಸನೆ ಬರುತ್ತಿದೆ.
ನೀರಿನ ಕೊರತೆ ಮತ್ತು ಅನೈರ್ಮಲ್ಯದಿಂದಾಗಿ ಮಹಿಳಾ ಸಾಮೂಹಿಕ ಶೌಚಾಲಯಗಳು ಬಳಕೆಯಾಗುತ್ತಿಲ್ಲ. ಜನರು ತಮ್ಮ ನಿತ್ಯಕರ್ಮ ತೀರಿಸಿಕೊಳ್ಳಲು ಹೊಲ ಗದ್ದೆ, ತಿಪ್ಪೆ, ರಸ್ತೆ, ಕೋಟೆ ಬತೇರಿ ಮುಂತಾದ ಕಡೆಗಳಲ್ಲಿ ಮಲಮೂತ್ರ ವಿಸರ್ಜನೆ ಮಾಡುತ್ತಿದ್ದಾರೆ.
ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ: ೫. ಮಾಹಿತಿ ವಿಶ್ಲೇಷಣೆ; ಅಧ್ಯಯನದ ಫಲಿತಗಳು ಮತ್ತು ಸಲಹೆ ಸೂಚನೆಗಳು (೨)
ಅಧ್ಯಯನದ ಫಲಿತಗಳು
ನೀರು ಮನುಷ್ಯನ ಮೂಲಭೂತ ಅವಶ್ಯಕತೆಗಳಲ್ಲಿ ಒಂದು ಪ್ರಮುಖ ಅಂಶವಾಗಿದೆ. ಗ್ರಾಮೀಣ ಪ್ರದೇಶಗಳಲ್ಲಿ ವಾಸವಾಗಿರುವ ಜನರಿಗೆ ಸುರಕ್ಷಿತ ಮತ್ತು ಅಗತ್ಯದಷ್ಟು ಪ್ರಮಾಣದ ನೀರಿನ ಕೊರತೆ ಅನುಭವಿಸುತ್ತಿದ್ದಾರೆ. ಈ ಕೊರತೆಯಿಂದಾಗಿ ತನ್ನ ಸುತ್ತಮುತ್ತಲಿನ ಪರಿಸರ ಮಲಿನಗೊಂಡಿರುತ್ತದೆ. ಇಂತಹ ಸ್ಥಳಗಳಲ್ಲಿ ವಾಸಿಸುವುದರಿಂದ ಮನುಷ್ಯನ ಆರೋಗ್ಯದ ಮೇಲೆ ದುಷ್ಪರಿಣಾಮ ಬೀರುತ್ತದೆ. ಇದನ್ನು ಗಮನಿಸಿದ ಸರಕಾರ ಹಳ್ಳಿಯ ಜನರಿಗೆ ಸುರಕ್ಷಿತವಾದ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯ ಒದಗಿಸಲು, ಅನೇಕ ಕಾರ್ಯಕ್ರಮಗಳನ್ನು ಗ್ರಾಮಪಂಚಾಯ್ತಿಗಳ ಮೂಲಕ ಅನುಷ್ಠಾನಗೊಳಿಸುತ್ತಿದೆ.
ಗ್ರಾಮೀಣ ಜನತೆಗೆ ಮೂಲಭೂತ ಸೌಲಭ್ಯಗಳನ್ನು ಒದಗಿಸುವುದು ಗ್ರಾಮ ಪಂಚಾಯ್ತಿಗಳ ಜವಾಬ್ದಾರಿಯಾಗಿದ್ದು ಜನತೆಗೆ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯ ಒದಗಿಸುವಲ್ಲಿ ಕಾರ್ಯಕ್ರಮಗಳನ್ನು ಅನುಷ್ಠಾನಗೊಳಿಸುತ್ತಿದೆ. ಇಂತಹ ಗ್ರಾಮ ಪಂಚಾಯ್ತಿಗಳಲ್ಲಿ ಕೃಷ್ಣನಗರ ಗ್ರಾಮಪಂಚಾಯ್ತಿಯು ಒಂದು. ಕೃಷ್ಣನಗರ ಗ್ರಾಮ ಪಂಚಾಯ್ತಿಯು ಕೃಷ್ಣನಗರ ಮತ್ತು ದೌಲತ್‌ಪುರ ಎರಡು ಹಳ್ಳಿಗಳು ಒಳಗೊಂಡಿವೆ. ಕೆಳ ಮಾಧ್ಯಮ ಜಾತಿಗಳೇ ಅಧಿಕ ಸಂಖ್ಯೆಯಲ್ಲಿದ್ದು ಇಲ್ಲಿ ಶೇ. ೬೫ಕ್ಕೆ ಹೆಚ್ಚು ಮುಸ್ಲಿಂ ಕುಟುಂಬಗಳಿದ್ದು ಮೊದಲನೆಯ ಸ್ಥಾನದಲ್ಲಿದ್ದರೆ, ಕುರುಬರ ಜಾತಿ ಕುಟುಂಬಗಳು ಎರಡನೆ ಸ್ಥಾನದಲ್ಲಿದ್ದಾರೆ. ಕುರುಬರು ಕೃಷ್ಣನಗರದಲ್ಲಿ ಮಾತ್ರ ನೆಲಸಿದ್ದಾರೆ ಉಳಿದಂತೆ ಲಿಂಗಾಯತರು, ಮರಾಠರು, ಬಡಿಗೇರರು, ಅಜಾಮರು, ಮಡಿವಾಳರು, ಪರಿಶಿಷ್ಟ ಜಾತಿ/ಪಂಗಡ ಮತ್ತಿತರ ಜಾತಿ-ಕುಟುಂಬಗಳು ಎರಡು ಹಳ್ಳಿಗಳಲ್ಲೂ ನೆಲೆಸಿದ್ದಾರೆ. ತಲಾವಾರು ಸರಾಸರಿ ೬ ರಷ್ಟು ಜನಸಂಖ್ಯೆ ಇದೆ. ಪರಿಶಿಷ್ಟ ಜಾತಿ ಜನರು ಊರ ಹೊರಗೆ ಕೇರಿಯಲ್ಲಿ ನೆಲೆಸಿದ್ದಾರೆ. ಕೃಷ್ಣನಗರದಲ್ಲಿ ಪರಿಶಿಷ್ಟರ ಕೇರಿ ಊರಿನ ಆಚೆ ಇದೆ. ದೌಲತ್‌ಪುರದಲ್ಲಿ ಕೇರಿ ಊರಿಂದ ಹೊರಗಿದ್ದರೂ ಇತ್ತೀಚಿಗೆ ಸರಕಾರ ಉಚಿತ ಸೌಲಭ್ಯ ಒದಗಿಸುವಲ್ಲಿ ಕೇರಿ ಒಂದರೊಳಗೊಂದು ಸೇರಿಕೊಂಡಂತೆ ಕಂಡರೂ ಜಾತಿಯ ಆಚರಣೆ ಇದೆ. ಪರಿಶಿಷ್ಟ ಜಾತಿ ಜನರಿಗೆ ಸವರ್ಣೀಯ ಮನೆಯೊಳಗೆ, ಸಾರ್ವಜನಿಕ ದೇವಸ್ಥಾನಗಳಲ್ಲಿ ಪ್ರವೇಶವಿಲ್ಲ. ಕುಡಿಯುವ ನೀರು ಸಂಗ್ರಹಿಸುವಲ್ಲಿ ಜಾತಿ ಮಡಿ ಮೈಲಿಗೆ ಎದ್ದು ಕಾಣುತ್ತದೆ.
ಕುಡಿಯುವ ನೀರು ಪೂರೈಕೆ ಮತ್ತು ನೈರ್ಮಲ್ಯ ಸೌಲಭ್ಯದ ಬೇಡಿಕೆಯು ಜನಸಂಖ್ಯೆ ಪ್ರಮಾಣ ಅವಲಂಬಿಸಿರುತ್ತದೆ. ಗ್ರಾಮಪಂಚಾಯ್ತಿಯಲ್ಲಿ ಒಟ್ಟಾರೆ ೭೦೯೫ ಜನ ಇದ್ದಾರೆ. ಇವರಲ್ಲಿ ಶೇ. ೫೩.೯೨ ರಷ್ಟು ಪುರುಷರಿದ್ದಾರೆ. ಶೇ, ೪೬.೩ ಮಹಿಳೆಯರಿದ್ದಾರೆ. ಶಿಕ್ಷಣವು ಜನತೆಯು ಪಡೆಯುತ್ತಿರುವ ನೀರಿನ ಗುಣಮಟ್ಟ, ನೀರಿನ ಪ್ರಮಾಣ ಹಾಗೂ ನೈರ್ಮಲ್ಯವನ್ನು ಪ್ರತಿಬಿಂಬಿಸುತ್ತಿದೆ. ಇಲ್ಲಿನ ಶಿಕ್ಷಣ ಪ್ರಮಾಣ ನೋಡಿದಾಗ ತೀರ ಕಡಿಮೆ ಪ್ರಮಾಣದಲ್ಲಿದೆ (೩೯%). ಮಹಿಳೆಯರ ಶಿಕ್ಷಣ ಪ್ರಮಾಣ ಇನ್ನೂ ಶೋಚನೀಯ (೨೯%) ಸ್ಥಿತಿಯಲ್ಲಿದೆ.
ಕೃಷ್ಣನಗರ ಗ್ರಾಮ ಪಂಚಾಯ್ತಿಯು ತಾಲ್ಲೂಕು ಕೇಂದ್ರವಾದ ಸಂಡೂರಿನಿಂದ ಕೇವಲ ಒಂದು ಕಿ.ಮೀ. ದೂರದಲ್ಲಿದ್ದರೂ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯಗಳನ್ನು ಪಡೆಯುವಲ್ಲಿ ರಾಜ್ಯದ ಇತರೆ ಹಳ್ಳಿಗಳನ್ನು ಪ್ರತಿಬಿಂಬಿಸಲಾಗುವಂತಿದೆ. ಗ್ರಾಮ ಪಂಚಾಯ್ತಿಯು ತನ್ನ ವ್ಯಾಪ್ತಿಯಲ್ಲಿ ಬರುವ ಹಳ್ಳಿಗಳಿಗೆ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯ ಒದಗಿಸುವಲ್ಲಿ ಜನಸಂಖ್ಯೆ ಪ್ರಮಾಣಕ್ಕಿಂತ ಅಧಿಕ ನೀರಿನ ಮೂಲಗಳನ್ನು ಅನುಷ್ಠಾನಗೊಳಿಸಿದೆ. ಶೇ. ೪೫.೫ ರಷ್ಟು ಕೈಪಂಪು ಕೊಳವೆ ಬಾವಿಗಳು, ಶೇ. ೫೦ ರಷ್ಟು ಕಿರುನೀರು ಘಟಕಗಳು ಹಾಗೂ ಶೇ. ೫೦ರಷ್ಟು ನೀರಿನ ಮೂಲಗಳನ್ನು ಅನುಷ್ಠಾನಗೊಳಿಸಿದೆ. ನೈರ್ಮಲ್ಯಕ್ಕೆ ಸಂಬಂಧಿಸಿದಂತೆ ಶೇ. ೧೭.೪೮ ರಷ್ಟು ಶೌಚಾಲಯ ಸೌಲಬ್ಯ ಒದಗಿಸಲಾಗಿದೆ. ಕುಡಿಯುವ ನೀರು ಪೂರೈಕೆಗಾಗಿ ನಿರ್ಮಿಸಲಾದ ಹದಿನೈದು ಕೈಪಂಪು ಕೊಳವೆ ಬಾವಿಗಳಲ್ಲಿ ಕೇವಲ ಮೂರು ಕೈಪಂಪು ಕೊಳವೆ ಬಾವಿಗಳು ಮಾತ್ರ ಕಾರ್ಯನಿರ್ವಹಿಸುತ್ತಿವೆ. ಇವುಗಳಲ್ಲು ಎರಡು ಕೈಪಂಪು ಕೃಷ್ಣನಗರದಲ್ಲಿದೆ. ಇನ್ನೊಂದು ಕೈಪಂಪು ಕೊಳವೆ ಬಾವಿ ದೌಲತ್‌ಪುರದಲ್ಲಿದೆ. ಇನ್ನು ಎಂಟು ಕಿರುನೀರು ಘಟಕಗಳಲ್ಲಿ ದೌಲತ್‌ಪುರದಲ್ಲಿದ್ದು ಮೂರು ಕಿರುನೀರು ಘಟಕಗಳು ಮಾತ್ರ ಕಾರ್ಯನಿರ್ವಹಿಸುತ್ತಿವೆ. ಇವುಗಳಲ್ಲಿ ಎರಡು ಕೈಪಂಪುಗಳು ಕೃಷ್ಣನಗರದಲ್ಲಿವೆ. ನಲ್ಲಿ ನೀರಿಗಾಗಿ ನಿರ್ಮಿಸಿರುವ ಆರು ಪಂಪಸೆಟ್‌ಗಳಲ್ಲಿ ಕೃಷ್ಣನಗರ ಮತ್ತು ದೌಲತ್‌ಪುರದಲ್ಲಿ ತಲಾ ಒಂದೊಂದು ಪಂಪ್‌ಸೆಟ್‌ಗಳು ಕಾರ್ಯನಿರ್ವಹಿಸುತ್ತಿವೆ. ನೀರು ದಾಸ್ತಾನುಗೊಳಿಸಲಿರುವ ನಾಲ್ಕು ಟ್ಯಾಂಕುಗಳಲ್ಲಿ ಕೃಷ್ಣನಗರ ದೌಲತ್‌ಪುರದಲ್ಲಿದ್ದು ಒಂದು ಟ್ಯಾಂಕ್ ಮಾತ್ರ ಚಾಲ್ತಿಯಲ್ಲಿದೆ. ಅಧ್ಯಯನಕ್ಕೆ ಒಳಪಟ್ಟ ಕುಟುಂಬಗಳು ಸರಾಸರಿ ತಲಾವಾರು ೩೩ ಲೀಟರ್‌ ನೀರು ಪಡೆಯುತ್ತಿವೆ. ಬಹುತೇಕ (೬೦%) ಕುಟುಂಬಗಳು ೨೫ ಲೀಟರ್‌ನಷ್ಟು ನೀರು ಪಡೆಯುತ್ತಿವೆ. ದೌಲತ್‌ಪುರದಲ್ಲಿ ಮಾತ್ರ ಶೇ. ೩೩ ರಷ್ಟು ಕುಟುಂಬಗಳು ೪೦ ಲೀಟರ್‌ಗಿಂತ ಹೆಚ್ಚಿನ ಪ್ರಮಾಣದ ನೀರು ಪಡೆಯುತ್ತಿದ್ದರೆ ಕೃಷ್ಣನಗರದಲ್ಲಿ ಯಾವ ಕುಟುಂಬಗಳು ತಲಾವಾರು ೪೦ ಲೀಟರ್‌ಗಿಂತ ಹೆಚ್ಚಿನ ಪ್ರಮಾಣದ ನೀರು ಪಡೆಯುತ್ತಿಲ್ಲ. ಕುಡಿಯುವ ನೀರು ಪಡೆಯುವಲ್ಲಿ ದೌಲತ್‌ಪುರ (೩೬%) ಕೃಷ್ಣನಗರಕ್ಕಿಂತ (೩೧%) ಸ್ವಲ್ಪ ಉತ್ತಮ ಸ್ಥಿತಿಯಲ್ಲಿದೆ. ಗುಣಮಟ್ಟಕ್ಕೆ ಸಂಬಂಧಿಸಿದಂತೆಯೂ ಒಟ್ಟು ಶೇ. ೩೧.೨೫ ರಷ್ಟು ಕುಟುಂಬಗಳು ನೀರಿನ ಗುಣಮಟ್ಟದ ಸಮಸ್ಯೆ ಎದುರಿಸುತ್ತಿದ್ದಾರೆ. ಶೇ. ೫೦ ರಷ್ಟು ಕುಟುಂಬಗಳಲ್ಲಿ ಕುಡಿಯಲು ನೀರು ಯೋಗ್ಯವಾಗಿಲ್ಲ. ಶೇ. ೨೦ ರಷ್ಟು ನೀರು ಮಾತ್ರ ಕುಡಿಯಲು ಯೋಗ್ಯವಾದ ನೀರು ಪಡೆಯುತ್ತಿವೆ.
ದೌಲತ್‌ಪುರದಲ್ಲಿ ನೀರಿನ ಗುಣಮಟ್ಟದ ಸಮಸ್ಯೆ ಕಂಡು ಬಂದಿಲ್ಲ. ಇಲ್ಲಿನ ಜನತೆ ಕುಡಿಯುವ ನೀರನ್ನು ಶೋಧಿಸಿ ಕುಡಿಯುತ್ತಿದ್ದಾರೆ. ಕೃಷ್ಣನಗರದಲ್ಲಿ ಕುಡಿಯುವ ನೀರಿನ ಗುಣಮಟ್ಟದ ಸಮಸ್ಯೆಯಿಂದಾಗಿಯೇ ಅನೇಕ ಕುಟುಂಬಗಳಲ್ಲಿ ಜನರು ಮೈಕೈ ತುರುಕೆಯಂತ ರೋಗಗಳನ್ನು ಅನುಭವಿಸುತ್ತಿದ್ದಾರೆ.
ಗ್ರಾಮ ಪಂಚಾಯ್ತಿಯ ವ್ಯಾಪ್ತಿಯಲ್ಲಿ ಯಾವ ಕುಟುಂಬಗಳು ಕುಡಿಯುವ ನೀರಿಗಾಗಿ ಕೈಪಂಪು ಕೊಳವೆ ಬಾವಿಗಳನ್ನು ಅವಲಂಬಿಸಿಲ್ಲ. ಅಧ್ಯಯನಕ್ಕೆ ಒಳಪಟ್ಟ ಬಹುತೇಕ ಕುಟುಂಬಗಳು ನಿತ್ಯದ ಅಗತ್ಯಗಳನ್ನು ಪೂರೈಸಿಕೊಳ್ಳಲು ಕೈಪಂಪು ಕೊಳವೆ ಬಾವಿ, ನಲ್ಲಿ ನೀರಿನ ಮೂಲಗಳು ಕಿರುನೀರು ಘಟಕಗಳನ್ನು ಅವಲಂಬಿಸಿದೆ. ಹೊಸ ನೀರು ಬಂದು ಹಳೆ ನೀರು ಕೊಚ್ಚಿದಂತೆ ಕಿರುನೀರು ಘಟಕಗಳು, ನಲ್ಲಿ ನೀರಿನ ಮೂಲಗಳು ಬಂದ ಮೇಲೆ ಕೈಪಂಪು ಕೊಳವೆ ಬಾವಿಗಳು ನಿರ್ಲಕ್ಷಕ್ಕೆ ಒಳಗಾಗುತ್ತಿವೆ.
ಮಳೆಗಾಲದಲ್ಲಿ ನೀರಿನ ಸಮಸ್ಯೆ ಒಂದಿಷ್ಟು ಕಡಿಮೆಯಾದರೂ ಬೇಸಿಗೆ ಹೆಚ್ಚಿದಂತೆಲ್ಲಾ ನೀರಿನ ಹೆಚ್ಚು ಹೆಚ್ಚು ಕೊರತೆ ಉಂಟಾಗುತ್ತದೆ. ನೀರಿನ ಕೊರತೆ ಹೆಚ್ಚಾದಂತೆಲ್ಲಾ ಜನರು ೨-೩ ಕಿ.ಮೀ. ದೂರದ ತೋಟದ ಬಾವಿಗಳಿಂದ ನೀರು ಸಂಗ್ರಹಿಸಿ ತರುತ್ತಾರೆ. ಶೇ. ೨೭ರಷ್ಟು ಕುಟುಂಬಗಳು ಅರ್ಧ ಕಿ.ಮೀ. ದೂರದೊಳಗೆ ನೀರು ಸಂಗ್ರಹಿಸಿ ತರುತ್ತಿದ್ದರೆ ಉಳಿದ ಶೇ. ೨೮ ರಷ್ಟು ಕುಟುಂಬಗಳು ಅರ್ಧ ಕಿ.ಮೀ. ಯಿಂದ ಒಂದು ಕಿ.,ಮೀ. ದೂರದೊಳಗೆ ನೀರು ಸಂಗ್ರಹಿಸುತ್ತಿದ್ದಾರೆ. ನೀರಿನ ಕೊರತೆಯಿಂದಾಗಿಯೇ ಜನರು ಸ್ವಚ್ಛತೆಗೆ ಹೆಚ್ಚಿನ ಗಮನ ನೀಡುತ್ತಿಲ್ಲ.
ನಮ್ಮ ಅಧ್ಯಯನದಲ್ಲಿ ೧೬೦ ಕುಟುಂಬಗಳಲ್ಲಿ ೧೦೪ ಕುಟುಂಬಗಳು ಸ್ನಾನಕ್ಕೆ ಮತ್ತು ಬಟ್ಟೆ ಒಗೆಯಲು ತಲಾವಾರು ೪೦ ರಿಂದ ೮೦ ಲೀಟರ್ ನೀರಿನ ಅಗತ್ಯವಿದೆ. ಆದರೆ ಹೆಚ್ಚಿನ ಕುಟುಂಬಗಳು ಪ್ರತಿದಿನ ೨೫ ಲೀಟರ್‌ನಷ್ಟು ನೀರು ಪಡೆಯುತ್ತಿವೆ. ನೀರಿನ ಸಮಸ್ಯೆಯಿಂದಾಗಿಯೇ ಜನರು ನಿತ್ಯ ಸ್ನಾನ ಮಾಡುವುದಿಲ್ಲ. ಬಟ್ಟೆ ಒಗೆಯುವುದಿಲ್ಲ. ವಾರದಲ್ಲಿ ಯಾವುದೋ ಒಂದು ದಿನ ದೇವರ ಪೂಜೆ ಹೆಸರಿನಲ್ಲಿ ಸ್ನಾನ ಮಾಡಿ ಮಡಿ ಬಟ್ಟೆ ಧರಿಸುತ್ತಾರೆ. ಉಳಿದಂತೆ ಇಲ್ಲಿನ ಜನರು ಕೊಳೆಯಾದ ಉಡುಪಿನಲ್ಲೆ ಇರುತ್ತಾರೆ. ನೀರಿನ ಸಮಸ್ಯೆಯಿಂದಾಗಿಯೇ ಜನರು ವೈಯಕ್ತಿಕ ಹಾಗೂ ಶೌಚಾಲಯದ ಸಾಮೂಹಿಕ ಶೌಚಾಲಯಗಳನ್ನು ಬಳಸಲಾಗುತ್ತಿಲ್ಲ. ಒದಗಿಸಲಾಗಿರುವ ೩೩ ವೈಯಕ್ತಿಕ ಶೌಚಾಲಯಗಳಲ್ಲಿ ೮ ಶೌಚಾಲಯ ಬಳಸಲಾಗುತ್ತಿದೆ. ಉಳಿದಂತೆ ೨೫ ಶೌಚಾಲಯಗಳ ಬಳಕೆ ಇಲ್ಲ. ಇನ್ನು ಶೇ. ೭೫.೭೪ ರಷ್ಟು ಕುಟುಂಬಗಳು ಶೌಚಾಲಯ ಸೌಲಭ್ಯಗಳನ್ನು ಹೊಂದಿಲ್ಲ.
ಮಳೆ, ಕೊಳೆ ನೀರು ಹರಿದು ಹೋಗಲು ಚರಂಡಿ ವ್ಯವಸ್ಥೆ ಇಲ್ಲ. ಅಲ್ಲಲ್ಲಿ ಚರಂಡಿಗಳಿದ್ದರೂ ಅವೆಲ್ಲವು ಕಸಕಡ್ಡಿಗಳಿಂದ ಮುಚ್ಚಿ ಕಣ್ಮರೆಯಾಗಿವೆ. ಬೀದಿಗಳಲ್ಲಿ ಕೊಳಚೆ ನೀರು ಹರಿದು ಹೋಗುತ್ತಿದೆ. ಅಲ್ಲದೆ ಅಲ್ಲಲ್ಲಿ ನಿಂತಿರುವ ಚರಂಡಿ ನೀರು ವಾಸನೆ ಬರುತ್ತಿದೆ. ದೌಲತ್‌ಪುರದ ಒಳಗೆ ತಿಪ್ಪೆಗಳು ರಾಶಿ ರಾಶಿ ಬಿದ್ದಿವೆ. ಕೃಷ್ಣನಗರದಲ್ಲಿ ಕೋಟೆಯ ಒಳಸುತ್ತಗಳಲ್ಲಿ ತಿಪ್ಪೆಗಳಿವೆ. ಕೋಟೆಯ ಬತ್ತೇರಿಗಳು ಗಬ್ಬುವಾಸನೆ ಹೊಡೆಯುತ್ತಿವೆ. ಒಟ್ಟಾರೆ ಪಂಚಾಯ್ತಿಯ ಅನೈರ್ಮಲ್ಯ ಅಸಹ್ಯ ಉಂಟು ಮಾಡುತ್ತದೆ.
ಸರಕಾರ ಗ್ರಾಮೀಣ ಜನತೆಯನ್ನು ನಿರ್ಲಕ್ಷಿಸುತ್ತಿದೆ ಎನಿಸುತ್ತದೆ. ನಿರಂತರ ವಿದ್ಯುತ್‌ ಸರಬರಾಜಿನ ಕೊರತೆಯೇ ಅಗತ್ಯದಷ್ಟು ನೀರಿನ ಪೂರೈಕೆಗಿರುವ ಮುಖ್ಯ ಸಮಸ್ಯೆಯಾಗಿದೆ. ಗ್ರಾಮೀಣ ಪ್ರದೇಶಗಳಲ್ಲಿ ಬೆಳಿಗ್ಗೆ ಆರು ಗಂಟೆಯಿಂದ ಸಾಯಂಕಾಲ ಆರು ಗಂಟೆಯವರೆಗೆ ವಿದ್ಯುತ್ ಪೂರೈಸಲಾಗುತ್ತಿದೆ. ಆದರೆ ಒಂದೊಂದು ಸಾರಿ ಎರಡು ಮೂರು ದಿನಗಳ ಕಾಲ ವಿದ್ಯುತ್ ಪೂರೈಕೆ ಇರುವುದಿಲ್ಲ. ಕೆ.ಇ.ಬಿ. ಕಛೇರಿಗಳು ಹಳ್ಳಿಗಳಿಂದ ದೂರದಲ್ಲಿರುತ್ತದೆ. ಸದಾ ಪವರ್‌ ಕಟ್‌ನಿಂದಾಗಿ ನೀರಿನ ಕೊರತೆ ಹೆಚ್ಚಾಗುತ್ತಿದೆ.
ಕುಟುಂಬದ ಅಗತ್ಯಕ್ಕೆ ಬೇಕಷ್ಟು ನೀರು ಸಂಗ್ರಹಿಸುತ್ತಿರುವವರು ಮಹಿಳೆಯರು. ಇಲ್ಲಿ ಒಟ್ಟಾರೆ ಶೇ. ೬೮.೭೫ ರಷ್ಟು ಮಹಿಳೆಯರು ನೀರು ಸಂಗ್ರಹಿಸುತ್ತಿದ್ದಾರೆ. ಇತರರ ಹಳ್ಳಿಗಳಲ್ಲಿ ಹೋಲಿಸಿದರೆ ನೀರು ಸಂಗ್ರಹಿಸುವ ಮಹಿಳೆಯರು ನೀರು ಸಂಗ್ರಹಿಸುವ ಮಹಿಳೆಯರ ಪ್ರಮಾಣ ಕಡಿಮೆ ಎಂದು ಹೇಳಬಹುದು. ಇದಕ್ಕೆ ಕಾರಣ, ಸಂಪ್ರದಾಯಸ್ಥ ಕುಟುಂಬಗಳು ಮಹಿಳೆಯರನ್ನು ನೀರು ಸಂಗ್ರಹಣೆಗೆ ಕಳಿಸುವುದಿಲ್ಲ.
ಕುಟುಂಬಗಳ ಆರ್ಥಿಕ ಸಾಮಾಜಿಕ ಸ್ಥಿತಿ, ಕುಡಿಯುವ ನೀರು ಮತ್ತು ನೈರ್ಮಲ್ಯ ಪಡೆಯುವ ಸಾಮರ್ಥ್ಯ
ಸಾಮಾಜಿಕ ಸ್ಥಿತಿ ಮತ್ತು ಕುಡಿಯುವ ನೀರು ಪಡೆಯುವ ಸಾಮರ್ಥ್ಯಕ್ಕೂ ಆಂತರಿಕ ಸಂಬಂಧವಿದೆ. ಜನತೆಯ ಆರ್ಥಿಕ ಸ್ಥಿತಿ ಉತ್ತಮಗೊಂಡಂತೆಲ್ಲಾ ಕುಡಿಯುವ ನೀರು ಮತ್ತು ನೈರ್ಮಲ್ಯಗಳಂತ ಮೂಲಭೂತ ಸೌಲಭ್ಯಗಳನ್ನು ಪಡೆಯುವ ಸಾಮರ್ಥ್ಯ ಹೆಚ್ಚುತ್ತದೆ. ಮಧ್ಯಮ ಕೆಳಜಾತಿಗಳೆ ಕುಟುಂಬಗಳ ಅಧಿಕ ಸಂಖ್ಯೆ. ಈ ಗ್ರಾಮ ಪಂಚಾಯ್ತಿಯಲ್ಲಿ ಶೇ. ೫೨ ರಷ್ಟು ಕುಟುಂಬಗಳು ಬಡತನ ರೇಖೆ ಕೆಳಗಿವೆ. ಉಳಿದಂತೆ ಲಿಂಗಾಯತರು, ಕುರುಬರು ಹಾಗೂ ಕೆಲವು ಮುಸ್ಲಿಂ ಕುಟುಂಬಗಳು ಅಧಿಕವಾಗಿ ಉತ್ತಮ ಸ್ಥಿತಿಯಲ್ಲಿವೆ. ಈ ಕುಟುಂಬಗಳು ಮನೆಯೊಳಗೆಯೇ ನೀರು ಸರಬರಾಜಿನ ನಲ್ಲಿಗಳು ಹಾಗೂ ಶೌಚಾಲಯ, ಸ್ನಾನ ಗೃಹಗಳ ಸೌಲಭ್ಯ ಹೊಂದಿದ್ದಾರೆ. ಶೇ. ೪೫.೮೩ ಕುಟುಂಬ ತಲಾವಾರು ೪೦ ಲೀಟರ್‌ ನೀರು ಪಡೆದರೆ ಶೇ. ೪೨.೫ ಕುಟುಂಬಗಳು ೨೫ ಲೀಟರ್‌ಗಿಂತ ಕಡಿಮೆ ಪ್ರಮಾಣದ ನೀರು ಪಡೆಯುತ್ತಿದ್ದಾರೆ. ದೌಲತ್‌ಪುರದಲ್ಲಿ ನೀರು ಪಡೆಯುವ ಪ್ರಮಾಣ ಕೃಷ್ಣನಗರಕ್ಕಿಂತ ಉತ್ತಮ ಸ್ಥಿತಿಯಲ್ಲಿದೆ. ನಿತ್ಯ ಸ್ನಾನ ಮತ್ತು ಸ್ವಚ್ಛತೆಗಾಗಿ ಹೆಚ್ಚು ನೀರು ಬಳಸುತ್ತಿದ್ದಾರೆ. ವಿದ್ಯುತ್ ಸಮಸ್ಯೆಯಿಂದಾಗಿ ನೀರಿನ ಕೊರತೆ ಎದಿರಿಸುತ್ತಿದ್ದಾರಾದರೂ ಆರ್ಥಿಕವಾಗಿ ಉತ್ತಮ ಸ್ಥಿತಿಯಲ್ಲಿರುವವರ ಎತ್ತಿನ ಬಂಡಿ ಅಥವಾ ಟ್ಯಾಕ್ಟ್ರರ್‌ಗಳಲ್ಲಿ, ಕೆರೆ, ಹಳ್ಳ ಅಥವಾ ಬೇರೆ ಊರುಗಳಿಂದ ನೀರು ಸಂಗ್ರಹಿಸಿಕೊಳ್ಳುತ್ತಾರೆ. ಆರ್ಥಿಕವಾಗಿ ದುರ್ಬಲ ಜಾತಿಗಳು ಹಾಗೂ ಪರಿಶಿಷ್ಟ ಜಾತಿ ಪಂಗಡದ ಕುಟುಂಬಗಳು ಕನಿಷ್ಟ ಅಗತ್ಯವಾದಷ್ಟು ನೀರು ಪಡೆಯುವ ಸಾಮರ್ಥ್ಯ ಹೊಂದಿಲ್ಲ. ಕುಟುಂಬಗಳು ತಲಾವಾರು ೨೫ ಲೀಟರ್‌ಗಿಂತ ಕಡಿಮೆ ಕುಡಿಯುವ ನೀರು ಪಡೆಯುತ್ತಿದ್ದಾರೆ. ನೀರು ಸಂಗ್ರಹಿಸಿಟ್ಟುಕೊಳ್ಳುವಲ್ಲಿ ನೀರಿನ ತೊಟ್ಟಿ ಹಂಡೆ ಗುಂಡಿಗಳಂತ ಪರಿಕರಗಳಿಲ್ಲ. ನೀರಿನ ಕೊರತೆ ಸ್ನಾನದ ಮನೆ ತೊಂದರೆಯಿಂದಾಗಿ ನಿತ್ಯ ಸ್ನಾನ ಸ್ವಚ್ಛತೆಗೆ ಹೆಚ್ಚು ಗಮನ ಕೊಡುತ್ತಿಲ್ಲ. ಸರ್ಕಾರದವರು ಶೌಚಾಲಯ ಸೌಲಭ್ಯ ಒದಗಿಸಿಕೊಟ್ಟಿದ್ದರೂ ನೀರಿನ ಸಮಸ್ಯೆ, ಶೌಚಾಲಯಗಳ ಮಹತ್ವದ ಬಗ್ಗೆ ತಿಳುವಳಿಕೆ ಇಲ್ಲದೆ ಮುಂತಾದ ಹಲವಾರು ಕಾರಣಗಳಿಂದಾಗಿ ಜನತೆ ತಮ್ಮ ಆರ್ಥಿಕ ಸಾಮಾಜಿಕ ಸ್ಥಾನಮಾನಗಳಿಗೆ ಅನುಸಾರ ಕುಡಿಯುವ ನೀರು ನೈರ್ಮಲ್ಯ ಸೌಲಭ್ಯ ಪಡೆಯುತ್ತಿದ್ದಾರೆ.
ನೀರು ಮತ್ತು ನೈರ್ಮಲ್ಯಕ್ಕೆ ಸಂಬಂಧಿಸಿದ ಲಿಂಗ ಸಂಬಂಧಿ ಆಯಾಮಗಳು
ಸ್ತ್ರೀ ಪುರುಷರ ಕೆಲಸದ ವಿಭಜನೆಯಲ್ಲಿ ನೀರು ಸಂಗ್ರಹಿಸುವುದು ಮಹಿಳೆಯರ ಪ್ರಧಾನ ಕೆಲಸವಾಗಿದೆ. ಅನಾದಿಕಾಲದಿಂದಲೂ ಅಡಿಗೆ ಮಾಡಲು, ಪಾತ್ರೆ ತೊಳೆಯಲು, ಬಟ್ಟೆ ಒಗೆಯಲು ಮುಂತಾದ ಕೆಲಸಗಳಿಗೆ ಎಷ್ಟೆಷ್ಟು ನೀರು ಬೇಕೆಂದು ಅಂದಾಜು ಮಾಡಿ ಕುಟುಂಬದ ಅಗತ್ಯಕ್ಕೆ ಬೇಕಷ್ಟು ನೀರು ಸಂಗ್ರಹಿಸುವವರು ಮಹಿಳೆಯರು. ಇದು ಎಲ್ಲಾ ಹಳ್ಳಿಗಳಲ್ಲಿ ಸರ್ವೇಸಾಮಾನ್ಯವಾಗಿದೆ. ನೀರಿನ ಕೊರತೆ ಹೆಚ್ಚಾದಂತೆಲ್ಲಾ ಅದು ನೇರವಾಗಿ ಮಹಿಳೆಯರ ಮೇಲೆ ಪರಿಣಾಮ ಉಂಟು ಮಾಡುತ್ತದೆ. ನಮ್ಮ ಅಧ್ಯಯನದಲ್ಲಿ ಕೆಲಸದ ಸಂದರ್ಭಗಳಿಗೆ ಅನುಸಾರವಾಗಿ ಶೇ. ೬೫ ರಷ್ಟು ಮಹಿಳೆಯರ ನೀರು ಸಂಗ್ರಹಿಸುತ್ತಿದ್ದಾರೆ. ಇಲ್ಲಿ ಮುಸ್ಲಿಂ ಕುಟುಂಬಗಳು ಆರ್ಥಿಕ ಸುಸ್ಥಿತಿಯಲ್ಲಿರುವ ಇತರ ಸಮುದಾಯದಲ್ಲಿ ಮಹಿಳೆಯರನ್ನು ನೀರು ಸಂಗ್ರಹಣೆ ಮನೆ ಹೊರಗೆ ಕಳಿಸುತ್ತಿಲ್ಲ. ಹಾಗಾಗಿ ಇಲ್ಲಿ ನೀರು ಸಂಗ್ರಹಿಸುವಲ್ಲಿ ತೊಡಗಿರುವ ಕಡಿಮೆ ಪ್ರಮಾಣದ ಮಹಿಳೆಯರನ್ನು ಕಾಣಬಹುದಾಗಿದೆ. ಒಟ್ಟಾರೆ ಗ್ರಾಮಪಂಚಾಯ್ತಿಯಲ್ಲಿ ಕುಡಿಯುವ ನೀರು ಸಂಗ್ರಹಣೆಗಾಗಿ ಮಹಿಳೆಯು ೨-೩ ಕಿ.ಮೀ. ದೂರದಲ್ಲಿರುವ ತೋಟದ ಬಾವಿಗಳಿಂದ ನೀರು ಸಂಗ್ರಹಿಸುತ್ತಿದ್ದಾರೆ.
ಕೃಷ್ಣನಗರದಲ್ಲಿ ಕುಡಿಯುವ ನೀರು ಸಂಗ್ರಹಿಸಿ ತರಲೆಂದು ತೋಟದ ಬಾವಿಗೆ ಹೋಗುತ್ತಿದ್ದ ೧೨ ವರ್ಷದ ಹುಡುಗಿ ರಸ್ತೆ ದಾಟುತ್ತಿದ್ದಾಗ ಬೈಕಿಗೆ ಸಿಕ್ಕಿ ಕಾಲು ಮುರಿದುಕೊಂಡಿದ್ದಾಳೆ. ಕುಡಿಯುವ ನೀರಿನ ಸಮಸ್ಯೆಯಿಂದ ಉಂಟಾದ ಜಗಳದಲ್ಲಿ ಪೋಲಿಸರು ಮತ್ತು ಮಹಿಳೆಯರ ಮಧ್ಯೆ ಮಾತಿನ ಚಕಮಕಿ ನಡೆದಿರುವ ಘಟನೆಗಳು ಉಂಟು. ದೌಲತ್‌ಪುರದಲ್ಲಿ ಕುಡಿಯುವ ನೀರು ಸಂಗ್ರಹಿಸಲು ತೋಟದ ಬಾವಿಗಳಂತ ಅನ್ಯಮಾರ್ಗವಿಲ್ಲ. ಆಗಾಗ ಕೈ ಕೊಡುವ ವಿದ್ಯುತ್‌ ಅಭಾವದಿಂದಾಗಿ ಮೂರು ನಾಲ್ಕು ದಿನಗಳು ನೀರಿನ ಸಮಸ್ಯೆ ಎದುರಿಸುತ್ತಿದ್ದಾರೆ. ನೀರಿನ ಕೊರತೆ ಉಂಟಾದಂತೆ ನೀರು ಸಂಗ್ರಹಿಸುವಲ್ಲಿ ಮಹಿಳೆಯರ ಮಧ್ಯೆ ಆಗಾಗ ಜಗಳ ಉಂಟಾಗುತ್ತದೆ. ಅಲ್ಲದೆ ನೀರು ಸಂಗ್ರಹಿಸುವಲ್ಲಿ ಜಾತಿಯ ಕೀಳರಿಮೆಗಳನ್ನು ಕಾಣಬಹುದಾಗಿದೆ. ಮುಸ್ಲಿಂ ಮತ್ತು ಪರಿಶಿಷ್ಟ ಮಹಿಳೆಯರು ಒಂದೇ ಕಿರು ನೀರು ಘಟಕದಲ್ಲಿ ನೀರು ಸಂಗ್ರಹಿಸುತ್ತಿದ್ದಾರೆ. ಪರಿಶಿಷ್ಟ ಮಹಿಳೆಯರು ನೀರು ಸಂಗ್ರಹಿಸಲು ಕೊಡ ಇಟ್ಟ ಸ್ಥಳಕ್ಕೆ ಸ್ವಲ್ಪ ನೀರು ಚಿಮುಕಿಸಿ ಮುಸ್ಲಿಂ ಮಹಿಳೆಯರು ನೀರು ಸಂಗ್ರಹಿಸುತ್ತಿದ್ದಾರೆ. ಸ್ವಚ್ಛತೆ ಹಾಗೂ ಆರೊಗ್ಯದ ದೃಷ್ಟಿಯಿಂದ ಪುರುಷರಿಗಿಂತಲೂ ಮಹಿಳೆಯರಿಗೆ ಹೆಚ್ಚು ಪ್ರಮಾಣದ ನೀರು ಅಗತ್ಯವಿದೆ. ನೀರಿನ ಕೊರತೆಯಿಂದಾಗಿಯೇ ಬಹುತೇಕ ಮಹಿಳೆಯರು ನಿತ್ಯ ಸ್ನಾನ ಮಾಡುತ್ತಿಲ್ಲ. ಸ್ನಾನಕ್ಕೆ ತಕ್ಕಷ್ಟು ನೀರು ದೊರೆಯದಿರಲು ಹಾಗೂ ಸ್ನಾನಕ್ಕೆ ಬಚ್ಚಲು ಮನೆ ತೊಂದರೆಯಿಂದಾಗಿ ಬಹುತೇಕ ಮಹಿಳೆಯರು ದೇವರ ಪೂಜೆ ಮಾಡುವ ದಿನ ವಾರಕ್ಕೆ ಅಥವಾ ೧೫ ದಿನಕ್ಕೆ ಒಂದು ಸಾರಿ ಸ್ನಾನ ಮಾಡಿ ಒಗೆದ ಬಟ್ಟೆ ಧರಿಸುತ್ತಿದ್ದಾರೆ. ಶೌಚಾಲಯದ ದೊಡ್ಡ ಸಮಸ್ಯೆ ಎದುರಿಸುತ್ತಿದ್ದಾರೆ. ನೀರಿನ ಕೊರತೆಯಿಂದಾಗಿ ಸಾಮೂಹಿಕ ಅಥವಾ ವೈಯಕ್ತಿಕ ಶೌಚಾಲಯಗಳನ್ನು ಬಳಸುತ್ತಿಲ್ಲ. ಮುಂಜಾನೆ ಅಥವಾ ರಾತ್ರಿಯ ವೇಳೆಯಲ್ಲಿ ರಸ್ತೆ, ತಿಪ್ಪೆಗಳು, ಶೌಚಾಲಯಗಳಿಗಾಗಿ ಬಳಸುತ್ತಿದ್ದಾರೆ.
ಹೀಗೆ ನೀರಿನ ಕೊರತೆ ಹೆಚ್ಚಾದಂತೆಲ್ಲಾ ಮಹಿಳೆಯರು ನೀರು ಸಂಗ್ರಹಣೆಗಾಗಿ ಹೆಚ್ಚು ಸಮಯ ದೂರ ವ್ಯಯಿಸುವುದು ಹಾಗೂ ಶೌಚಾಲಯಗಳ ತೊಂದರೆಯು ದೈಹಿಕ, ಮಾನಸಿಕವಾಗಿ ಹಿಂಸೆಗೊಳಾಗಿ ಅನಾರೋಗ್ಯಕ್ಕೆ ಒಳಗಾಗುತ್ತಿದ್ದಾರೆ.
ಕುಡಿಯುವ ನೀರು ಮತ್ತು ನೈರ್ಮಲ್ಯ ಕಾರ್ಯಕ್ರಮ ಅನುಷ್ಠಾನ ಮತ್ತು ನಿರ್ವಹಣೆಯಲ್ಲಿ
ಗ್ರಾಮ ಪಂಚಾಯ್ತಿಯ ಕಾರ್ಯವೈಖರಿ
ಗ್ರಾಮೀಣ ಜನತೆಗೆ ಕುಡಿಯುವ ನೀರು ಮತ್ತು ನೈರ್ಮಲ್ಯಗಳಂತ ಮೂಲಭೂತ ಅಗತ್ಯಗಳನ್ನು ಪೂರೈಸುವುದು ಗ್ರಾಮ ಪಂಚಾಯ್ತಿಗಳ ಆದ್ಯ ಕರ್ತವ್ಯವಾಗಿದೆ. ಕೃಷ್ಣನಗರ ಗ್ರಾಮ ಪಂಚಾಯತಿಯು ಸಹ ತನ್ನ ವ್ಯಾಪ್ತಿಯಲ್ಲಿನ ಜನತೆಗೆ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯ ಒದಗಿಸುವಲ್ಲಿ ಅನೇಕ ಕಾರ್ಯಕ್ರಮಗಳನ್ನು ಅನುಷ್ಠಾನಗೊಳಿಸುತ್ತಿದೆ.
ಕುಡಿಯುವ ನೀರು ಪೂರೈಕೆಗೆ ಸಂಬಂಧಿಸಿದಂತೆ ನೀರಿನ ಮೂಲಗಳು ಅನುಷ್ಠಾನ ಪ್ರಮಾಣ ನೋಡಿದಾಗ (೭೦೦೦ ಜನತೆಗೆ ೨೯ ನೀರಿನ ಮೂಲಗಳು) ಜನಸಂಖ್ಯೆ ಪ್ರಮಾಣಕ್ಕೆ ಅನುಗುಣವಾಗಿ ನಿರ್ಮಿಸಬೇಕಿದ್ದ ನೀರಿನ ಮೂಲಗಳಿಗಿಂತ ಹೆಚ್ಚಿನ ಸಂಖ್ಯೆಯಲ್ಲಿವೆ.
ನೈರ್ಮಲ್ಯಕ್ಕೆ ಸಂಬಂಧಿಸಿದಂತೆ ಮಹಿಳಾ ಸಾಮೂಹಿಕ ಶೌಚಾಲಯಗಳು, ಕೌಟುಂಬಿಕ ಶೌಚಾಲಯಗಳು, ವೈಯಕ್ತಿಕ ಶೌಚಾಲಯಗಳನ್ನು ನಿರ್ಮಿಸಿಲಾಗಿದೆ.
ಜನರು ತಮ್ಮ ಜಾತಿ ಧರ್ಮಗಳ ನೆಲೆಯಲ್ಲಿ ತಮ್ಮ ತಮ್ಮ ಮನೆಗಳ ಮುಂದೆ ನೀರಿನ ಮೂಲಗಳನ್ನು ನಿರ್ಮಿಸಬೇಕೆಂದು ಸ್ವಾರ್ಥದಿಂದ ಕೊಳವೆ ಬಾವಿಗಳು ಕೊರೆಯುವುದರಲ್ಲಿ ಸರಿಯಾದ ಅಂತರ (೨೦೦) ಮೀಟರ್‌ ಅಥವಾ ಕಾನೂನು ಕಟ್ಟುನಿಟ್ಟಾಗಿ ಪಾಲಿಸುವುದಿಲ್ಲ. ದೌಲತ್‌ಪುರದಲ್ಲಿ ಮಸೀದಿಯ ಎದುರಿಗೆ ಒಂದು ಕೊಳವೆ ಬಾವಿ ಕೊರೆಯಲಾಗಿದೆ. ತಿಪ್ಪೇಗಳ ಮಧ್ಯೆ ಇದ್ದ ಈ ಬೋರ್‌ವೆಲ್ ನೀರು ವಿಷಯುಕ್ತವಾಗಿದ್ದು ಕುಡಿಯಲು ಯೋಗ್ಯವಾಗಿಲ್ಲ.
ದೌಲತ್‌ಪುರ ಕ್ರಾಸ್‌ನಲ್ಲಿ ಇನ್ನೊಂದು ಬೋರ್‌ವೆಲ್‌ ತೋಡಲಾಗಿದೆ. ಸದ್ಯದಲ್ಲಿ ನೀರು ಪೂರೈಸುತ್ತಿರುವ ಏಕಮಾತ್ರ ಸಾಧನವಾಗಿದೆ. ಇನ್ನೂ ಹೊಸದಾಗಿ ಮತ್ತೊಂದು ಬೋರ್‌ವೆಲ್‌ ಕೊರೆಯಲಾಗಿದೆ. ವಿದ್ಯುತ್‌ ಮೀಟರ್‌ ಜೋಡಿಸಿ ತುಂಬಾ ದಿನಗಳಾಗಿವೆ. ಆದರೆ ಅದು ಚಾಲ್ತಿಯಲ್ಲಿಲ್ಲ. ನೀರು ದಾಸ್ತಾನುಗೊಳಿಸಲು ಎತ್ತರದಲ್ಲಿ ನಿರ್ಮಿಸಲಾಗಿರುವ ನೀರಿನ ಟ್ಯಾಂಕ್‌ಗೆ ಬೋರ್‌ವೆಲ್‌ ನೀರು ಏರುತ್ತಿಲ್ಲ. ಇದ್ದುದರಲ್ಲಿ ಕಿರುನೀರು ಘಟಕಗಳು ಕಾರ್ಯನಿರ್ವಹಿಸುತ್ತಿವೆ. ನೀರು ಪೂರೈಸುತ್ತಿರುವ ಏಕಮೇವ ಸಾಧನವಾಗಿದೆ. ಆದರೆ ಕಿರುನೀರು ಘಟಕಗಳಿಗೆ ಅಳವಡಿಸಿದ ಎರಡು ನಲ್ಲಿಗಳು ಮುರಿದು ಹೋಗಿವೆ. ಇನ್ನು ಕೈಪಂಪುಗಳು ಕೊಳವೆ ಬಾವಿಗಳಲ್ಲಿ ಒಂದು ಕೈಪಂಪು ಕೊಳವೆ ಬಾವಿ ಮಾತ್ರ ಕಾರ್ಯನಿರ್ವಹಿಸುತ್ತಿದೆ.
ಕೃಷ್ಣನಗರದಲ್ಲಿ ಕೈಪಂಪು ಕೊಳವೆ ಬಾವಿಗಳಲ್ಲಿ ಕೈಪಂಪು ಕೊಳವೆ ಬಾವಿಗಳು ಕಾರ್ಯನಿರ್ವಹಿಸುತ್ತಿಲ್ಲ. ನಿರ್ಮಿಸಲಾದ ಎಲ್ಲಾ ಕಿರುನೀರು ಘಟಕಗಳು ಸಂಪೂರ್ಣವಾಗಿ ನಿರ್ನಾಮವಾಗಿದೆ. ನಲ್ಲಿ ನೀರಿನ ಸರಬರಾಜಿಗಾಗಿ ನಿರ್ಮಿಸಲಾಗಿರುವ ಪಂಪ್‌‌ಸೆಟ್‌‌ಗಳಲ್ಲಿ ಒಂದು ಪಂಪ್‌ಸೆ‌ಟ್‌ ಮಾತ್ರ ಕಾರ್ಯನಿರ್ವಹಿಸುತ್ತಿದೆ. ನೀರು ಸಂಗ್ರಹಣೆಗಾಗಿ ಇರುವ ಟ್ಯಾಂಕುಗಳಲ್ಲಿ ಹೊಸ ಟ್ಯಾಂಕ್ ಇನ್ನು ಕಾರ್ಯಾರಂಭ ಮಾಡಿಲ್ಲ. ನೀರಿನ ಗುಣಮಟ್ಟಕ್ಕೆ ಸಂಬಂಧಿಸಿದಂತೆ ನೀರಿನ ಗುಣಮಟ್ಟದ ಪರೀಕ್ಷೆ ನಡೆಸಿಲ್ಲ. ಕೃಷ್ಣನಗರ ಜನತೆ ನೀರಿನ ಗುಣಮಟ್ಟದ ಸಮಸ್ಯೆಯಿಂದಾಗಿಯೇ ಮೈ ಕೈ ನೋವು, ಚರ್ಮದ ತುರಿಕೆ ರೋಗಗಳನ್ನು ಅನುಭವಿಸುತ್ತಿದ್ದಾರೆ. ಶೌಚಾಲಯಗಳ ಬಳಕೆಯಾಗುತ್ತಿಲ್ಲ. ಪ್ರಾರಂಭದಲ್ಲಿ ಬಳಕೆಯಾದರೂ ನಂತರದಲ್ಲಿ ಅನೈರ್ಮಲ್ಯದ ಪರಿಸರದಿಂದಾಗಿ ಸದ್ಯದಲ್ಲಿ ಶೌಚಾಲಯಗಳನ್ನು ಉಪಯೋಗಿಸುತ್ತಿಲ್ಲ. ಊರಿನ ಓಣಿಗಳಲ್ಲಿ ಕೊಳಚೆ ನೀರು ಹಾಗೂ ತಿಪ್ಪೆಗಳನ್ನು ಸ್ಥಳಾಂತರಗೊಳಿಸುವುದರ ಬಗ್ಗೆ ಗ್ರಾಮಪಂಚಾಯ್ತಿಗಳು ಕಾಳಜಿ ವಹಿಸುತ್ತಿಲ್ಲ. ಗ್ರಾಮ ಪಂಚಾಯ್ತಿಯಲ್ಲಿ ಮಹಿಳಾ ಪ್ರತಿನಿಧಿಗಳು ಹೆಚ್ಚಿನ ಸಂಖ್ಯೆಯಲ್ಲಿದ್ದರೂ ಅವರ‍್ಯಾರು ಕುಡಿಯುವ ನೀರು ನೈರ್ಮಲ್ಯದ ಬಗ್ಗೆ ಚರ್ಚಿಸಿ ವಿಚಾರ ಮಾಡುವುದಿಲ್ಲ. ಪುರುಷ ಸದಸ್ಯರು ಮೂಲಭೂತ ಸೌಲಭ್ಯಗಳ ಕಾಳಜಿ ತೋರಿಸುತ್ತಿಲ್ಲ. ಹೀಗಾಗಿ ಗ್ರಾಮ ಪಂಚಾಯ್ತಿಗಳ ನಿರ್ಲಕ್ಷದಿಂದಾಗಿ ನೀರಿನ ಮೂಲಗಳು ಹಾಗೂ ನೈರ್ಮಲ್ಯ ಸವಲತ್ತುಗಳ ದುರಸ್ಥಿ ಕಾರ್ಯಗಳು ನಡೆಯುತ್ತಿಲ್ಲ.
ದುರಸ್ಥಿ ವಿಳಂಬ
ಕೈಪಂಪು ಕೊಳವೆ ಬಾವಿಗಳು ಹಾಗೂ ನಲ್ಲಿ ನೀರಿನ ಮೂಲದ ಪಂಪ್‌ಸೆಟ್‌ಗಳು ದುರಸ್ಥಿಗೊಳಿಸುವ ಸಮಸ್ಯೆ ಕಾಡುತ್ತಿದೆ. ನೀರು ಸರಬರಾಜಿನ ಯಂತ್ರಗಳು ಕೆಟ್ಟು ಹೋದ ತಕ್ಷಣವೇ ರಿಪೇರಿ ಕ್ರಮ ಜನರು ಕೈಗೊಳ್ಳುತ್ತಿಲ್ಲ. ಪ್ರಾಯೋಗಿಕ ತಾಂತ್ರಿಕ ಜ್ಞಾನದ ತರಬೇತಿ ಪಡೆದ ಸಿಬ್ಬಂದಿ ತಾಲ್ಲೂಕು ಕೇಂದ್ರವಾದ ಸಂಡೂರಿನಲ್ಲಿದ್ದಾರೆ. ದುರಸ್ಥಿ ಕೋರಿ ದೂರು ಸಲ್ಲಿಸಿದರೂ ದುರಸ್ಥಿಗೊಳಿಸುವ ಸಿಬ್ಬಂದಿಗಳು ಬೇರೆ ಬೇರೆ ಊರುಗಳಿಗೆ ಹೋಗಿರುತ್ತಾರೆ. ಅಲ್ಲದೆ ವಾಹನ ಸೌಲಭ್ಯಗಳ ಕೊರತೆ ಮುಂತಾದ ತೊಂದರೆಗಳಿಂದಾಗಿ ಕುಡಿಯುವ ನೀರಿನ ಸಮಸ್ಯೆ ಹೆಚ್ಚಾಗುತ್ತದೆ. ಗ್ರಾಮ ಪಂಚಾಯ್ತಿಯಲ್ಲಿ ಕೈಪಂಪು ಕೊಳವೆ ಬಾವಿಗಳು, ಕಿರುನೀರು ಘಟಕಗಳು ಹಾಗೂ ಪಂಪ್‌ಸೆಟ್‌ಗಳು ಯಂತ್ರಗಳು ಕೆಟ್ಟು ಹೋಗಿದ್ದು, ಸುಮಾರು ವರ್ಷಗಳೇ ಆಗಿವೆ ರಿಪೇರಿ ಕೆಲಸ ನಡೆದಿಲ್ಲ. ನೀರು ಸಂಗ್ರಹಿಸಲಿರುವ ೪ ಟ್ಯಾಂಕುಗಳಲ್ಲಿ ಎರಡು ಟ್ಯಾಂಕುಗಳು ಚಾಲ್ತಿಯಲ್ಲಿಲ್ಲ. ಮಹಿಳಾ ಸಾಮೂಹಿಕ ಶೌಚಾಲಯಗಳ ಉಪಯೋಗ ಸ್ಥಗಿತಗೊಂಡು ವರ್ಷಗಳೇ ಕಳೆದರೂ ಸ್ವಚ್ಛತೆಯ ಕೆಲಸ ಕೈಗೊಂಡಿಲ್ಲ. ದುರಸ್ಥಿ ಕೆಲಸದ ವಿಳಂಬದಿಂದಾಗಿಯೇ ಗ್ರಾಮ ಜನತೆಗೆ ನೀರು ನೈರ್ಮಲ್ಯದ ಹೆಚ್ಚು ಸಮಸ್ಯೆ ಉಂಟಾಗುತ್ತದೆ.
ಸಲಹೆ ಸೂಚನೆಗಳು
ದೇಶದ ಅಭಿವೃದ್ಧಿಯಯು ಹಳ್ಳಿಗಳ ಅಭಿವೃದ್ಧಿಯನ್ನು ಅವಲಂಬಿಸಿರುತ್ತದೆ. ಸರಕಾರವು ಹಳ್ಳಿಗಳ ಅಭಿವೃದ್ಧಿಗೆ ಆದ್ಯತೆ ನೀಡಿ ಪಂಚವಾರ್ಷಿಕ ಯೋಜನೆಗಳ ಮೂಲಕ ಹಲವಾರು ಕಾರ್ಯಕ್ರಮಗಳನ್ನು ರೂಪಿಸಿ, ಹಂತ ಹಂತವಾಗಿ ಕಾರ್ಯರೂಪಕ್ಕೆ ತರಲಾಗುತ್ತಿದೆ. ಜನರ ಮೂಲಭೂತ ಅಗತ್ಯಗಳಾದ ಆಹಾರ, ವಸತಿ, ವಿದ್ಯುತ್, ಆರೋಗ್ಯ, ಕುಡಿಯುವ ನೀರು ನೈರ್ಮಲ್ಯ ಮುಂತಾದ ಸೌಲಭ್ಯ ಒದಗಿಸಲು ಪ್ರಾಮಾಣಿಕ ಪ್ರಯತ್ನ ಮಾಡಲಾಗುತ್ತಿದೆ. ಆದರೆ ಜನರಲ್ಲಿ ಬೇರು ಬಿಟ್ಟಿರುವ ಅಜ್ಞಾನ ಮೂಢನಂಬಿಕೆ, ಅನಕ್ಷರತೆ, ಬಡತನ, ಸ್ವಜಾತಿ, ಧರ್ಮ, ಸ್ವಾರ್ಥದಿಂದಾಗಿ ಹಾಕಿಕೊಂಡ ಯೋಜನೆಗಳು ನಿರೀಕ್ಷಿತ ಮಟ್ಟದಲ್ಲಿ ಯಶಸ್ವಿಯಾಗುತ್ತಿಲ್ಲ. ಕೃಷ್ಣನಗರ ಗ್ರಾಮ ಪಂಚಾಯ್ತಿಯು ಇದರಿಂದ ಹೊರತಾಗಿಲ್ಲ. ಈ ಪಂಚಾಯ್ತಿಯು ತನ್ನ ವ್ಯಾಪ್ತಿಯಲ್ಲಿ ಜನರಿಗೆ ಕುಡಿಯುವ ನೀರು ಮತ್ತು ನೈರ್ಮಲ್ಯ ಒದಗಿಸುವಲ್ಲಿ, ಜನಸಂಖ್ಯೆ ಪ್ರಮಾಣಕ್ಕೆ ನಿರ್ಮಿಸಬೇಕಿದ್ದ ಪ್ರಮಾಣಕ್ಕಿಂತಲೂ ಹೆಚ್ಚಿನ ಕೈಪಂಪು ಕೊಳವೆ ಬಾವಿಗಳು, ಕಿರುನೀರು ಘಟಕ, ನಲ್ಲಿ ನೀರಿನ ಮೂಲಗಳು, ವೈಯಕ್ತಿಕ ಸಾರ್ವಜನಿಕ ನಳಗಳು ನೀರು ದಾಸ್ತಾನ ಟ್ಯಾಂಕುಗಳು ನಿರ್ಮಿಸಲಾಗಿದೆ. ಸ್ವಚ್ಛತೆಗಾಗಿ ವೈಯಕ್ತಿಕ ಸಾರ್ವಜನಿಕ ಶೌಚಾಲಯಗಳನ್ನು ನಿರ್ಮಿಸಲಾಗಿದೆ. ಇಷ್ಟೆಲ್ಲಾ ಸೌಲಭ್ಯಗಳು ಒದಗಿಸಲಾಗಿದ್ದರೂ ಜನರು ಅಗತ್ಯದಷ್ಟು ಪ್ರಮಾಣದ ನೀರು ಮತ್ತು ನೈರ್ಮಲ್ಯದ ಸೌಲಭ್ಯ ಪಡೆಯುತ್ತಿಲ್ಲ. ಸ್ವಜಾತಿ, ಧರ್ಮದ ಪ್ರೀತಿ ತಮ್ಮ ಮನೆಗಳ ಮುಂದೆ ನೀರಿನ ಮೂಲಗಳನ್ನು ನಿರ್ಮಿಸಬೇಕೆಂಬ ಸ್ವಾರ್ಥದಿಂದ ಸೂಕ್ತವಾದ ಸ್ಥಳಗಳಲ್ಲಿ ನೀರಿನ ಮೂಲಗಳನ್ನು ನಿರ್ಮಿಸದೇ ಇರುವುದು ಒಂದು ನೀರಿನ ಮೂಲಕ್ಕೂ ಮತ್ತೊಂದು ನೀರಿನ ನಡುವೆ (೨೦೦ ಮೀಟರ್) ಅಂತರ ಪಾಲಿಸದೇ ಇರುವುದು, ದುರಸ್ಥಿ ವಿಳಂಬ, ವಿದ್ಯುತ್ ಕೊರತೆ ಮುಂತಾದ ಅಂಶಗಳು ಕುಡಿಯುವ ನೀರು ನೈರ್ಮಲ್ಯ ಸೌಲಭ್ಯಘಲನ್ನು ಒದಗಿಸುವಲ್ಲಿರುವ ಮುಖ್ಯವಾದ ಸಮಸ್ಯೆಗಳಾಗಿವೆ. ಈ ಸಮಸ್ಯೆಗಳನ್ನು ನಿವಾರಿಸಲು ಕೆಳಗಿನ ಪ್ರಯತ್ನಗಳನ್ನು ಮಾಡಿದ್ದಲ್ಲಿ ಕುಡಿಯುವ ನೀರು ಮತ್ತು ನೈರ್ಮಲ್ಯ ಕಾರ್ಯಕ್ರಮಗಳನ್ನು ಫಲಕಾರಿಯಾಗುವ ಸಾಧ್ಯತೆಗಳಿವೆ.
೧. ಸಾಂಘಿಕ ಉಸ್ತುವಾರಿ ಮನೋಭಾವನೆಯನ್ನು ಸಾರ್ವಜನಿಕರಲ್ಲಿ ಮೂಡಿಸುವುದು
ಸರಕಾರ ಅನುಷ್ಠನಗೊಳಿಸುತ್ತಿರುವ ಯೋಜನೆಗಳು ತಮ್ಮದೇ ಎನ್ನುವ ಭಾವನೆ ಮತ್ತು ಜವಾಬ್ದಾರಿ ಮೂಡಿಸುವುದಲ್ಲದೆ ದುರಸ್ಥಿಗೊಂಡ ನೀರಿನ ಮೂಲಗಳನ್ನು ಸ್ಥಳೀಯ ಜನರೇ ರಿಪೇರಿಗೊಳಿಸುವಂತ ಹಾಗೂ ಪರಿಸರ ಸ್ವಚ್ಛಗೊಳಿಸುವ ಹೊಣೆ ಹೊರಬೇಕು. ಈ ನಿಟ್ಟಿನಲ್ಲಿ ಸ್ತ್ರೀ ಶಕ್ತಿ, ಯುವಕ ಸಂಘಗಳಿಗೆ ಜವಾಬ್ದಾರಿ ವಹಿಸಬೇಕು. ಈ ಜವಾಬ್ದಾರಿಯನ್ನು ನಿರ್ವಹಿಸಿದ್ದಾರೆಯೇ? ಇಲ್ಲವೆ ಎಂಬುದನ್ನು ಪರಿಶೀಲಿಸುವ ಜವಾಬ್ದಾರಿಯನ್ನು ಆಯಾ ವಾರ್ಡಿನ ಸದಸ್ಯರಿಗೆ ವಹಿಸಬೇಕು. ಕೃಷ್ಣನಗರದಲ್ಲಿ ರಸ್ತೆ ವಿಸ್ತರಿಸುವಲ್ಲಿ ಒಡೆದು ಹಾಕಿರುವ ನೀರು ಸರಬರಾಜು ಮಾಡುವ ಕೊಳವೆಗಳನ್ನು ತಕ್ಷಣವೇ ದುರಸ್ಥಿ ಕಾರ್ಯ ಕೈಗೊಂಡು ಜನತೆಗೆ ಕುಡಿಯುವ ನೀರು ಸರಬರಾಜು ಮಾಡಬೇಕಿದೆ. ಬಾಬಯ್ಯನ ಕ್ರಾಸ್ ಬಳಿ ಇರುವ ಬೋರ್‌ವೆಲ್‌ಗೆ ಪರ್ಯಾಯವಾಗಿ ಜನವಸತಿಗೆ ಹತ್ತಿರದಲ್ಲಿ ಸುರಕ್ಷಿತ ಕುಡಿಯುವ ನೀರಿನ ಮೂಲ ಪತ್ತೆ ಹಚ್ಚಿ ಮತ್ತೊಂದು ನೀರಿನ ಮೂಲ ನಿರ್ಮಿಸಬೇಕಿದೆ. ತುಂಬ ವರ್ಷಗಳಿಂದ ಚಾಲ್ತಿಯಾಗದೇ ಇರುವ ನಿಷ್ಕ್ರೀಯಗೊಂಡಿರುವ ಎಲ್ಲಾ ಕಿರುನೀರು ಘಟಕಗಳನ್ನು ದುರಸ್ಥಿಗೊಳಿಸಿ ಚಾಲನೆಗೆ ತರುವ ಅಗತ್ಯವಿದೆ. ನೀರಿನ ಹೊಸ ಟ್ಯಾಂಕ್ ಸದ್ಯದಲ್ಲೇ ಕಾರ್ಯಾರಂಭ ಮಾಡಬೇಕಾಗಿದೆ. ದೌಲತ್‌ಪುರದಲ್ಲಿರುವ ನೀರು ದಾಸ್ತಾನು ಮತ್ತೊಂದು ಟ್ಯಾಂಕ್ ನಿರ್ಮಿಸಿ ನೀರು ಪೂರೈಸಬೇಕಿದೆ. ನೀರಿನ ಮೂಲಗಳು ಬತ್ತಿ ಹೋಗಿರುವ ಕೈಪಂಪು ಕೊಳವೆ ಬಾವಿಗಳನ್ನು ಹೊರತುಪಡಿಸಿ ಉಳಿದ ಎಲ್ಲಾ ಕೈಪಂಪು ಕೊಳವೆ ಬಾವಿಗಳ ದುರಸ್ಥಿ ಕೈಗೊಳ್ಳಬೇಕಾಗಿದೆ. ಜನತೆ ಕುಡಿಯುವ ನೀರು ಸರಬರಾಜಿನಲ್ಲಿ ಇರುವ ಸಮಸ್ಯೆಗೆ ಶೀಘ್ರದಲ್ಲಿ ದುರಸ್ಥಿ ಕೆಲಸಗಳನ್ನು ಮಾಡದಿರುವುದು. ದುರಸ್ಥಿ ಕಾರ್ಯ ನಿರ್ವಹಿಸುವ ತರಬೇತಿ ಪಡೆದು ಸಿಬ್ಬಂದಿ, ರಿಪೇರಿ ಪರಿಕರಗಳು ತಾಲ್ಲೂಕು ಪಂಚಾಯ್ತಿಯಲ್ಲಿದ್ದು ಈ ಸಿಬ್ಬಂದಿ ಇಡಿ ತಾಲ್ಲೂಕಿನಲ್ಲಿರುವ ಎಲ್ಲಾ ಗ್ರಾಮಪಂಚಾಯ್ತಿಗಳಲ್ಲಿರುವ ದುರಸ್ಥಿ ಕೆಲಸ ನಿರ್ವಹಿಸಬೇಕಿದೆ. ದುರಸ್ಥಿ ಪರಿಕರಗಳು ವಾಹನ ಸೌಲಭ್ಯ ಮುಂತಾದ ಸಮಸ್ಯೆಗಳಿಂದ ನೀರಿನ ಮೂಲಗಳು ದುರಸ್ಥಿ ಕೆಲಸ ವಿಳಂಬವಾಗುತ್ತಿದೆ. ಹಾಗಾಗಿ ಸ್ಥಳೀಯ ತರಬೇತಿ ಪಡೆದ ಸಿಬ್ಬಂದಿ ದುರಸ್ಥಿ ಪರಿಕರಗಳನ್ನು ಪ್ರತಿ ಗ್ರಾಮ ಪಂಚಾಯ್ತಿಯು ಹೊಂದಿರಬೇಕು.
ಇನ್ನೂ, ಕುಟುಂಬಗಳಿಗೆ ಅಗತ್ಯದಷ್ಟು ನೀರು ಪೂರೈಸುವಲ್ಲಿ ಇರುವ ಮತ್ತೊಂದು ತೊಂದರೆ ನಿರಂತರ ವಿದ್ಯುತ್ ಸರಬರಾಜು ಕೊರತೆ, ಕೊನೆ ಪಕ್ಷ ಕುಡಿಯುವ ನೀರು ಸರಬರಾಜಿಗಾದರೂ ನಿರಂತರ ವಿದ್ಯುತ್ ಸರಬರಾಜಿನ ಸೌಲಭ್ಯ ಒದಗಿಸಬೇಕು.
ದುರಸ್ಥಿ ಕೆಲಸಗಳಿಗೆ ನೀಡುತ್ತಿದ್ದ ಹಣವನ್ನು ಇದ್ದಕ್ಕಿದ್ದಂತೆ ಸರಕಾರ ಸ್ಥಗಿತಗೊಳಿಸಿರುವುದರಿಂದ ಪಂಚಾಯ್ತಿಯು ತೆರಿಗೆ ವಸೂಲಾತಿಗೆ ಪರ್ಯಾಯ ಹೊಸ ಮಾದರಿಯನ್ನು ಅಳವಡಿಸಿ ತಮ್ಮ ಸಂಪನ್ಮೂಲವನ್ನು ಹೆಚ್ಚಿಸಿಕೊಂಡು ಆ ಮೂಲಕ ಕುಡಿಯುವ ನೀರು ನೈರ್ಮಲ್ಯ ದುರಸ್ಥಿ ಕಾಮಗಾರಿಗಳಿಗೆ ಬಳಸಿಕೊಳ್ಳುವ ಅಗತ್ಯವಿದೆ.
ಗ್ರಾಮ ಪಂಚಾಯ್ತಿಯ ಜನತೆಗೆ ಇದುವರೆಗೂ ಶೇ. ೧೭ ರಷ್ಟು ಶೌಚಾಲಯ ಸೌಲಭ್ಯ ಒದಗಿಸಲಾಗಿದೆ. ಕುಟುಂಬಗಳಿಗೆ ವೈಯಕ್ತಿಕ ಶೌಚಾಲಯ ಒದಗಿಸುವುದು ಜೊತೆಗೆ ಪುರುಷರಿಗೂ ಸಾಮೂಹಿಕ ಶೌಚಾಲಯಗಳನ್ನು ತುರ್ತಾಗಿ ಒದಗಿಸುವುದು ಅಗತ್ಯವಾಗಿದೆ. ಸದ್ಯದಲ್ಲಿರುವ ಮಹಿಳಾ ಶೌಚಾಲಯಗಳಲ್ಲೂ ನೀರಿನ ಸಂಗ್ರಹಣೆಗಾಗಿ ತೊಟ್ಟಿಗಳನ್ನು ನಿರ್ಮಿಸಿ ಪ್ರತಿದಿನ ನೀರು ಸರಬರಾಜಿನ ವ್ಯವಸ್ಥೆ ಮಾಡಬೇಕಾಗಿದೆ. ಅಲ್ಲದೆ ಶೌಚಾಲಯಗಳ ಸ್ವಚ್ಛತೆಗಾಗಿ ಗ್ರಾಮ ಪಂಚಾಯ್ತಿಯ ಕೆಲಸಗಾರರನ್ನು ನೇಮಿಸಿ, ಶೌಚಾಲಯಗಳಿಗೆ ಪರಿಸರ ನೈರ್ಮಲ್ಯ ಕಾಪಾಡುವುದು ಅಗತ್ಯವಾದ ಕೆಲಸವಾಗಿದೆ. ಎರಡು ಹಳ್ಳಿಗಳಲ್ಲಿರುವ ತಿಪ್ಪೆಗಳನ್ನು ಸ್ಥಳಾಂತರಿಸುವುದು ಬಹುಮುಖ್ಯವಾದುದು. ನೈರ್ಮಲ್ಯಕ್ಕೆ ಸಂಬಂಧಿಸಿದಂತೆ ಆರೋಗ್ಯಕ್ಕೆ ಮಾರಕವಾಗಿರುವ ಸ್ಮಾರಕ ಕೃಷ್ಣನಗರದ ಸುತ್ತಲೂ ಇರುವ ಕೋಟೆಯನ್ನು ಸರಕಾರದ ಅನುಮತಿ ಪಡೆದು ನೆಲಸಮ ಮಾಡಿ ಆ ಸ್ಥಳದಲ್ಲಿ ಜನರಿಗೆ ವಸತಿ ಸೌಲಭ್ಯ ಒದಗಿಸುವುದರ ಜೊತೆಗೆ ಪಂಚಾಯ್ತಿ ಕಛೇರಿ ಹಿಂಭಾಗದಲ್ಲಿರುವ ಕೊಳಚೆ ಬಾವಿಯನ್ನು ಮುಚ್ಚಿಸಬೇಕಿದೆ. ಗ್ರಾಮ ಪಂಚಾಯ್ತಿಯು ಸದ್ಯದಲ್ಲೇ ಕುಡಿಯುವ ನೀರಿನ ಗುಣಮಟ್ಟದ ಪರೀಕ್ಷೆ ನಡೆಸಿ ಗುಣಮಟ್ಟದ ಕುಡಿಯುವ ನೀರು ಪೂರೈಸುವುದು ಅಗತ್ಯವಾಗಿದೆ.
ಮನೆಕೆಲಸ ಮಹಿಳೆಯರಿಗೆ ಮುಡುಪಾಗಿರುವುದರಿಂದ ನೀರು ಸಂಗ್ರಹಿಸುವ ಕೆಲಸವನ್ನು ಮಹಿಳೆಯರೇ ನಿರ್ವಹಿಸುತ್ತಿರುವುದರಿಂದ ಸಣ್ಣ ಪುಟ್ಟ ಕೆಲಸವನ್ನು ದುರಸ್ಥಿ ಕೆಲಸಗಳ ಬಗ್ಗೆ ಮಹಿಳೆಯರಿಗೆ ತರಬೇತಿ ನೀಡಬೇಕು. ಕುಡಿಯುವ ನೀರು ಮತ್ತು ನೈರ್ಮಲ್ಯದ ಪ್ರಾಮುಖ್ಯತೆಯ ಬಗ್ಗೆ ಸ್ತ್ರೀಯರು ಹಾಗೂ ಪುರುಷರು ಬೀದಿ ನಾಟಕ ಜಾನಪದ ಹಾಗೂ ನೃತ್ಯಗಳ ಮೂಲಕ ಹಳ್ಳಿಯ ಜನತೆಗೆ ತಿಳುವಳಿಕೆ ಕೊಡುವ ಕಾರ್ಯಕ್ರಮವನ್ನು ಹಮ್ಮಿಕೊಂಡು ಸಾರ್ವಜನಿಕರಲ್ಲಿ ಸಾಂಘಿಕ ಮನೋಭಾವನೆ ಬೆಳೆಸಬೇಕಾಗಿದೆ.
ಗ್ರಾಮ ಪಂಚಾಯ್ತಿಗೆ ಒಂದು ಸ್ವಂತ ಕಟ್ಟಡ ಬೇಕಾದ ಅಗತ್ಯವಿದೆ. ಪಂಚಾಯ್ತಿಯು ಸದಸ್ಯರಿಗೆ ಅದರಲ್ಲೂ ವಿಶೇಷವಾಗಿ ಮಹಿಳಾ ಪ್ರತಿನಿಧಿಗಳಿಗೆ ನೀರು ನೈರ್ಮಲ್ಯದ ಮಹತ್ವ ಯೋಜನೆಯ ಕಾರ್ಯವೈಖರಿ ಮುಂತಾದವುಗಳ ಬಗ್ಗೆ ತರಬೇತಿ ನೀಡಿ ತಮ್ಮ ಜವಾಬ್ದಾರಿಗಳನ್ನು ಅರಿತು ಕಾಲಬದ್ಧ ಯೋಜನೆಗಳು ನಿಗದಿತ ಅವಧಿಯಲ್ಲಿ ಪೂರ್ಣಗೊಳ್ಳುವಂತೆ ಕೆಲಸ ಕಾರ್ಯಗಳಲ್ಲಿ ತಮ್ಮನ್ನು ತೊಡಗಿಸಿಕೊಂಡು ತಮ್ಮ ಕರ್ತವ್ಯ ನಿರ್ವಹಿಸಬೇಕಾಗಿದೆ. ಮೇಲಿನ ಎಲ್ಲಾ ಸಲಹೆ ಸೂಚನೆಗಳನ್ನು ಪರಿಗಣಿಸಿ, ಗ್ರಾಮೀಣ ಜನತೆಗೆ ಸುರಕ್ಷಿತ ಕುಡಿಯುವ ನೀರು ಮತ್ತು ನೈರ್ಮಲ್ಯ ಸೌಲಭ್ಯ ಪಡೆಯುವಂತಾಗಿ ಉತ್ತಮ ಆರೋಗ್ಯವಂತ ಜೀವನ ನಡೆಸುವ ಅವಕಾಶ ಮಾಡಿ ಕೊಡಬೇಕಾಗಿದೆ.
ಗ್ರಾಮೀಣ ಕುಡಿಯುವ ನೀರು ಮತ್ತು ನೈರ್ಮಲ್ಯ: ಛಾಯಾಚಿತ್ರಗಳು
[image: ಬಾರದ ನೀರಿಗೂ ಕಾಯುತ್ತಿರುವ ಸಹನೆ]
ಬಾರದ ನೀರಿಗೂ ಕಾಯುತ್ತಿರುವ ಸಹನೆ
[image: ಊರಿಗೆ ಬಂದವರು ಮೋರಿ ದಾಟಲೇಬೇಕು.]
ಊರಿಗೆ ಬಂದವರು ಮೋರಿ ದಾಟಲೇಬೇಕು.
[image: ಸ್ಮಾರಕ ಊರಿನ ಆರೋಗ್ಯಕ್ಕೆ ಮಾರಕ]
ಸ್ಮಾರಕ ಊರಿನ ಆರೋಗ್ಯಕ್ಕೆ ಮಾರಕ
[image: ಇದು ಸ್ಮಾರಕ, ಮುಟ್ಟಬಾರದು ಪುರಾತತ್ವ ಇಲಾಖೆ ಕಟ್ಟಪ್ಪಣೆ]
ಇದು ಸ್ಮಾರಕ, ಮುಟ್ಟಬಾರದು ಪುರಾತತ್ವ ಇಲಾಖೆ ಕಟ್ಟಪ್ಪಣೆ
[image: ಊರಿನ ಕೊಳಚೆ ನೀರಿನ ಉಗ್ರಾಣ]
ಊರಿನ ಕೊಳಚೆ ನೀರಿನ ಉಗ್ರಾಣ
[image: ಕೊಳಚೆ ನೀರಿನ ಚತುರ್‌ಸಂಗಮ]
ಕೊಳಚೆ ನೀರಿನ ಚತುರ್‌ಸಂಗಮ
[image: ನಮ್ಮನ್ನು ಉಪಯೋಗಿಸಿ]
ನಮ್ಮನ್ನು ಉಪಯೋಗಿಸಿ
[image: ನನಗೆ ಯಾವ ಸ್ಥಿತಿ ಬಂದಿದೆ ನೋಡಿ.]
ನನಗೆ ಯಾವ ಸ್ಥಿತಿ ಬಂದಿದೆ ನೋಡಿ.

